
Ágrip  

Þetta lokaverkefni skiptist í tvo hluta: þýðing á bókinni The Martian eftir 

Andy Weir og greinargerð. Í fyrri hluta má finna greinargerðina. Þar er 

talað um sögu þýðingarfræðarinnar og þeirra kenninga sem einkenna hana 

hvað mest. Síðan er leitt út í íðorðafræðina sem býr að baki þýðingarinnar, 

og endað með því að gert er grein fyrir þýðingarákvörðunum og 

markmiðum þýðandans. Seinni hluti er svo þýðingin sjálf.  

1. Inngangur 
 

Fáar þjóðir eru jafn duglegar við lestur og sú íslenska. Samkvæmt rannsóknum Ágústs Einarssonar 

við háskólans á Bifröst, les um helmingur Íslendinga meira en átta bækur á ári og um 93% 

þjóðarinnar les að minnsta kosti eina bók á ári („Lesum mest og gefum út flestar bækur“). Það sem 

meira er, einn af hverjum tíu Íslendingum gefur út bók á ævinni (Goldsmith, „Iceland: Where One 

in 10 People Will Publish a Book“). Íslenski bókamarkaðurinn er lítill miðað við þá erlendis en þrátt 

fyrir það eru hér flestar bækur miðað við höfðatölu og er jafnvel hægt að kalla íslensku þjóðina 

algjöra bókaorma (Trentacosti, „Publishing in Iceland Where Reading Is a National Sport“) enda er 

jólabókaflóðið árlega eflaust sá tími sem marga hlakkar til.   

 Íslendingar og bókmenntir eiga sér langa sögu saman en Íslendingasögurnar má telja vera 

okkar helstu menningarafurð. Sögurnar telja í tugum en þær voru flestar skrifaðar á þrettándu og 

fjórtándu öld og blönduðu saman veruleika og skáldskap (Brynhildur, „Eru þetta sannar sögur?“). 

Þessar sögur lögðu mikinn grunn að íslenskri þjóðerniskennd og bókmenningu en Íslendingar og 

bækur eiga langt og ástríkt samband. Halldór Laxness hlaut Nóbelsverðlaun fyrir bókmenntir árið 

1955 og síðustu áratugina hafa íslenskir höfundar notið mikilla vinsælda fyrir utan landsteinana.   

 Þrátt fyrir hrunið 2008 og fækkun útgefinna bóka sama ár og árið á eftir, hefur þeim fjölgað 

aftur og fjölgar enn í gríðarlegu magni (Árni, „Mikil gróska í íslenskri bókaútgáfu.“). Þá er ekki 

einungis verið að ræða um íslenskar bókmenntir heldur líka þýddar bókmenntir sem koma 

hvaðanæva að. Á árunum 1975 til 2000 jókst útgáfa þýddra bókmennta jafnt og þétt úr 184 titlum 

í 445 („Er þýðingum að fækka?“). Langflestar eru þýddar úr ensku eða einhverju Norðurlandarmáli. 

Bæði eru þýddar fræðibækur og almennar bókmenntir, en undir bókmenntum má finna 

gamansögur, sorgarsögur, ástarsögur, draugasögur, fantasíur og svo lengi má telja. En sjaldan má 

finna þýddar bókmenntir sem byggjast á geimvísindum, en sem dæmi má nefna sögurnar um Tom 

Swift eftir Victor Appleton í þýðingu Skúla Jenssonar.   

 Geimvísindin hafa eflaust vakið áhuga margra í árum saman, og fjölmargir Íslendingar 

heillast dag hvern af næturhimninum og allri þeirri dýrð sem hann býr yfir. Frá því að maðurinn 

steig fæti á tunglið hefur okkur dreymt um geimferðalög plánetanna á milli og hafa stofnanir eins 

og NASA einbeitt sér að því að rannsaka pláneturnar í sólkerfinu og utan þess. Við Íslendingar 

eigum líka einn geimfara sem hefur ferðast út í geim, Bjarna Tryggvason,  þó að margir geri sér 

eflaust ekki grein fyrir því (SIV, „Hvaða menntun þarf maður til að geta orðið geimfari?“). Mars hefur 

gert okkur mannfólkið hugfangið síðustu árin en við höfum lengi velt því fyrir okkur hvort 

mannskepnan gæti búið á þeirri plánetu og eru vísindamenn NASA að vinna að því að senda 

mönnuð geimför þangað (Wall, „A Manned Mission to Mars Is Closer to Reality Than Ever: NASA 

Chief“).  

 Hvers vegna hafa verið svo fáar bækur tengdar geimvísindum verið þýddar? Flestar 

þýðingar á bókum sem fjalla um þetta efni, til dæmis bækurnar um Tom Swift og ævintýri hans, 

komu út fyrir allmörgum árum. Nú til dags hefur íslenskur stjörnufræðiorðaforði stækkað enda 

stækkar vísindatengdur orðaforði frá degi til dags. Ég vildi þýða bókina um „marsbúann“ Mark 

Watney með því að nota þau íðorð sem íslenskir stjörnufræðingar notast við og blanda honum 

þannig við óformlegan talanda sögupersónunnar. 

1.1 Um Marsbúann og höfund  
 

Marsbúinn eða The Martian eins og hún heitir á frummálinu var gefin út árið 2011 og er fyrsta 

bók höfundarins Andys Weirs. Bókin hefur fengið góða dóma og verið hrósað af mörgum fyrir 

kímnigáfu og trúverðugleika1 en einnig var nýlega gerð kvikmynd byggð á henni sem var tilnefnd 

til nokkurra Óskarsverðlauna. Hann fékk hugmyndina þegar hann hafði ímyndað sér hvernig væri 

best að fara í mannaðan leiðangur til Mars og setti sig síðan í spor geimfaranna: hvað gæti gerst 

og hversu líklegt væri að áhöfnin lifði af (Weir, „How Science Made Me a Writer“)? Hann vildi 

sjálfur notast við eins raunveruleg vísindi sem finna mátti og tækni sem mannfólkið býr nú þegar 

yfir í stað þess að skálda eitthvað upp og kynnti sér því sporbrautaaflfræði, stjörnufræði og sögu 

mannaðra geimferða til þess að undirbúa sig fyrir söguþráðinn, en einnig fékk hann ábendingar frá 

dyggum lesendum bloggfærsla sinna sem voru menntaðir í efnafræði (Dickerson, „Some of the 

Trickiest Science in 'The Martian' Came from the Book's Biggest Fans“). Stjörnufræðingar, til dæmis 

hjá NASA, og annað áhugafólk hafa meira að segja sett saman kort af söguþræðinum eins og hann 

spilast á plánetunni fyrir aðra áhugasama.2  

                                                             
1Nokkrir geimfarar skrifuðu greinar um myndina sem gerð var eftir bók Weirs og lofuðu trúverðugleika þeirra 

vísinda sem notast var við í myndinni (og þannig, bókinni), þó svo að sumir hlutir hafi verið ýktir (Boyle 2015; 

Chiao 2015; Zubrin 2015). Rithöfundurinn Weir viðurkennir sjálfur að hafa tekið sér skáldskaparleyfi til þess að 

gera óveðrið sem sögupersónan lendir í, þó svo að lofthjúpurinn á Mars sé í rauninni of þunnur til þess að framkalla 

óveður (Boyle 2015).  
2Aðdáendur sögunnar hafa gefið út kort á heimasíðu sem þeir tileinka henni og má finna í heimildaskrá sem „Andy 

Weir's 'The Martian' Map“. Geimferðastofnun Bandaríkjanna (betur þekkt sem NASA) er með stafrænt kort á 

vefnum þar sem áhugasamir geta skoðað plánetuna vandlega, og má finna til hægri í „Bookmarks“ merkta þá leið 

sem aðalsöguhetja bókarinnar fer („Mars Trek“). 

 Bókin fjallar um geimfarann Mark Watney sem, fyrir slysni, er skilinn eftir á Mars eftir 

óveður. Hann er strandaður á eyðilegri plánetu, algjörlega einsamall, og getur með engu móti látið 

vita að hann sé enn á lífi. Jafnvel þótt honum tækist það væri ólíklegt að birgðir hans gætu enst 

honum uns björgunarlið kæmi. Hann þarf að sjá sér fyrir mat, súrefni og vatni og samtímis gera 

við gervihnattadiska og Marsbíla, sópa af sólarsellum og koma á fjarskiptum aftur við Jörðu – og 

reyna um leið að forðast að drepa sjálfan sig af gáleysi.   

 

2. Fræðilegur grunnur 
 

Þýðingafræðin á sér langa sögu en bókmenntir og lykilrit hafa verið þýdd í margar aldir, bæði til 

skemmtunar, en einnig til að koma ákveðnum skilaboðum til skila eða auðvelda aðgengi 

almennings að til dæmis trúarlegum ritum á þeirra eigin máli. En hver er forsaga þeirra? 

  Sagan um Babelsturninn svokallaða er oft notuð í þýðingafræðinni sem tákn um tilurð 

þýðinga. Í sögunni, eins og hún birtist í ellefta kafla fyrstu Mósebókar, er skrifað að allir menn á 

jörðu hafi talað eitt mál og notað sömu orðin, og sest að í Sínealandi og byggt þar turn, svo háan 

og merkan, að maðurinn gæti ekki tvístrast um jörðu. Guði mislíkaði þetta og steig niður til þess 

að hindra byggingu hans og tvístra mannkyninu um alla jörð, rugla tungum þeirra og kom í veg 

fyrir samskipti og skilning milli manna. Með þessari tvístrun urðu tungumálin fjölmörg og urðu 

samskipti erfiðari, en þýðingar gera kleift að tengja saman ólíka tungumálahópa og 

menningarheima.   

 Þýðing felur í sér að einhvern höfundur hefur samið ritaðan texta á máli sínu og einhver 

þýðandi flytji hann yfir á sitt mál (Ástráður 26). Þýðingar fara oftast fram á þessa vegu en þær 

takmarkast ekki einungis við það. Rússneski málfræðingurinn Roman Jakobson greinir frá þremur 

mismunandi tegundum þýðinga í grein sinni: 

 1. „Intralingual translation,“ þýðing innan tungumálsins eða umorðun. Til dæmis 

við endursögn einhverrar sögu eða hún er aðlöguð breyttum aðstæðum.  

2. „Interlingual translation,“ eða þýðing milli tungumála. Það að flytja merkingu 

og boð úr einu málkerfi yfir á annað.  

3. „Intersemiotic translation,“ þýðing á milli táknkerfa eða myndbreyting. Það að 

flytja merkingu og boð með öðrum táknmiðli. Til dæmis við kvikmyndun 

skáldsagna, eða að flytja skrifaðan texta sem leikrit. (Jakobson 127) 

Eins og sjá má takmarkast þýðing ekki bara við það að flytja texta úr einu máli yfir á annað, heldur 

geta þýðingar átt sér stað innan sama tungumáls eða við tilflutning úr einum táknmiðli yfir á annan. 

En þýðing á milli tungumála getur líka verið framkvæmd á mismunandi máta.   

2.1 Kenningar og tryggð í þýðingum  
 

Þýðingafræði er mun dýpri en fólk gerir sér kannski grein fyrir. Á bakvið hverja þýðingu eru 

kenningar eða aðferðir sem þýðandi hefur hugsanlega lesið sér til um eða notað til leiðbeiningar. 

Þessar aðferðir geta birst alls staðar í þýðingunni; hvernig og hvort þýðandi velur að þýða ákveðna 

hluti er gott dæmi um þetta. Sumir kjósa að þýða textann eins og hann birtist á frummálinu, en 

aðrir kjósa að þýða texta samkvæmt þeirri „merkingu“ sem býr á bak við orðin. Textinn gæti þá 

litið öðruvísi út en á frummálinu en skilaboð höfundar frumverksins kæmust samt til skila.   

 Kenningarnar innan þýðingafræði eru margskonar. Breska skáldið John Dryden greinir 

þýðingaraðferðir í þrennt: 

1. „Metaphrase“ eða að þýða af nákvæmni orð fyrir orð.   

2. „Paraphrase“ eða umorðun, þar sem merking textans hefur meira vægi en 

nákvæmleg útlegging á frummálinu.   

3. „Imitation“ eða eftirlíking, þar sem þýðandi taki vísbendingar frá frumtexta en 

útfærir hann svo á eigin máta. Þetta er einnig þekkt sem „aðlögun“.  (Munday 41-2) 

Á tímum Forn-Grikkja og Rómverja var mikil togstreita á milli þeirra sem trúðu að þýðingu ætti 

að gera „orð fyrir orð“ (fylgt bókstaflega) og þeirra sem trúðu að það ætti að gera „merkingu fyrir 

merkingu“ (að þýðendur geti þýtt frjálslega) (Ástráður 39). Ljóst er að margir voru sammála Cíceró 

um að þýðandi yrði að gefa sér svigrúm og leyfa frávik frá frumtexta þegar samhengi markmálsins 

krefðist þess (40) og má segja að þessi hugmyndafræði hafi ráðið ríkjum í þýðingafræði allt fram 

á okkar daga (73).    

 Eftir aldamótin 1800 byrjuðu að koma fram mjög áhugaverðar kenningar sem nútíma 

þýðingafræði snýst um. Friedrich Schleiermacher er talinn vera frumkvöðull á sviði 

þýðingafræðinnar, og er hann einnig talinn vera faðir nútíma túlkunarfræði en Schleiermacher 

gegndi lykilhlutverki við að afnema þann greinarmun sem var á milli trúarlegrar og veraldlegrar 

túlkunar (Ástráður 76). Hugmyndir Schleiermachers voru þær að þýðendur ættu í raun um tvennt 

að velja: að flytja lesanda til höfundsins eða höfunds til lesanda (77). En hver er munurinn? Fyrri 

aðferðina er hægt að útskýra þannig að ef höfundur kynni þýðingarmálið jafnvel og þýðandinn 

kynni frummálið, þá myndi hann þýða verkið alveg eins og þýðandinn gerði (77). Síðari aðferðin 

er sú að þýðandi leggi höfundi það mál sem höfundurinn hefði notað ef hann væri að frumsemja 

verkið á umræddu þýðingarmáli (77).   

 Önnur kenning, sett fram af mál- og þýðingafræðingnum Eugene A. Nida, sem talinn er 

vera faðir nútíma biblíuþýðinga, einblínir á merkingu textans, en Nida kom fram með eitthvað sem 

kallast dynamic equivalence (áhrifajafngildi) og formal equivalence (formlegt jafngildi), eða með 

öðrum orðum, að þýða orð fyrir orð eða merkingu fyrir merkingu (Fox 2011). Að þýða orð fyrir 

orð merkir einfaldlega það að við tökum frumtextann og útleggjum hann á okkar eigin máli alveg 

eins og hann er skrifaður í því upprunalega. Að þýða merkingu fyrir merkingu merkir það að við 

tökum merkinguna sem býr að baki textanum og útfærum hana yfir á okkar mál, og getur það 

stundum orsakað öðruvísi texta sem hafi þó sömu merkingu. Sem dæmi má nefna texta úr 

Lýsiströtu Aristófanesar, þar sem hann skrifar í bókstaflegri merkingu: „ef hann réttir ekki fram 

hönd sína – taktu þá í það [það er að segja, getnaðarliminn]“ en hefur verið þýtt sem „ef einhver 

þeirra réttir þér ekki hönd sína, dragðu hann þá“ og „ef neitað er um hendur stýrðu þeim þá með 

handfanginu“ (Lefevere 67-8). Lefevere segir einnig að mismunurinn í þýðingum ráðist af þremur 

undirstöðuþáttum: eðli skilaboðanna í textanum, tilgang höfundar og þýðanda, og loks hver 

markhópurinn sé (Weissbort og Ástráður 347).  

 Oft og tíðum vegur eðli skilaboða meira en framsetning þeirra í texta en þó á þetta ekki 

alltaf við, og tekur Nida sem dæmi þegar Guð kynnir Móses boðorðin tíu og hann skilar þeim til 

fólksins (347). Hér er það ekki hvernig hann kemur boðorðunum til skila sem skiptir máli, heldur 

skilaboðin sjálf. Það er öðruvísi þegar talað er um ljóðaþýðingar en þá getur stílbragðið oft verið 

mikilvægara en skilaboðin í textanum, en á hinn bóginn hafa sumir jafnvel þýtt ljóð á prósa (347-

8). Tilgangur höfundar og þýðanda eru líka mikilvægir þættir en þó svo að margir geri ráð fyrir að 

tilgangur þýðandans sé sá sami og höfundar, geta þeir líka stangast á. C.A. Wheelwright sagði til 

dæmis í innganginum af þýðingu sinni á Lýsiströtu að bókin væri svo ill í eðli sínu að aðeins væri 

hægt að drepa lauslega á hana, en hann neitar að þýða um fjórðung leiksins vegna þess að 

hugmyndafræði hans stangaðist við þá sem Aristófanes ritaði á grísku (Lefevere 71). Og að lokum 

hefur markhópur þýðanda líka mikið vægi en stundum er ekki einungis verið að miðla 

upplýsingum áfram heldur áhrifum, og verður höfundur að þýða, ekki á þann máta að fólk geti 

einungis skilið hvað um er verið að ræða, heldur þannig að það geti ekki misskilið það (348). Aldur 

markhóps hefur einnig mikið vægi en tungumálakunnáttu hópsins skiptir Nida í fernt: í fyrsta lagi 

eru það börn með takmarkaðan orðaforða og menningarskilning, í öðru lagi eru það nýlæsnu 

aðilarnir sem geta kannski ekki greint skrifað mál vel ennþá, í þriðja lagi eru það þeir fullorðnu 

sem geta bæði greint talað mál og skrifað frekar auðveldlega og að lokum eru það sérfræðingarnir 

(læknar, guðfræðingar, heimspekingar, vísindamenn, o.s.frv.) en þeirra hæfni er einkar mikil í 

þeirra eigin sérgreinum (349). Er maður að þýða texta til þess að skemmta forvitnu fólki um 

einhver málefni, eins og til dæmis flugvélar, og orða textann þannig á auðskiljanlegri hátt og með 

einfaldari orðaforða en maður myndi gera ef maður væri að þýða textann fyrir flugvirkja? Allt 

spilar þetta saman og þarf þýðandinn að geta lesið þetta úr frumtextanum. En Nida var auðvitað 

ekki sá eini sem setti sitt mark á þýðingafræðina.    

 Þýski þýðingafræðingurinn Hans Vermeer setti fram hina svokölluðu Skoposkenningu en 

hún beinist fyrst og fremst að tilgangi þýðingarinnar og opnaði augu margra fræðimanna um 

málefnið. Orðið skopos kemur úr grísku og merkir „tilgangur“ eða „markmið“ en það er einmitt 

það sem hún leggur áherslu á: að þýðandinn þýði með ákveðinn „tilgang“ að baki, að hann notist 

við ákveðinn orðaforða til þess að þýða fyrir ákveðinn markhóp á ákveðinni stundu (Pym 44-5). 

Þessi hugmynd Vermeer kom fram í bók sem hann skrifaði með Katharinu Reiss, þó svo að hann 

hafi verið sá aðili sem sá til þess að kenning þessi yrði þekkt sem „skopos“ (46). Annar þýskur 

fræðimaður, Werner Koller, vann einnig að jafngildiskenningunni en Koller bjó til margslungna 

hugmynd um jafngildi, og segir hann að textinn sem verið er að þýða ákveði hvernig þýðingin 

skuli vera framkvæmd (46). Reiss setti fram þá hugmyndir að mismunandi gerðir af texta þurfi að 

þýða á mismunandi hátt, og skipti þannig textagerðum í þrennt: textagerð ætluð tjáningu (en. 

expressive) þar sem formið skiptir mestu máli, virkjandi texti (en. operative) sem reynir að hafa 

áhrif á lesanda og að lokum upplýsandi texti (e. informative) þar sem áherslan er á innihald textans 

(47).  

 Rætt hefur verið fram og aftur í mörg hundruð ár um hollustu í þýðingum og hvers konar 

þýðing væri besta og réttasta þýðingin. Sumir fræðimenn töldu að það eina rétta væri að þýða án 

þess að „fegra“ frumtexta, til dæmis með öðru orðalagi, en aðrir státuðu sig af því að þýða texta 

eins og höfundur þess hafði skilað honum af sér eða orð-fyrir-orð eins og minnst var á áður. Taka 

má dæmi aftur í endurreisnartímann á Englandi þar sem menn eins og rithöfundurinn Patrick 

Young sögðu þýðingar sínar vera hvorki fágaðar né skreyttar heldur aðeins tryggar frumtextanum 

(Weissbort og Ástráður 104). En aðrir tóku fram að skáldskáparleyfi eða innblástur hjálpi mikið 

við þýðingarvinnu, en það voru menn eins og George Chapman sem er þekktastur fyrir þýðingar 

sínar á verkum Hómers yfir á ensku (Weissbort og Ástráður 95). Vissulega spila þýðingakenningar 

líka inn í þetta að vissu leyti en sumir voru á því að koma merkingunni til skila þó svo að orðalagið 

væri öðruvísi, en aðrir vildu þýða eins og það væri skrifað.  

 Eins og fyrr hefur verið tekið fram, setti Eugene A. Nida einnig fram kenningu sem snerist 

um mikilvægi jafngildisins við þýðingu, að annað hvort þýddum við hann eins og hann birtist á 

upprunalega málinu, það er að segja að við notum þau orð sem birtast á frummáli og höldum okkur 

við þau, eða við þýddum textann með merkingu textans í huga. Áhrifajafngildi Nida var mér í huga 

við þýðingu bókarinnar, og þá einna sérstaklega þegar kom að því að þýða blótsyrði. Hins vegar 

þótti mér innihald skáldsögunnar mikilvægara við tilfærslu yfir á íslenskt mál og var því tryggð 

við innihald skáldsögunnar það sem skipti mig mestu máli. Ég vildi sömuleiðis halda ritstílnum 

eins og hann birtist í upprunalega textanum.  

2.2 Íðorðafræði 

 
Margur maðurinn hefur eflaust ekki heyrt orðið „íðorð“ nefnt áður, en þetta orð merkir einfaldlega 

heiti á hlutum. Íðorð er hægt að finna allstaðar og oftast eru jafnvel tvö íðorð yfir sama hugtakið. 

Þau geta verið eitt orð, samsett eða orðasamband og þó svo flest þeirra séu nafnorð í eintölu finnast 

þau líka í fleirtölu og sem sagnir, lýsingarorð og atviksorð (Suonuuti 29). Oft á tíðum eru gefnar 

út „íðorðabækur“ fyrir bæði þá sem starfa innar ákveðinnar greinar eða eru áhugasamir um efnið. 

Það má líka finna mörg íðorðasöfn á netinu, sem eru kærkomin hjálp fyrir þá sem eru að vinna 

með ákveðinn orðaforða.  

 Íðorð sem tengjast geimvísindum eru enn eins og hálfgrafinn fjársjóður: mörg orð hafa 

verið grafin upp en mörg liggja enn í leyni. Af hverju skyldi þetta vera? Eflaust er það vegna þess 

hversu fáum geimtilraunum Íslendingar hafa tekið þátt í, og þess vegna hafi eflaust ekki þótt 

nauðsynlegt að þýða þessi orð. En nú þegar tímarnir eru að breytast og mönnuðum geimskotum 

jarðarbúa fjölgar, verður líklegast einn daginn nauðsyn á að þýða þessi orð. Enn sem komið er 

hefur Stjörnufræðivefurinn góð og áreiðanleg tök á almennum hugtökum og málfari sem notast er 

við í geimvísindum.  

3. Þýðingarákvarðanir og þýðingamarkmið 
 

Mikilvægt er að gera grein fyrir þeim ákvörðunum og erfiðleikum sem kunna að hafa gerst við 

þýðingu en í þessum hluta verður einblínt á þýðingarferlið sjálft. Það eru ekki margar þýddar 

vísinda- eða geimvísindaskáldsögur á íslenskum markaði. Því studdist ég aðallega við bæði 

íðorðalista Stjörnufræðifélagsins, sem finna má á Netinu, Stjörnufræðivefinn og stjörnufræðinginn 

Sævar Helga Bragason3, til þess að þýða hugtökin eins rétt og mögulegt var. Eftir að hafa lokið 

fyrstu þýðingu á bókinni setti ég saman lista yfir orð sem ég hafði bæði þýtt og orð sem ég var enn 

ekki komin með íslenskt orð yfir og sendi á Sævar Helga, sem las þau yfir og leiðrétti, gaf mér 

ábendingar og góð ráð. Þar að auki las ég mér vel til um plánetur á meðan þýðingarferlinu stóð, en 

þá aðallega um Mars og tungl hans, tunglið okkar og geimferðalög, bæði mönnuð og ómönnuð.   

 Sögumaðurinn, geimfarinn Mark Watney, er frekar ungur og, dæmigerður bandarískur 

karlmaður sem er bæði menntaður vélaverkfræðingur og grasafræðingur.  Þar að auki lýsir hann 

sjálfum sér sem algjörrum nörd en hann er einnig þekktur sem grínistinn eða fyndni karlinn í hóp 

geimfaranna.4 Hann skiptist á því að nota fræðileg og vísindaleg hugtök fyrir marga hluti og 

útskýrir hvað þau merkja en hann notast einnig við grín og kaldhæðni og  má jafnvel segja að það 

sé leið hans til þess að takast á við vandamálin sem hann er í. Bókin er að mestu leyti skrifuð frá 

sjónarhorni hans í nokkurns konar dagbókarfærslum þar sem hans innri hugsanir eru ritaðar niður 

og eru þær þá frekar óritskoðaðar. Með þetta í huga ákvað ég að þýða bókina á óformlegan stíl, 

þar sem lýsingar Watneys eru „ófegraðar“, og hann á það til að auðvelda orðalag fyrir alla 

leikmenn sem kynnu að vera að fylgjast með honum, en sem dæmi get ég tekið þegar hann segir 

að NASA notaði aldrei geislasamsætuvarmarafal (eða RTG) í mannaða leiðangra og að „það ætti 

að vera fjandi augljóst hvers vegna ekki! Þau vildu ekki setja geimfara við hliðina á glóandi bolta 

af kjarnorkuvæddum drápara!“ Í frumtexta birtist þetta sem „They didn‘t want to put astronauts 

next to a glowing hot ball of radioactive death!“ Ég valdi hér að þýða orðið „death“ sem 

„drápari“ en ekki „dauði“ þar sem seinna orðið hefði orsakað setninguna til þess að hljóma mjög 

                                                             
3 Sævar Helgi er með BSc próf í jarðfræði frá Háskóla Íslands, formaður Stjörnuskoðunarfélags Seltjarnarness og 
ritstjóri Stjörnufræðivefsins. Hann vinnur einnig við vísindamiðlun hjá verkfræði- og náttúruvísindasviði Háskóla 
Íslands.  
4 Þessa lýsingu má finna á blaðsíðu 100-1 í þýðingu og blaðsíðu 88-90 í frumtexta. Flugsálfræðingurinn Irene Shields 
lýsir þar persónuleika Mark Watneys; hún segir að hann sé fljótur að koma með brandara og að hann hafi góða 
kímnigáfu. Enn fremur tekur hún fram a hann hafi verið valinn í þennan hóp geimfara sérstaklega út af 
persónugerð hans. Watney lýsir sjálfum sér sem nörda á blaðsíðu 23-4 í frumtexta og á blaðsíðu 45 í þýðingu. 

klunnalega. „Drápari“ var því skárri kostur, þar sem orðið nær yfir merkingu „dauðans“ í samhengi 

setningarinnar, enda gefur Watney í skyn að geislasamsætuvarmarafalinn gæti drepið hann  Eins 

sérkennilega og hann orðar það, kemur kímni Watneys mjög skemmtilega út í orðum hans og vildi 

ég síður hætta á að missa hana.  

3.1 Hugtök og íðorð 
 

Ein af ákvörðunum sem ég tók varðandi þýðingu á Marsbúanum var að þýða enska orðið 

„martian“ (til dæmis, í samhenginu „martian landscape,“ eða jafnvel „martian soil“) sem 

„marsneskt/marsneskur“. Þessi ákvörðun var tekin með orðið „jarðneskt/jarðneskur“ í huga, en 

þetta orð má finna bæði í orðabókum og orðasöfnun. Þar sem talað er um álíka fyrirbæri þar sem 

eini munurinn er plánetan sjálf, taldi ég orðið „marsneskt/marsneskur“ virka mjög vel.  

 Það vafðist ansi lengi fyrir manni hvernig þýða skyldi orðið „solar cell“. Eftir að hafa leitað 

á netinu komst ég að þeirri niðurstöðu að íslensku orðin „sólarsella“ og „sólarrafhlaða“ væru bæði 

í notkun og líka víxlanleg. Mér þótti orðið „sólarsella“ vísa aðeins meira í rafhlöðueininguna sjálfa, 

eða selluna, en „sólarrafhlaða“, en það orð þótti mér vísa meira til fyrirbærisins til heildar. Orðið 

„sólarsella“ virðist vera mun algengara á vefnum, en margar síður sem sjá um sölu eða kynningu 

á þeim kjósa að nota það orðalag.    

 Á blaðsíðu 26 er ritað, „[explain] for any layman who may be reading this“ sem gæti 

útleggst sem „ [útskýrt…] virka fyrir leikmönnum sem kynnu að lesa þetta“ sé setningin þýdd 

beint. Fyrst þótti ég viðeigandi að þýða áleiðis: „Ég ætti líklegast að útskýra hvernig sendiferðir á 

Mars virka fyrir þau ykkar ófaglærð sem kynnu að lesa þetta“. Merkingin á bak við „layman“ nær 

nefnilega líka yfir ófaglærða manneskju og orðið „layman terms“ merkir að útskýra eitthvað 

tæknilegt og flókið málefni á því máli sem meðalmanneskja talar. En eftir nánari umhugsun ákvað 

ég að nota orðið „leikmaður“ þar sem orð þetta á sér langa hefð í íslensku máli og orðið 

„ófaglært“ er frekar þunglamalegt orðalag.  

 Þar sem sagan gerist á Mars er óumflýjanlegt að geimstofnanir komi við sögu. Sú stærsta, 

NASA (e. National Astronomical Space Administration) eða Geimvísindastofnun Bandaríkjanna 

kom oft við sögu en ég kaus að halda henni sem „NASA“ í textanum þar sem skammstöfunin er 

mjög þekkt hér á landi. Fjölmargar aðrar stofnanir innan, og/eða tengdar, NASA komu fram í 

bókinni sjálfri: til dæmis SETI (e. Search for Extra-Terrestrial Intelligence), ESA (e. European 

Space Administration) og JPL (e. Jet Propulsion Laboratory). Nafn þessara stofnana ákvað ég líka 

að halda óbreyttum en svo virðist að stjörnufræðingar og þeir sem vinna á þessu sviði þekki aðeins 

til ensku skammstafananna og hafa heiti þeirra aldrei verið þýdd. Eina stofnunin sem að ég kaus 

að þýða var „Víðgeimsnetið“ eða Deep Space Network eins og það kallast á ensku. Ástæðan fyrir 

þessari ákvörðun er sú að bæði er til íslenskt heiti á fyrirbrigðinu sem passar vel inn í textann og 

ekki var kosið að nota skammstöfun á upprunalega málinu.  

 Á heimasíðu Stjörnufræðivefsins er ítarlegt safn upplýsinga um plánetuna sjálfa. Þar að 

auki er listi kennileita á latínu sem reyndist mér góður en í bókinni eru ákveðin kennileiti á Mars 

nefnd á nafn og hjálpar listinn að gera grein fyrir þeim. „Acidalia Planitia“ verður að „Acidalia-

sléttan“ og „Ares Vallis“ verður að „Aresar-dalur“ svo eitthvað sé nefnt. Auk þessara svæðisheita 

er minnst á eitt af tunglum Mars í textanum, Phobos, sem er íslenskað sem Fóbos og haldið þannig. 

Ekki er tekið fram að um tungl Mars er að ræða í frumtexta og er því haldið þannig.  

 Lengi vel var ætlað að íslenska enska orðið EVA (stytting á extra vehicular activity) sem 

„geimganga.“ Samkvæmt netinu, þá var orðið á ensku notað bæði þegar geimfarar gengu út í 

geimnum (eða á braut um einhvern hnött) og þegar þeir stigu fæti á tunglið. En á íslensku leynist 

ákveðið þýðingarmynstur á bak við orðið sem gerir það að verkum að það passi ekki alveg inn í 

umhverfi sögunnar. Eftir að hafa leitað ítarlegar á íslensku, þá fann ég að orðið „tunglganga“ hafi 

verið notað þegar geimfararnir stigu á tunglið (Sævar Helgi 2011). Því er rökrétt að áætla að yrði 

einhvern tímann gengið á Mars, yrði það skrifað sem „Marsganga.“   

 Aðalsöguhetjan talar mikið um samverustað sinn en á ensku er hann kallaður „hab“ sem er 

stytting á enska orðinu „habitat“ eða „aðsetur“ eins og það myndi útleggjast á íslensku. Mér þótti 

„aðsetur“ ekki vera besta orðið til þess að reyna að stytta og íhugaði þá að nota orðið „bústaður“ og 

stytti orðið í „bú“. Ég fékk síðan ábendingu um að nota orðið „híbýli“ eða „býli“ enda væri það 

orð auðveldara að meðhöndla málfræðilega séð, og er það auk þess mjög mikið notað í daglegu 

tali.  

 Orðið „sol“, dregið af orðinu „solar“, er notað til þess að tákna einn sólarhring á Mars en 

„sol“ er örlítið lengri en sólahringurinn er á jörðu. Ég valdi að halda orðinu eins og það birtist í 

frumtexta í dagbókarfærslutitlunum en aðlaga það íslenskri stafsetningu í textanum sjálfum sem 

„sól“ þar sem að mér þótti það mun betra en að þýða það sem „sólarhringur“. Væri talað um 

sólarhring væri líklegra að lesandi myndi miða þá við sólarhringinn eins og hann birtist á jörðu, 

þó svo að tæknilega séð væri það ekki rangt. Þó að ekki sé greinilega tekið fram í textanum sjálfum 

hvað SOL er, skilar merking orðsins sér vel í samhengi textans. Á ensku er orðið „sol“ ekki  notað 

af venjulegu fólki og einkum þekkt af stjörnufræðingum en samkvæmt þeim stjörnufræðingum 

sem ég hef haft samband við er orðið einnig notað af íslenskum stjörnufræðingum.  Með því að 

þýða orðið eins og ég gerði, hafði ég búið til nýja merkingu fyrir orðið, með öðrum orðum, gert 

það að nýyrði. Í textanum birtist orðið þannig að hver dagbókarfærsla Watneys byrjar á því að 

hann tekur fram á hvaða „sól“ hann er, SOL 17, SOL 81, og svo framvegis. Í textanum sjálfum 

segir hann til dæmis „[…] síðustu tvær sólir“ (blaðsíða 108 í þýðingu), og „1387 sólir“ (blaðsíða 

39 í þýðingu). Hann byrjar einnig söguna á því að segja að hann „[…] dó ekki á Sól 6“ (blaðsíða 

2 í þýðingu).   

 „Rover“ er notað yfir þau tæki sem geta ekið þvers og kruss á yfirborði pláneta (einkum 

Mars) en orðið getur einnig náð yfir lendingarförin sjálf. Þeir hafa verið þýddir sem „jeppar“ á 

vefnum, til dæmis á Stjörnufræðivefnum. Ég hef auk þess séð þá einstaka sinnum þýdda sem 

„geimbíll“  en þar sem fyrra orðið, jeppi virðist almennt notað af stjörnufræðingum5 og þeim sem 

hafa áhuga á geimvísindum kaus ég að þýða þá þannig. Einnig er til samheitið „geimjeppi“ en það 

orð virðist notað í minna mæli, ef marka má leitarniðurstöður á vefnum.   

 Það sem mér þótti mikilvægast að ná góðri þýðingu á voru geimförin tvö sem 

sögupersónurnar nota til þess að komast til og frá Mars. Þessi geimför koma oft við sögu og var 

það því mikilvægt að ná fínni þýðingu yfir orðin. Á ensku kölluðust þau MAV (Mars Ascent 

Vehicle) og MDV (Mars Descent Vehicle). Eftir að hafa reynt í langan tíma að íslenska 

skammstafanirnar (til dæmis í MUFFA og MALF) án þess að finna gott og óþjált jafngildi, ákvað 

ég að sleppa að þýða orðin og nota í staðinn orðin sem væri notuð yfir fyrirbærin. Því ákvað ég að 

halda MAV og MDV eins og skammstöfunin birtist fyrst þar sem hvað þau eru að skammstafa er 

útskýrt eftir á. Í öllum öðrum tilvikum ritaði ég MAV og MDV sem „flugtaksþrep“ og 

„lendingarþrep“.   

 En hvað tákna þessi „þrep“ eiginlega? Geimför skiptast yfirleitt í tvö þrep, flugtaksþrep og 

lendingarþrep. Tunglferjan, sem notuð var til þess að lenda á tunglinu, skiptist einmitt í þessi tvö 

þrep en þrepin hýsa ákveðin tæki og tól en í tilviki tunglferjunnar voru rannsóknartækin í 

lendingarþrepinu og stjórnklefinn í flugtaksþrepinu (Sævar Helgi 2010). Þegar geimfar tekur á loft 

eftir að hafa lent á ákveðnum stað, til dæmis á tunglinu eða á Mars, skilur það eftir lendingarþrepið 

(sem einungis hjálpar við lendingu fars á jörðu) og telst þá aðeins sem flugtaksþrep. Samkvæmt 

                                                             
5 Til dæmis hafa Sojourner og Curiosity verið þekktir sem „Sojourner jeppinn“ og „Curiosity jeppinn“ á íslensku 
(„Curiosity (Mars Science Laboratory)“; „Mars Pathfinder og Sojourner jeppinn“) 

stjörnufræðingnum sem ég hafði verið í sambandi við, hafa þessi orð verið notuð yfir þessa hluta 

geimfara síðan byrjað var að fjalla um tunglferðir. Í ljósi þessa, og vegna þess að aðalsöguhetja 

bókarinnar er geimfari, taldi ég því mikið betra að nota þessi íðorð geimvísinda. 

3.2 Uppsetning textans og greinarmerkarsetning 
 

Eins og hefð er fyrir hélt ég mér við uppsetninguna eins og hún birtist í frumtextanum. Mér þótti 

höfundur þannig koma hugsunum aðalpersónunnar vel í gegn og vildi ég halda í þetta form. Því 

tók ég setningu fyrir setningu og þýddi með samræmi innan setningarinnar sjálfrar í huga. Orð  

sem voru skáletruð í textanum var haldið eins þar sem um áherslu upprunalegs höfundar var að 

ræða. Sem dæmi get ég nefnt þegar aðalsöguhetjan er að skrifa í leiðarbókina og það kemur lína 

sem er einfaldlega “Sigh... Water”. Í frumtextanum er þetta líka sérstætt þar sem að hérna er 

höfundur sjálfur að lýsa því að aðalsöguhetja dæsir í þriðju persónu á meðan allur texti fyrir og 

eftir þetta dæs er í fyrstu persónu. Ég valdi að halda þessu í íslensku þýðingunni til að gera það 

sama og höfundur ætlaði sér með þessu innskoti.  

 Ég á það til að skjóta inn „það“ og „þetta“ óþarflega oft, en ég er orðin mjög meðvituð um 

það og reyni að eyða óþarfa innskotum. Ég ákvað einnig að halda setningunum eins og þær voru í 

upprunalega textanum, en ákvað að sleppa semíkommum, og setja í staðinn venjulega kommu eða 

punkt eftir innihaldi textans og í örfáum tilvikum sameinaði ég setningar þar sem þótti hæfi til. Til 

dæmis sameinaði ég tvær setningar sem birtust á blaðsíðu 16 í frumtexta (38 í þýðingu): „That 

means I can feed 62.5 square meters at a depth of 10 centrimeters. About two-thirds of the Hab‘s 

floor“ varð að „Það þýðir að ég geti nært 62,5 fermetra sem eru tíu sentimetra djúpir og taka yfir 

tvo-þriðju hluta gólfsins í Býlinu“. Þó að ég vilji halda uppsetningu textans mjög líkri þeirri sem 

birtist í frumtexta ákvað ég í einhver skipti að sameina setningar líkt og þessa, enda varð flæðið 

mun eðlilegra við að sameina þær. Ég ákvað að halda þankastrikum þar sem þau birtust í texta en 

þau gefa til kynna að ekki hafi verið um hik að ræða heldur um tilvik þar sem ein sögupersóna 

greip fram í fyrir aðra.   

 Ég valdi að rita „%“ sem „prósent“ en í enska textanum er þetta orð einmitt skrifað 

„percent“ og ekki notast við táknið um það. Eftir að hafa skoðað bæði Málfarsbankann og Mörkuð 

íslensk málheild („prósent“) virðist ekkert óeðlilegt við að rita ekki táknið. Mælieiningar fyrir hita 

komu líka fram í bókinni en það voru bæði Celsius og Kelvin. Celsius ritaði ég eins og íslensk 

hefð er fyrir, sem °C. Eftir nánari athugun kom í ljós að mælieiningin Kelvin er ekki rituð með 

gráðumerkinu ° („Kelvin“). Því var einfaldlega skrifað stórt K á eftir tölu.  

3.3 Frávik og breytingar í texta, orðaval og málfræðileg bygging 
 

Þegar verið er að færa merkingu yfir úr einu tungumáli í annað er margt sem maður þarf að hafa í 

huga en bara orðin, eins og þau birtast, sjálf. Vissulega þarf að hafa í huga ólíka málfræðibyggingu 

tungumálanna svo að setningar hljóði sem eðlilegastar. En fyrir utan það, kemur merking orðanna 

sterk inn en hún getur verið færð yfir á hitt málið á marga vegu, en flest tungumál heims hafa ekki 

sömu málfræðiuppsetningu eða jafnvel mörg orð yfir eina merkingu. Því getur skipt máli hvernig 

þýðandinn ákveður að rýna í textann og koma höfundi nær lesendum annars menningarheims. 

Þetta getur sést á því hvernig höfundur skilar persónueinkennum (til dæmis talanda eða orðavali) 

aðalsögupersóna.   

 Breytingar á málfræðilegri byggingu texta voru ekki alvarlegri en þær að setningar voru 

aðlagaðar íslenskri málfræði og setningabyggingu. Ég reyndi að halda setningunum eins og þær 

birtust í frumtextanum en þar sem tungumál eru nær alltaf málfræðilega öðruvísi voru allmörg 

dæmi um að ég þyrfti að breyta textanum örlítið svo að málfræðileg bygging marktextans yrði 

eðlileg. Þetta er aðferð sem Jean-Paul Vinay og Jean Darbelnet greindu frá í bók sinni Comparative 

Stylistics of French and English: A Methodology in Translation, um svokallaða „(málfræðilega) 

tónbreytingu“ innan texta og hvernig þessar breytingar geta verið á margskonar vegu (89-90). Í 

sumum tilvikum breytti ég uppröðun setninga, með því að færa seinni hluta setningar fremst og í 

öðrum tilvikum breytti ég orðflokkum, til dæmis nafnorðum í lýsingarorð eða lýsandi segðir. Gott 

dæmi um fyrra tilvikið var þegar ég tók setningu á blaðsíðu 63 í frumtexta (78 í þýðingu) sem 

hafði verið skrifuð sem „[…] with a full burn, and I mean a full burn, they can lift off again“, og 

breytti uppröðuninni í „[…]geta þau tekist á loft aftur með fullum bruna, og ég meina fullum 

bruna“ þar sem flæðið á íslensku var mun eðlilegra.   

 Sem dæmi um orðflokkabreytingu, talar aðalsöguhetjan í einum kaflanum um þá fjölmörgu 

mæla og viðvaranir sem hann heyrir hljóma í Býlinu. Þessir mælar birtust á frummálinu sem „low 

oxygen alarm“ og „high humidity alarm“. Þó að þesskonar orðmyndun sé algeng á ensku, er hún 

það ekki á íslensku. Væru orð þessi beinþýdd, eins og til dæmis „lítið súrefni(smælirinn)“ og „hátt 

rakastig(sbjallan)“ myndi það hljóma mjög óþjált sem og passa illa inn í íslenska 

málfræðibyggingu. Í þessu tilviki þurfti að umorða til þess að það kæmi vel út á íslensku, sér í lagi 

þar sem ég vildi halda í lýsingarorðin þar sem þau gefa til kynna um hvers konar viðvörun er verið 

að ræða. Væri aðeins talað um „súrefnismæli“ eða „rakastigbjöllu“ væru lesendur ekkert nærri 

hvort að um væri að ræða of mikið eða lítið súrefni, eða of hátt eða lágt rakastig. Ég ákvað að 

breyta því orðunum í lýsandi segðir eins og „mælirinn sem sýndi lítið súrefni“ og „bjallan fyrir 

hátt rakastig“.   

 Breytingar í orðavali voru ófáar. Frekar snemma í þýðingunni, þurfti ég að skilgreina Cubs, 

sem er hafnaboltalið í Chicago, betur en það er frekar óhætt að segja að þeir séu flestum íslenskum 

lesendum ókunnir og því ákvað ég einfaldlega að skrifa þá sem „Chicago Cubs“. Með því að bæta 

við borgarheitinu mun það reynast íslenskum lesendum mikið auðveldara að kynna sér hvað þessir 

„Cubs“ eru. Á blaðsíðu 107 í þýðingunni (97 í frumtexta) gerði ég líkan hlut með því að bæta við 

orði til þess að bæði að ná merkingu betur fram og til þess að aðlaga það betur að íslenskunni, en 

setning var upprunalega á ensku „[…] we could get a broad geological history“ og þýddi ég 

setningu þessa sem„[…] fengjum við góða yfirsýn yfir jarðfræðilega sögu plánetunnar“.6 Það er 

ekki minnst á Mars sjálfan í frumtexta en þarna var hann að tala um lendingarstaðsetninguna á 

plánetunni og hvers vegna sá staður hafði orðið fyrir valinu. Setningin hefði hljóðað illa á íslensku 

hefði ég ekki tekið fram að um plánetuna, Mars, væri að ræða en ekki almenna jarðfræðilega sögu. 

Ég valdi að nota orðið „séns“ þar sem hægt hefði verið að nota „möguleiki“ í staðinn en þau birtast 

til dæmis sem „ekki séns [að ég geti…]“ í textanum sjálfum. Orðið „séns“ á sér langa sögu en það 

hefur fest sér sess í íslensku máli, enda er stafsetning orðsins staðlað og það má finna bæði í 

almennum orðabókum og stafsetningarorðabókum. Orðið er talið óformlegt á Snöru („séns“) en 

mér þótti það við hæfi í textanum þar sem aðalsöguhetjan er að tala til lesenda á frekar óformlegu 

máli. 

   Í frumtexta kom einnig fram eitt orðatiltæki en það orðatiltæki var „beggars can‘t be 

choosers“ sem merkir einfaldlega að þeir sem biðja um eitthvað geta ekki verið vandfúsir eða 

óánægðir með það sem þeir fá. Því ákvað ég að þýða það orðatiltæki með íslenska jafngildinu 

„vandfýsni hæfir ekki snauðum“. Hinar ýmsu upphrópanir voru í textanum, allt frá búkhljóðum og 

yay og boo, í það að vera Jesus Christ og fór það eftir tilvikum hvaða íslenska upphrópun varð 

fyrir valinu sem jafngildi. Í flestum tilvikum reyndi ég að halda hljóðunum líkum þeim í frumtexta. 

                                                             
6 Ég hafði fengið ábendingu um orðið „jarðsaga“ og hvort að það gæti virkað í þessu samhengi, en eftir að hafa 
lesið mig til um skilgreiningu þess þá ákvað ég að nota það ekki. Orðið jarðsaga fæst við sögu Jarðarinnar sjálfrar, 
hvernig hún myndaðist og aðrar breytingar, en ekki annarrar plánetu („jarðsaga“).    

Ég valdi til dæmis að þýða „yay“ einfaldlega sem „jei“, og „wow“ sem „vá“ en síðari upphrópunin 

hefur verið notuð í íslensku talmáli og einnig bókum skrifaðar af rithöfundum eins og Gerði 

Kristnýju, Guðrúnu Helgadóttur og Einari Má („vá“). Upphrópunin „ugh“ fékk þýðinguna „úff“ en 

þar hafði aðalsöguhetjan verið að rifja upp erfiðisvinnu sem honum hafði mislíkað. „Bleh“ birtist 

líka í textanum en þar sem ekki er til samskonar hljóð ákvað ég, með samhengi textans í huga, að 

þýða hann sem „Nóg komið“. „Jesus Christ“ kom tvisvar fyrir í textanum, í fyrra skiptið þá var 

það í enda setningu en í seinna skiptið stóð það eitt og sér. Í seinna skiptið valdi ég að þýða það 

einfaldlega sem „Jesús Kristur“ en í fyrra skiptið, þegar það var hluti af setningu þá passaði það 

illa en setningin byrjar á því að aðalsöguhetjan talar um væntingar sínar (að hann hafi búist við því 

að það yrði kalt) en segir síðan að það sé mikið kaldara en hann hafði búist við („but Jesus Christ!“). 

Í þessu tilviki þótti „Guð minn góður“ hljóða mun betur. Önnur búkhljóð voru íslenskuð með 

jafngildum í íslensku máli; ég hélt til dæmis „um“ eins og það birtist í frumtexta en skrifaði það 

hins vegar sem „umm“ svo að minni líkur væru á misskilningi, „ahh“ hélt sér eins enda um andvarp 

að ræða, og „well“ var þýtt sem „tja“ þar sem á undan í textanum hafði verið um hik að ræða. 

3.4 Blótsyrði 
 

Blótsyrði eru notuð óspart í skáldsögunni en einna mest birtist orðið „fuck“ í allskonar myndum. 

Í síðustu árum hefur það orð heyrst víða sem slanguryrði í daglegu tali þökk sé erlendum áhrifum 

og þá einkum úr enskumælandi efni. En Íslendingar notast einnig við mikið magns íslenskra 

blótsyrða sem eru alveg jafn algeng nú til dags og tökuorðið „fokk“ eða hin birtingarmynd þess 

„fokking“. Því var ákveðið að halda í íslenska málhefð með því að breyta ensku blótsyrðunum í 

sambærileg alíslensk orð, sem dæmi „andskotans“, „helvítis“ og „djöfulsins“.   

 Bókin opnar með línunni „I‘m pretty much fucked“ sem hægt væri að útleggja sem „það 

er út um mig“ en þar sem að aðalpersónan notar blótsyrði fannst mér sú útlegging ekki virka. Því 

þótti mér betra að þýða þetta sem „ég er í djúpum skít“ sem er nær frumtexta hvað varðar 

persónuleika aðalsöguhetjunnar.   

4. Lokaorð 
 

Í þessari ritgerð snerti ég á sögu þýðinga, sem og kenningar tengdar þeim, og fjallaði ég síðan um 

þýðingaferlið sjálft. Ekki hefur mikið verið þýtt af erlendum vísindaskáldsögum sem tengjast 

geimnum og reyndist því erfitt að finna nákvæmar þýðingar yfir ákveðin vísindaleg fyrirbæri. 

Sævar Helgi stjörnufræðingur bæði leiðrétti og leiðbeindi mér að réttum orðum sem séu notuð af 

stjörnufræðingum og geimförum í íslensku tali.   

 Geimferðir og geimvísindi eru að verða sífellt stærri hluti í daglegu tali, þar sem nýjar 

plánetur koma í ljós og mannveran veltir fyrir sér hvert næsta skref hennar sé. Hver veit nema við 

verðum öll Marsbúar einn daginn?  

 

 

 

 

 

 

Sérstakar þakkir fær stjörnufræðingurinn Sævar Helgi 

Bragason sem var mér til halds og trausts í 

þýðingarferlinu en án hans hefði verið erfitt að finna 

og staðfesta heiti á mörgum íðorðum í geimvísindum.  

MARSBÚINN 
    

Fyrsti kafli 

    

 

Leiðarbókarfærsla: SOL 6 

Ég er í djúpum skít.  

 Það er mitt fagmannlega álit.  

 Djúpum skít.  

 Sex dagar liðnir af því sem átti að verða tveir bestu mánuðir lífs míns og þetta er orðið að 

martröð.  

 Ég veit ekki einu sinni hver les þetta. Ætli einhver finni þetta ekki einhvern tímann. 

Kannski eftir svona hundrað ár.  

  Bara svo að þið vitið það... Ég dó ekki á Sól 6. Restin af áhöfninni hélt það auðvitað og ég 

skil alveg af hverju. Kannski verður heill dagur tileinkaður minningu minni og á Wikipediu-

síðunni minni stendur: „Mark Watney er eina mannveran sem hefur dáið á Mars.“  

 Og það verður örugglega rétt. Vegna þess að ég dey að öllum líkindum hér. Bara ekki á 

Sól 6 eins og allir aðrir halda.   

 Sjáum nú til ... hvar á ég að byrja?   

 Aresar-áætlunin. Mannfólkið leitar til Mars til þess að senda fólk til annarrar plánetu í allra 

fyrsta skipti og þannig víkka sjóndeildarhring mannkyns, bla bla bla. Áhöfn Ares 1 stóð sig vel og 

sneru aftur hetjur. Þeim hlotnuðust skrúðgöngur, frægð og ást heimsins.   

 Ares 2 gerði það sama á öðrum stað á Mars. Þeir fengu þétt handtak og bolla af heitu kaffi 

þegar þeir sneru aftur.   

 Ares 3. Það var minn leiðangur. Allt í lagi, ekki alveg minn, þannig séð. Lewis 

leiðangursforingi var við stjórn Ég var bara einn af áhöfninni hennar. Reyndar var ég lægst setti 

meðlimur áhafnarinnar. Ég yrði aðeins „við stjórnina“ ef ég væri sá eini eftir.  

   Og hvað haldið þið? Ég er við stjórn núna.  

 Skyldi þessi leiðarbók verða endurheimt áður en restin af áhöfninni deyr úr elli? Ég geri 

ráð fyrir að þau hafi komist aftur til Jarðar heil á húfi. Krakkar, ef þið lesið þetta: Þetta var ekki 

ykkur að kenna. Þið gerðuð það sem þið urðuð að gera. Hefði ég verið í ykkar sporum hefði ég 

gert það sama. Ég kenni ykkur ekki um þetta og ég er feginn að þið komust af.  

 

 

Ég ætti líklegast að útskýra hvernig sendiferðir á Mars virka fyrir leikmönnum sem kynnu að lesa 

þetta. Við komumst á sporbraut Jarðar á venjulegan hátt, með venjulegu skipi til Hermes. Öll 

Aresar-verkefni nota Hermes til þess að komast til og frá Mars. Það er risastórt og var rándýrt og 

þess vegna smíðaði NASA bara eitt.   

 Þegar við vorum komin til Hermes komu fjögur ómönnuð skip með eldsneyti og birgðir á 

meðan við undirbjuggum okkur fyrir ferðina. Þegar allt var klárt héldum við áleiðis til Mars. En 

það gerðist ekki hratt. Dagar þungefniseldsneytisbruna og innsetningu á braut um Mars eru liðnir.  

 Hermes er knúinn fareindavélum. Þær losa argon  aftur úr skipinu í litlum gusum til þess 

að ná upp svolítilli hröðun. En raunin er sú að það þarf ekki mikið magn af hvarfefnamassa, svo 

að lítið magn af argoni (og kjarnaofn sem getur knúið hlutina) gerir okkur kleift að auka hraðann 

jafnt og þétt alla leiðina þangað. Þið yrðuð ansi hissa ef þið vissuð hversu hratt er hægt að komast 

með lítilli hröðun í langan tíma.  

 Ég gæti skemmt ykkur með sögum af því hvað við skemmtum okkur mikið á leiðinni en 

ég geri það ekki. Mig langar helst ekki að rifja það upp núna. Það nægir að segja að við komumst 

af alla 124 dagana til Mars án þess að kyrkja hvert annað.  

 Þaðan fórum við með MDV (lendingarþrepi) að yfirborðinu. Lendingarþrepið er í 

grundvallaratriðum stór dós með léttum stýrisknýflum og áföstum fallhlífum. Eini tilgangur þess 

er að koma sex mannverum af sporbraut Mars niður á yfirborðið án þess að drepa þær.   

 Og þá er komið að alvöru kúnstinni við könnunarleiðangur á Mars: að koma öllu draslinu 

okkar þangað á undan okkur.   

 Alls fjórtán ómannaðar skutlur komu fyrir öllu sem við þurftum til að athafna okkur á 

yfirborðinu. Nasa gerði sitt besta til þess að láta öll birgðaförin lenda á nokkurn veginn sama svæði 

og þeim hafði tekist það ágætlega. Birgðirnar eru nefnilega ekki eins viðkvæmar og mannverur og 

geta því lent frekar harkalega. En þær eiga það til að hendast til og frá.  

 Auðvitað vorum við ekki send til Mars fyrr en staðfest var að allar birgðir væru komnar á 

yfirborðið og umbúðirnar hefðu ekki rofnað. Sendiför til Mars tekur um þrjú ár frá upphafi til enda 

að birgðaleiðöngrunum meðtöldum. Og í rauninni, á meðan áhöfn Ares 2 var á heimleið, voru 

birgðirnar fyrir Ares 3 á leiðinni til Mars.    

 Mikilvægasti hluti birgðanna var auðvitað MAV. Flugtaksþrepið. Með því förum við 

nefnilega aftur upp í Hermes eftir að við höfum lokið ætlunarverki okkar á yfirborðinu.  

Flugtaksþrepið þurfti mjúka og örugga lendingu (sem var andstætt við loftpúðahoppufjörið sem 

hinar birgðirnar fengu). Auðvitað var Houston í stöðugu sambandi við tækið og hefðu einhver 

vandamál komið upp hefðum við farið framhjá Mars og aftur heim án þess að lenda.   

 Flugtaksþrepið er ansi svalt. Við efnabreytingar sem gerast í andrúmsloftinu á Mars breytist 

hvert kílógramm af vetni sem maður kemur með sér í þrettán kílógrömm af eldsneyti. Það er samt 

hægt ferli. Það tekur um tuttugu og fjóra mánuði að fylla tankinn. Þess vegna sendu þau tækið 

löngu áður en við komum hingað.   

 Þið getið rétt ímyndað ykkur hversu vonsvikinn ég var þegar ég sá að flugtaksþrepið var 

horfið. 

 

 

 

Það var fáránleg röð atvika sem leiddi til þess að ég nánast dó og enn fáránlegri röð atvika sem 

leiddi til þess að ég komst af.   

 Aresar-áætlunin á að geta þolað vindhviður í sandstormum upp að 150 km/klst. Þegar 175 

km/klst vindur skall á okkur voru þau í Houston-stjórnstöðinni því augljóslega óróleg. Við 

klæddum okkur í geimbúningana og hrúguðumst saman í miðju Býlinu, bara til öryggis ef 

þrýstingurinn í því skyldi minnka. En Býlið var ekki vandamálið.  

 Flugtaksþrepið er geimskip. Í því er mikið af viðkvæmum hlutum. Það þolir storm upp að 

vissu marki en það þolir ekki endalausan sandblástur. Eftir einn og hálfan tíma í stöðugum vindi 

skipaði NASA okkur að hætta við leiðangurinn. Engan langaði að binda endi á mánaðarlangan 

leiðangur eftir aðeins sex daga en ef flugtaksþrepið yrði fyrir meira hnjaski sætum við öll hérna 

föst.  

 Við urðum að fara út í storminn til þess að komast frá Býlinu að flugtaksþrepinu. Það var 

áhættusamt en hvað annað gátum við gert?   

 Allir komust á leiðarenda nema ég.  

 Aðalgervihnattadiskurinn okkar, sem sendir merki á milli Býlisins og Hermes, rifnaði upp 

frá undirstöðunni og barst til með vindinum eins og fallhlíf. Á leiðinni rakst hann á 

móttökuloftnetið okkar. Svo rakst endinn á mjórri loftnetsstöng í mig. Hún smaug í gegnum 

búninginn eins og byssukúla í gegnum smjör og þegar hún reif upp síðuna á mér fann ég fyrir 

versta sársauka sem ég hef nokkurn tímann fundið. Mig rámar óljóslega í að hafa misst andann 

(frekar eins og hann hafi verið þvingaður úr mér) og fengið sársaukafulla hellu við snögga 

þrýstingsmissinn í búningnum mínum.   

 Það síðasta sem ég man var Johanssen að teygja höndina vonleysislega í áttina til mín. 

 

 

Ég vaknaði við súrefnisviðvörun í búningnum mínum. Þetta óþolandi stöðuga tíst vakti mig upp 

frá djúpri og verulegri löngun minni til þess eins að drepast.   

 Storminn hafði slotað: ég lá á grúfu, nánast grafinn í sandinn. Ég rankaði við mér dasaður 

og velti því fyrir mér af hverju ég væri ekki steindauður.   

 Loftnetið hafði stungist í mig af nógu miklum krafti til þess að gera bæði gat á búninginn 

og síðuna á mér en stansaði á mjaðmagrindinni. Það var sem sagt aðeins eitt gat á búningnum (og 

auðvitað eitt gat á mér).   

 Ég hafði kastast afturábak dágóðan spotta og niður bratta hæð. Einhvern veginn hafði ég 

lent á grúfu og við það vast sérkennilega upp á loftnetið þannig að það sneri upp á gatið á 

búningnum og herti fyrir. Það varð að veikri þéttingu.  

 Svo rann mikið blóð úr sárinu í átt að gatinu. Þegar blóðið nálgaðist það, gufaði vatnið í 

því fljótt upp sökum loftstreymis og lágþrýstings og skildi eftir sig slímkennt jukk. Meira blóð 

fylgdi í kjölfarið og varð líka að jukki. Að lokum lokaði það fyrir opin í kringum gatið og dró úr 

lekanum í eitthvað sem búningurinn gat unnið á móti.   

 Búningurinn stóð sig prýðilega. Hann skynjaði þrýstingslækkunina og tók stöðugt inn á sig 

loft úr nítrógentankinum mínum til þess að jafna það upp. Þegar lekinn var orðinn viðráðanlegur 

þurfti hann aðeins að láta nógu mikið loft seytla inn til þess að vega upp á móti loftmissinum.  

 Eftir smátíma var CO2 (koltvísýrings) gleypirinn í búningnum uppurinn. Það er eiginlega 

takmörkunin á lífsstuðningi. Ekki hversu mikið súrefni maður tekur með sér, heldur hversu mikinn 

koltvísýring maður getur losað sig við. Í Býlinu er ég með súrefnisjafnara en það er stórt tæki sem 

brýtur niður koltvísýring og vinnur úr honum súrefni. Geimbúningar verða að vera færanlegir og 

því notast þeir aðeins við einfalt ferli sem felst í upptöku efnis með eyðanlegum síum. Ég hafði 

sofið svo lengi að síurnar voru núna gagnslausar.   

 Búningurinn skynjaði þetta vandamál og hafði skipt yfir í neyðarham sem verkfræðingarnir 

kalla „blóðtöku“. Þar sem búningurinn gat ekki skilið koltvísýringinn í sundur hleypti hann 

vísvitandi lofti út í andrúmsloft Mars og fyllti sig aftur með nitri. Ég var fljótlega búinn með allt 

nitur út af bæði gatinu og blóðtökunni. Það eina sem ég átti eftir var súrefnistankurinn minn.  

 Svo hann gerði það eina sem hann gat til þess að halda mér á lífi. Hann byrjaði að fylla sig 

með hreinu súrefni. Núna var ég í hættu að deyja úr súrefniseitrun þar sem mjög mikið magn 

súrefnis getur leitt til þess að taugakerfið, lungun og augun brenni upp. Kaldhæðnislegur dauðdagi 

fyrir mann með lekan geimbúning, of mikið súrefni.   

 Hvert einasta skref hefði kveikt á pípandi viðvörunum, aðvörunum og hættumerkjum. En 

það var súrefnisviðvörunin sem vakti mig.     

 Við þurfum að gangast undir gríðarmikla þjálfun fyrir geimleiðangra. Ég eyddi heilli viku 

á jörðinni í að fara í gegnum neyðaræfingar í geimbúningi. Ég vissi hvað ég átti að gera.   

 Ég teygði mig varlega í viðgerðarbúnaðinn á hliðinni á hjálmnum mínum. Hann er ekkert 

annað en trekt með litlum ventli á mjóa endanum og mjög límkenndri kvoðu á breiða endanum. 

Hann er hugsaður þannig að ventillinn sé opinn og breiði endinn festur yfir holuna. Loftið kemst 

út um ventilinn og kemur þannig ekki í veg fyrir að kvoðan innsigli gatið vel. Svo skrúfar maður 

fyrir ventilinn og þá er gatinu lokað.   

 Erfiðasta verkefnið var að færa loftnetið frá. Ég kippti því út eins hratt og ég gat og 

kveinkaði mér þegar loftþrýstingurinn í búningnum féll skyndilega, mig svimaði og ég fann fyrir 

æpandi sársauka í síðunni.   

 Ég náði í viðgerðarbúnaðinn og setti hann yfir sárið og lokaði því. Það hélt. Búningurinn 

bætti upp loftið sem vantaði með ennþá meira súrefni. Ég las á mælitækið á handleggnum og sá 

að nú var 85 prósent súrefni í búningnum. Sem viðmið er súrefnismagnið í andrúmslofti jarðar um 

21 prósent.  Ef ég eyði ekki of miklum tíma svona verður í lagi með mig.   

 Ég staulaðist upp hæðina aftur að Býlinu. Þegar ég komst upp á hæðarbrúnina sá ég dálítið 

sem gladdi mig mikið og annað sem gerði mig mjög leiðan: Býlið var í lagi (jei!) og flugtaksþrepið 

var horfið (búú!).   

 Á þeirri stundu vissi ég að það væri úti um mig. En ég hafði enga löngun til að deyja á 

yfirborði Mars. Ég haltraði aftur að Býlinu og kom mér með erfiðismunum inn í 

þrýstijöfnunarklefann. Um leið og þrýstingurinn varð jafn reif ég af mér hjálminn.   

 Þegar ég var kominn inn í Býlið fór ég úr búningnum og náði nú fyrst að skoða sárið 

vandlega. Ég þyrfti að sauma það saman. Sem betur fer höfðum við öll fengið þjálfun í almennum 

hjúkrunaraðgerðum og Býlið var vel búið af frábærum sjúkravörum. Ég sprautaði mig með 

deyfilyfi, hreinsaði sárið, saumaði níu spor og þá var því lokið. Ég þyrfti að vera á sýklalyfjum í 

hálfan mánuð en að öðru leyti yrði allt í lagi með mig.   

 Þó svo að ég vissi að það þýddi ekki neitt reyndi ég samt að kveikja á samskiptabúnaðinum. 

Ekkert svar auðvitað. Munið þið ekki að aðalgervihnattadiskurinn fauk í burtu? Það tók með sér 

móttökuloftnetið líka. Býlið var með tvö önnur samskiptakerfi en bæði voru eingöngu ætluð til 

samskipta við flugtaksþrepið sem var búið öflugara kerfi og sendi boðin áfram til Hermes. 

Flugtaksþrepið þarf sem sagt að vera til staðar.   

 Ég hafði enga leið til þess að tala við Hermes. Ég gæti fundið diskinn á yfirborðinu fljótlega 

en það tæki mig margar vikur að gera við hana og þá yrði það of seint. Þegar hætt er við fyrirætlanir 

fer Hermes af sporbraut innan sólarhrings. Hreyfing sporbrauta gerir ferðina styttri og öruggari því 

fyrr sem maður leggur af stað svo af hverju ætti maður að bíða?   

 Þegar ég skoðaði búninginn minn sá ég að loftnetið hafði plægt í gegnum lífsmarkaskjáinn. 

Á marsgöngu eru búningar allrar áhafnarinnar tengdir þannig að við sjáum lífsmörk hvers annars. 

Hinir áhafnarmeðlimirnir hefðu séð þrýstinginn í búningnum mínum falla næstum niður í núll og 

lífsmörkin síðan hverfa. Fyrir utan það að þau voru vitni að því að ég flaug niður hæð eftir að hafa 

verið stunginn af spjóti í miðjum sandstormi... já, já. Þau héldu að ég væri dauður. Hvað annað 

gætu þau haldið?  

 Þau hafa kannski rætt stuttlega um að sækja líkið af mér en reglurnar eru skýrar. Ef 

meðlimur áhafnar deyr á Mars verður hann eftir á Mars. Ef líkið er skilið eftir verður flugtaksþrepið 

léttara á bakaleiðinni. Það þýðir meira tiltækt eldsneyti og stærri skekkjumörk fyrir 

eldflaugaspyrnuna. Það þýðir ekkert að fórna því fyrir einhverja væmni.  

 

 

 

Svo þannig er ástandið. Ég er strandaður á Mars. Ég get hvorki haft samband við Hermes né jörð. 

Allir halda að ég sé dauður. Ég er í Býli sem er hannað til þess að endast í þrjátíu og einn dag.   

 Ef súrefnisjafnarinn bilar kafna ég. Ef vatnsvinnslutækið gefur sig dey ég úr þorsta. Ef það 

kemur gat á Býlið spring ég í tætlur ef svo má segja. Ef ekkert af þessu gerist verð ég á endanum 

uppiskroppa með mat og svelt í hel.   

 Svo já, ég er í djúpum skít.   

 

          Annar kafli 

 

 

Leiðarbókarfærsla: SOL 7 

Allt í lagi, ég svaf vel í nótt og ástandið virðist ekki eins vonlaust og það virtist í gær.   

          Ég tékkaði á birgðunum og fór í stutta marsgöngu til þess að tékka á tækjunum úti. Svona 

er staðan núna:  

          Yfirborðsleiðangurinn átti að vara í þrjátíu og einn dag. Í öryggisskyni var nógu mikið af 

matarbirgðum í birgðaflauginni til þess að endast allri áhöfninni í fimmtíu og sex daga. Þannig að 

ef ein eða tvær birgðaflaugar lentu í vandræðum ættum við samt nógu mikið af birgðum til þess 

að ljúka við leiðangurinn.   

          Við vorum búin að vera hérna í sex daga þegar allt fór til fjandans sem þýðir að það er nægur 

matur eftir til þess að endast sex manneskjum í fimmtíu daga. Ég er bara einn hérna svo það mun 

endast mér í þrjú hundruð daga. Og það er bara ef ég skammta það ekki niður. Svo ég get verið 

hér í dágóðan tíma.  

          Ég á líka nóg af göngubúningum. Hver áhafnarmeðlimur var með tvo búninga: geimbúning 

ætlaðan flugi bæði upp og niður sem við gætum verið í, og svo mikið fyrirferðarmeiri og sterklegri 

búning sem við gætum klæðst á marsgöngu. Það var gat á fluggeimbúningnum mínum og restin af 

áhöfninni var auðvitað í sínum uppi á Hermes. En allir marsgöngubúningarnir sex voru ennþá 

hérna og í fullkomnu ásigkomulagi.   

          Býlið stóð af sér óveðrið án nokkurra vandkvæða. En úti er ástandið ekki eins gott. Ég finn 

ekki gervihnattadiskinn. Hann fauk örugglega marga kílómetra í burtu.  

          Flugtaksþrepið var horfið, auðvitað. Áhafnarmenn mínir fóru á því til Hermes. Neðsti hluti 

þess (lendingarhlutinn sjálfur) er samt ennþá hérna. Engin ástæða til þess að taka það með þegar 

þyngdin er óvinur manns. Í því telst lendingarbúnaðurinn, eldsneytisstöðin og allt annað sem 

NASA taldi að við þyrftum ekki fyrir ferðina aftur upp á sporbraut.   

          Lendingarþrepið er á hliðinni og gat á skrokknum. Svo virðist vera að stormurinn hafi rifið 

upp hreyfilhlífina á aukafallhlífinni (sem við þurftum ekki að nota við lendingu). Þegar fallhlífin 

opnaðist dró hún lendingarþrepið út um allt og skellti því á öllum steinunum á svæðinu. Ekki að 

ég hefði haft eitthvert gagn af lendingarþrepinu. Stýrisknýflarnir á því geta ekki einu sinni lyft 

sinni eigin þyngd. En það hefði verið hægt að nota hana í varahluti. Kannski er það enn hægt.   

          Báðir jepparnir eru hálfgrafnir í sandinn en þeir eru samt í góðu ásigkomulagi. 

Þrýstingsinnsiglin eru enn í lagi. Gæti staðist. Vinnuverklagið er þannig að ef við lendum í stormi 

hætta þeir allri hreyfingu og bíða þar til honum slotar. Þeir eru gerðir til þess að standast illa 

meðferð. Ég get grafið þá upp á einum degi eða svo.   

          Ég er í engu sambandi við veðurstöðvarnar sem eru staðsettar í um kílómetra fjarlægð frá 

Býlinu í fjórar áttir. Þær gætu allt eins verið í fullkomnu ásigkomulagi. En samskiptakerfi Býlisins 

er svo veikt núna að það nær ekki einu sinni einn kílómetra í burtu.   

          Sólarsellusamstæðan er þakin sandi sem gerir hana gagnslausa (vísbending: sólarsellur þurfa 

sólarljós til þess að búa til rafmagn) en eftir að ég hafði sópað af henni virkaði hún aftur. Sama 

hvað ég enda með að gera mun ég eiga nóg af rafmagni. Tvö hundruð fermetrar af sólarsellum 

með nægum vetnisrafölum til þess að geyma gott magn af umframorku. Það eina sem ég þarf að 

gera er að sópa af þeim með nokkurra daga millibili. 

          Þökk sé harðgerðri hönnun Býlisins er allt í góðu standi inni.  

          Ég lét greina súrefnisjafnarann. Tvisvar. Hann er í fullkomnu lagi. Ef eitthvað kemur fyrir 

hann er ég með einn bráðabirgðagjafa. En hann er aðeins til neyðarnotkunar á meðan verið er að 

gera við aðalgjafann. Varagjafinn sundrar ekki koltvísýringnum til þess að ná súrefninu úr honum. 

Hann gleypir hann bara eins og geimbúningarnir gera. Hann á að endast í fimm daga áður en 

síurnar mettast, sem gefur mér þrjátíu daga (bara ein manneskja sem þarf að anda en ekki sex). 

Það er smáöryggi í því.  

          Vatnsvinnslutækið virkar líka vel. Slæmu fréttirnar eru samt þær að það er ekkert varatæki. 

Ef það hættir að virka þarf ég að drekka varabirgðirnar á meðan ég set upp frumstæða eimingarstöð 

til þess að sjóða þvag. Auk þess missi ég um hálfan lítra á vatni á dag við að anda þangað til rakinn 

í Býlinu nær hámarki og vatn byrjar að safnast saman á hverjum yfirborðsfleti. Þá mun ég sleikja 

veggina! Jei. Hvað með það, í bili eru engin vandræði með vatnsvinnslutækið.  

           Sem sagt, matur, vatn og skjól er allt tryggt. Ég verð að byrja að skammta mér mat núna. 

Máltíðirnar eru nú þegar í algjöru lágmarki en ég held að ég ætti að vera í lagi ef ég borða aðeins 

3/4  hvers matarskammts. Það ætti að breyta mínum þrjú hundruð dögum í fjögur hundruð. Þegar 

ég aflaði mér vista í kringum sjúkrarýmið fann ég aðalvítamínflöskuna. Það eru næg fjölvítamín í 

henni til þess að endast í mörg ár þannig að ég mun ekki lenda í neinum næringarvandamálum (en 

það skiptir samt ekki máli hversu mikið ég japla á vítamínum, ég svelt í hel þegar ég klára matinn).  

          Það er morfín í sjúkrarýminu fyrir neyðartilvik og meira að segja nóg af því fyrir banvænan 

skammt. Ég ætla ekki að svelta hægt í hel skal ég segja ykkur. Ef það endar þannig vel ég frekar 

auðveldu leiðina.   

          Allir í leiðangrinum sérhæfðu sig í tveimur hlutum. Ég er grasafræðingur og 

vélaverkfræðingur, í grundvallaratriðum maðurinn sem lagar allt og fiktar með plöntur. 

Vélaverkfræðin gæti bjargað lífi mínu ef eitthvað bilar.   

          Ég hef verið að hugsa um hvernig ég lifi þetta af. Þetta er ekki alveg vonlaust. Það verða 

mannverur aftur á Mars þegar Ares 4 lendir eftir fjögur ár (ef ég geri ráð fyrir að það hafi ekki 

verið bundinn endi á leiðangrana vegna „dauða“ míns).   

          Ares 4 mun lenda á Schiaparelli-gígnum, sem er í um 3200 kílómetra fjarlægð frá 

staðsetningu minni hér á Acidalia-sléttunni. Það er ekki séns að ég komist þangað einsamall. Ef ég 

gæti haft samskipti yrði mér kannski bjargað. Ég er ekki viss hvernig þau gætu það með það sem 

þau hafa í höndunum en NASA-stofnunin er uppfull af gáfuðu fólki.  

          Því er það verkefnið mitt núna. Finna leið til þess að ná sambandi við Jörðu. Ef mér tekst 

það ekki, þá finna leið til þess að ná sambandi við Hermes þegar það snýr aftur með meðlimi Ares 

4.  

          Ég hef að sjálfsögðu ekki fundið út hvernig á að lifa af fjögur ár með eins árs birgðir af mat. 

En ég tek eitt skref í einu. Ég er orðinn vel saddur núna og með eitt markmið: laga fjandans 

fjarskiptatækið. 

 

Leiðarbókarfærsla: SOL 10 

          Jæja, ég er búinn að fara í þrjár marsgöngur núna og hef ekki fundið neinn vott um 

gervihnattadiskinn ennþá.  

          Ég gróf upp einn bílinn og keyrði aðeins um, en eftir nokkurra daga ráf er kominn tími á að 

gefast upp. Stormurinn hefur örugglega feykt honum langa leið og síðan séð um að afmá öll för 

og ummerki sem gætu hafa skilið eftir sig slóð. Gróf hann örugglega í sandinn líka.  

 Ég eyddi mestöllum deginum úti hjá leifum fjarskiptakerfisins. Það er mjög sorgleg sjón. 

Þetta er orðið svo helvíti gagnslaust að ég gæti allt eins öskrað í átt að Jörðu.   

 Ég gæti hent saman ófullkomnum diski úr málmi sem er í kringum bækistöðina en þetta er 

engin talstöð sem ég er að fást við hérna. Samskipti á milli Mars og Jarðar eru ekkert smámál og 

þarfnast ákaflega sérhæfðra tækja. Ég get ekki bara vippað einhverju saman úr álpappír og tyggjói.  

  Ég þarf að skammta niður marsgöngurnar eins og matinn. Það er ekki hægt að hreinsa CO2-

síurnar. Þegar þær mettast eru þær ónothæfar. Leiðangurinn gerði ráð fyrir fjögurra tíma göngu á 

dag fyrir hvern meðlim áhafnarinnar. Sem betur fer eru CO2-síurnar svo litlar og léttar að NASA 

hafði leyft sér að senda fleiri en við þurftum. Í heildina duga CO2-síurnar mér í 1500 klukkustundir. 

Fari ég yfir þann tíma verð ég að láta það duga sem ég næ með því að blóðtaka loftið.   

 Fimmtán hundruð klukkustundir hljóma kannski mikið en ef ég ætla að eiga einhverja von 

á björgun þarf ég að eyða að minnsta kosti fjórum árum hérna, með að minnsta kosti nokkrum 

tímum á viku tileinkaða í sópum af sólarsellunum. Hvað með það. Engar óþarfa marsgöngur.  

 

 

Það sem er annað í fréttum er það að ég er komin með hugmynd að mat. Grasafræðiþekkingin mín 

gæti loksins komið sér að notum.   

 Til hvers að koma með grasafræðing á Mars? Plánetan er nú fræg fyrir það að það vex 

ekkert á henni. Hugmyndin var eiginlega sú að reikna út hversu vel hlutir vaxa í þyngdaraflinu á 

Mars og sjá hægt væri að gera með jarðveginn þar, ef eitthvað. Stutta svarið er: mjög mikið... 

næstum því. Jarðvegurinn á Mars inniheldur marga grundvallareiginleika fyrir plönturæktun en 

það er fullt að gerast í jarðveginum á Jörðinni sem gerist ekki á Mars. Þó svo að við myndum setja 

jarðveginn í andrúmsloft Jarðar og vökva hann nógu mikið. Gerlastarfsemi, sérstök næringarefni 

sem koma frá dýrum, o.s.frv. Ekkert af því er að gerast á Mars. Eitt af verkefnum mínum í þessum 

leiðangri var að skoða hvernig plöntur vaxa hérna, með því að blanda saman jarðvegi og 

andrúmslofti bæði Jarðar og Mars á mismunandi hátt.   

 Þess vegna kom ég með lítið magn af jarðvegi og fullt af fræjum frá Jörðu með mér.  

 Ekki verða samt of spennt. Þetta er nægur jarðvegur til þess að fylla upp í blómapott og 

einu fræin sem ég tók með mér eru mismunandi grös og runnar. Þau eru harðgerðustu og 

auðræktanlegustu plönturnar á Jörðu og því ákvað NASA að nota þær sem tilraunadýr.   

 Ég er því með tvö vandamál: ekki næga mold og enga æta plöntu til þess að setja í hana.  

 En ég er grasafræðingur, fjandinn hafi það. Ég ætti að finna leið til þess að láta þetta virka. 

Ef mér tekst það ekki verð ég mjög svangur grasafræðingur í heilt ár. 

 

Leiðarbókarfærsla: SOL 11 

Hvernig ætli Chicago Cubs gangi? 

 

Leiðarbókarfærsla: SOL 14 

Ég lauk B.S. náminu mínu við Háskólann í Chicago. Helmingur fólksins sem lærði grasafræði 

voru hippar sem héldu að þeir gætu snúið aftur í einhvers konar náttúrulegt heimskerfi og fætt 

þannig, einhvern veginn yfir sjö milljarða manna með forðasöfnun. En þeir eyddu meiri hluta 

tímans í að finna út betri leiðir til þess að rækta gras. Mér líkaði ekki vel við þá. Ég hef alltaf staðið 

með vísindunum en ekki einhvers konar kjaftæði eins og samsæriskenningunni um Nýja 

heimsskipan.  

 Ég hló að þeim þegar þeir bjuggu til safnhauga og reyndu að varðveita hverja einustu örðu 

af lífrænu efni. „Sjá þessa hippakjána! Sjá þeirra aumkunarverðu tilraunir til þess að líkja eftir 

margslungnum vistkerfum Jarðar í bakgarðinum sínum.“  

 En auðvitað er ég að gera þetta sama núna. Ég er að bjarga hverju einasta lífefni sem ég 

finn. Í hvert skipti sem ég klára máltíð set ég afgangana í safnfötu. Hvað varðar annan lífrænan 

úrgang...  

 Það eru háþróuð klósett í Býlinu. Saur er loftþurrkaður og síðan safnað saman í lokaða 

poka sem við getum losað okkur við á yfirborðinu.   

 Ekki lengur!  

 Ég fór meira að segja í marsgöngu einungis til þess að safna saman þeim saurpokum sem 

hafði verið hent áður en áhöfnin fór. Þar sem saurinn er algjörlega þurr eru engar bakteríur í honum 

lengur, en hann inniheldur samt ennþá samsett prótín sem gera hann að gagnlegum áburði. Ef ég 

setti hann í vatn myndu virku bakteríurnar fljótlega kaffæra hann og leysa af hólmi þann stofn sem 

Klósett Dauðans drap.  

  Ég fann stórt ílát sem ég setti smávatn í og bætti svo við þurrkaða saurnum. Síðan þá hef 

ég sett minn eigin saur í það. Því verr sem það lyktar, því betur gengur. Þá er bakterían að vinna!  

 Þegar mér tekst að koma með marsneskan jarðveg hingað inn get ég blandað honum við 

saurinn og breitt úr honum. Svo get ég stráð jarðvegi frá Jörðu ofan á. Þið gætuð haldið að það 

væri ekkert svo mikilvægur þáttur en hann er það. Það eru margir tugir bakteríutegunda í 

jarðveginum okkar sem eru nauðsynlegar fyrir plöntuvöxt. Þær breiðast út og fjölga sér eins og ... 

tja, eins og bakteríusýking.   

 Mannfólkið hefur notað eigin saur sem áburð í aldaraðir. Hann ber líka gott nafn: 

„næturjörð“. Þetta er venjulega ekki fyrirmyndarleið til að rækta uppskeru þar sem hún breiðir úr 

sjúkdóma, mannlegur úrgangur inniheldur sýkla sem, eins og þið giskuðuð rétt, smitar mannfólk. 

En það er ekkert vandamál fyrir mér. Einu sýklarnir í þessum úrgangi eru þeir sem ég er nú þegar 

með.  

 Innan viku verður marsneski jarðvegurinn tilbúinn til þess að láta plöntur spíra í honum. 

En ég gróðurset þær ekki strax. Ég næ í meiri lífvana jarðveg að utan og breiði yfir hann smávegis 

af lifandi jarðveginum. Hann „smitar“ nýju jörðina og ég mun hafa tvöfaldað það sem ég byrjaði 

með. Eftir aðra viku tvöfalda ég hann aftur og svo koll af kolli. Auðvitað bæti ég samtímis við 

glænýrri mykju.   

 Rassgatið er að gera eins mikið til þess að halda mér á lífi og heilinn.   

 Ég er ekkert að finna upp einhverja nýja hugmynd. Í áratugi hafa margir velt vöngum yfir 

því hvernig hægt sé að gera jarðveg á Mars gróðurvænan. Ég er bara að prófa þetta fyrstur allra.   

 Ég fór í gegnum matarbirgðirnar og fann alls konar hluti sem ég get gróðursett. Til dæmis 

baunir. Og mikið af þeim. Ég fann líka nokkrar kartöflur. Ef einhverjar af þeim gætu spírað eftir 

allt sem þær hafa gengið í gegnum væri það frábært. Þar sem ég er með nánast óendanlegar birgðir 

af vítamínum eru einhvers konar kaloríur það eina sem mig vantar til þess að lifa af.  

 Gólfið í Býlinu er um 92 fermetrar. Ég áætla að nýta það allt til tilraunarinnar. Mér er sama 

þó að ég gangi á mold. Það verður samt mikil vinna en ég þarf að þekja allt gólfið upp að 10 

sentimetrum. Það þýðir að ég þarf að bera um 9,2 rúmmetra af marsneskum jarðvegi inn í Býlið. 

Ég næ kannski einum tíunda hluta þess í gegnum þrýstijöfnunarklefann í einu og það verður mjög 

erfið vinna að safna því öllu saman. En að lokum, ef allt fer samkvæmt áætlun, verð ég með 92 

fermetra af jarðvegi til uppskeru.   

 Ó já, ég er grasafræðingur! Hræðist mína grasafræðilegu hæfileika!   



   

37 
 

 

Leiðarbókarfærsla: SOL 15 

Úff! Þetta er sko erfiðisvinna!   

 Ég eyddi tólf tímum í dag á marsgöngu við að bera mold inn í Býlið. Ég náði samt bara að 

fylla lítinn hluta af bækistöðinni, kannski svona um 5 fermetra. Ef ég held svona áfram tekur það 

mig margar vikur í viðbót að bera inn nógu mikinn jarðveg. En þegar öllu er á botninn hvolft er 

tími það eina sem ég á.   

 Fyrstu nokkrar marsgöngurnar voru frekar afkastalitlar en þá fyllti ég bara lítil ílát og bar 

þau inn í gegnum þrýstijöfnunarklefann. Svo varð ég nógu vitur til þess að setja eitt stórt ílát inn í 

klefann sjálfan og fyllti það með litlu ílátunum. Þetta flýtti mikið fyrir vegna þess að það tekur í 

kringum tíu mínútur að fara í gegnum klefann.   

 Ég er með verk allstaðar. Og skóflurnar sem ég er með eru gerðar til þess að taka sýni en 

ekki til mikils moksturs. Ég er að drepast í bakinu. Ég leitaði í gegnum hjúkrunarbirgðirnar og 

fann eitthvað af verkjalyfjum. Ég tók þau fyrir tíu mínútum. Ættu að fara virka fljótlega.  

  Hvað með það, það er gott að sjá einhvern afrakstur. Kominn tími á að byrja að láta 

bakteríurnar verka á steinefnin. Eftir hádegismat. Enga þrjá-fjórðu skammtastærð í dag. Ég er 

búinn að vinna mér inn fyrir fullri máltíð.  

 

Leiðarbókarfærsla: SOL 16 

Eitt vandamál sem ég hafði ekki hugsað út í: vatn.   

 Tilvera á yfirborði Mars í nokkrar milljónir ára virðist hafa þurrkað upp allan vökva í 

jarðveginum. Meistaragráða mín í grasafræði gerir mig nokkuð vissan um að plöntur þurfi raka 

mold til þess að dafna að ég tali ekki um bakteríurnar sem verða að geta lifað í moldinni.  

 Sem betur fer á ég vatn. En ekki eins mikið og ég vildi. Til þess að þetta verði 

framkvæmanlegt þarf jarðvegurinn rúma 40 lítra af vatni á hvern rúmmetra. Heildaráætlunin gerir 

ráð fyrir 9,2 rúmmetrum af jarðvegi. Þannig að ég enda með að þurfa um 368 lítra af vatni til þess 

að næra hann.  

  Býlið er með frábært vatnsvinnslutæki. Besta tækni sem var fáanleg á Jörðu. Þannig að 

NASA áleit svo: „Hvers vegna að senda fullt af vatni þangað? Sendum bara nóg til þess að nota í 

neyðartilvikum.“ Mannskepnan þarf rúma þrjá lítra af vatni á dag til þess að lifa áhyggjulaust. Þau 

skömmtuðu okkur 50 lítrum hverju eða 300 lítrum á Býlið í heildina.   

 Ég er tilbúinn að nýta allt nema 50 neyðarlítra við tilefnið. Það þýðir að ég geti nært 62,5 

fermetra sem eru tíu sentimetra djúpir og taka yfir tvo-þriðju hluta gólfsins í Býlinu. Það verður 

að duga. Þetta er langtímaáætlunin. Í dag var markmiðið fimm fermetrar.   

 Ég þjappaði saman teppum og búningum minna horfnu áhafnarmeðlima til þess að nota 

sem einn jaðar gróðursetningarkassans en sveigðir veggir Býlisins voru hinn jaðar þess. Þetta var 

eins nálægt fimm fermetrum og ég gat komist. Ég fyllti kassann með sandi upp að 10 sentimetrum. 

Síðan fórnaði ég 20 lítrum af dýrmætu vatni til moldarguðanna.   

 Svo urðu hlutirnir ógeðslegir. Ég sturtaði saurhaugnum yfir jarðveginn og næstum því ældi 

út af lyktinni. Ég blandaði jarðvegnum og skítnum saman með skóflu og dreifði svo jafnt úr honum 

aftur. Svo stráði ég moldinni frá Jörðu ofan á. Farið að vinna, bakteríur. Ég reiði mig á ykkur. Þessi 

lykt á líka eftir að vara í einhvern tíma. Það er ekki eins og ég geti bara opnað glugga. Maður venst 

henni samt.    

  Í öðrum fréttum er Þakkargjörðardagurinn í dag. Fjölskylda mín safnast saman í húsi 

foreldra minna í Chicago í hefðbundna veislu. Ég giska á að það verði ekkert sérstaklega gaman 

þar sem ég dó fyrir tíu dögum. Þau eru örugglega nýbúin að sjá um jarðarförina mína.   

 Ætli þau finni einhvern tímann út hvað gerðist? Ég hef verið svo upptekinn við að reyna 

að halda sjálfum mér á lífi að ég hugsaði ekkert út í hvernig foreldrum mínum gæti liðið. Þau eru 

núna að upplifa versta sársauka sem nokkur getur fundið fyrir. Ég gæfi hvað sem er til þess að geta 

látið þau vita að ég sé enn á lífi.   

 Ég verð bara að lifa þetta af til að bæta þeim þetta upp.  

 

Leiðarbókarfærsla: SOL 22 

Vá. Hlutunum miðar mjög vel áfram.   

 Ég kom öllum sandinum inn og gerði hann kláran. 2/3 bækistöðvarinnar eru nú mold. Í dag 

tvöfaldaði ég moldina í fyrsta skipti. Það er liðin vika og marsneski jarðvegurinn er orðinn 

næringarríkur og góður. Ef ég tvöfalda tvisvar í viðbót næ ég að þekja allt svæðið.  

 Öll þessi vinna var mjög góð fyrir baráttuviljann. Hún gaf mér eitthvað til þess að gera. En 

eftir að allt róaðist niður og ég hafði borðað kvöldverð hlustandi á Bítlatónlistarsafn Johanssen 

varð ég aftur niðurdreginn.  

 Eftir að hafa reiknað þetta út betur sá ég að þetta muni ekki forða mér frá hungri.   

 Ég þarf að reiða mig á kartöflur sem kaloríur. Þær eru afkastamiklar og með sæmilegan 

kaloríufjölda (770 kaloríur í hverju kílógrammi). Ég er nokkuð viss um að þessar sem ég er með 

spíri. Vandamálið er að ég næ ekki að rækta nógu margar af þeim. Ég get kannski ræktað 150 

kílógrömm af kartöflum á 62 fermetrum á 400 dögum (tíminn sem ég hef áður en maturinn klárast). 

Það gerir 115.500 kaloríur í heildina, sem eru 288 kaloríur að meðaltali á dag. Ef ég tek þyngd 

mína og hæð með í dæmið, og ef ég er fús til að svelta örlítið, þarf ég minnst um 1500 kaloríur á 

dag. 

 Ekki nógu nálægt.  

 Ég get því ekki bara lifað á landinu einu saman til frambúðar. En ég get lengt lífslíkur 

mínar. Kartöflurnar endast mér í 76 daga.   

 Kartöflur vaxa stöðugt, þannig að á þessum 76 dögum gæti ég ræktað 22.000 fleiri kaloríur 

sem ættu að duga mér aðra 15 daga. Eftir þann tíma yrði orðið dálítið tilgangslaust að halda þessu 

áfram. Þetta ætti að gefa mér um 90 daga samanlagt.  

 Þannig að ég byrja að svelta í hel á Sól 490 í staðinn fyrir Sól 400. Það eru framfarir en 

fyrir einhverja von um björgun þarf ég að þrauka út að Sól 1412, þegar Ares 4 lendir.  

 Það eru um þúsund dagar af mat sem ég hef ekki. Og ég er með enga áætlun um hvernig 

ég eigi að redda því.  

 Djöfullinn. 

 

Þriðji kafli 

 

 

 

Leiðarbókarfærsla: SOL 25 

Munið þið eftir gömlu stærðfræðispurningunum sem við fengum í algebrutímum? Þar sem vatn 

rennur inn í ílát í ákveðnu hlutfalli og rennur svo út öðruvísi og maður varð að finna út hvenær 

ílátið yrði tómt? Þetta hugtak er núna þýðingarmikið fyrir „Mark Watney deyr ekki“ verkefnið 

sem ég er að vinna í.  

 Ég verð að búa til kaloríur. Og nógu mikið af þeim til þess að endast 1387 sólir þangað til 



   

40 
 

Ares 4 kemur. Ef mér verður ekki bjargað af Ares 4 er ég hvort eð er dauður. Ein sól er 39 

mínútum lengri en einn dagur sem gerir þetta að um 1425 dögum. Það er markmiðið: matur sem 

endist í 1425 daga.   

 Ég á nóg af fjölvítamínum, meira en tvöfalt magn þess sem ég þarf. Þar að auki er fimm 

sinnum lágmarkspróteinfjöldi í hverjum matarpakka þannig að ef ég skammta mér þá vandlega 

ættu þessi prótein að duga í að minnsta kosti fjögur ár. Þannig er ég búinn að redda almennri 

næringu. Mig vantar bara kaloríur.  

 Ég þarf 1500 kaloríur á dag. Ég er með 400 daga af mat til þess að byrja með. Þannig að 

hversu margar kaloríur þarf ég að framleiða á dag í allan þennan tíma til þess að geta lifað af í 

1425 daga?   

 Ég skal hlífa ykkur við stærðfræðinni. Svarið er í kringum 1100. Ég verð að búa til 1100 

kaloríur á dag með landbúnaðartilrauninni minni til þess að lifa af þar til Ares 4 kemur hingað. 

Reyndar aðeins meira en það þar sem nú er Sól 25 og ég er ekki búinn að gróðursetja neitt.   

 Ég get framleitt 288 kaloríur á dag á mínu 62 fermetra ræktunarlandi svo ég þarf um það 

bil fjórfalt meira en núverandi framleiðsla til þess að lifa af.   

 Það þýðir að ég þarf meiri snertiflöt fyrir ræktun og meira vatn til þess að vökva 

jarðveginn þannig að við skulum fara eitt skref í einu í gegnum vandamálin.   

 Hversu mikið ræktunarland get ég búið til?   

 Býlið er um 92 fermetrar. Segjum að ég geti nýtt allt svæðið.   

 Þá eru til viðbótar fimm ónýtt svefnpláss. Segjum að við getum líka sett jarðveg þar inn. 

Hvert svefnpláss er um 2 fermetrar sem gefur mér 10 fleiri fermetra þannig að við erum þá 

komin með 102.   

 Það eru líka þrjú rannsóknarborð í Býlinu og er hvert um 2 fermetrar. Mig langar að 

halda einu til persónulegra afnota en skilja eftir tvö sem ég get notað. Það eru aðrir 4 fermetrar 

sem eru nú í heildina 106.   

 Ég er með tvo Marsbíla. Þeir eru þrýstingslokaðir, sem gerir þeim kleift sem nota þá að 

fara úr geimbúningunum þegar verið er að keyra í langan tíma á yfirborðinu. Þeir eru of 

plásslitlir til þess að rækta í en mig langar líka hvort eð er að geta keyrt um í þeim. En báðir 

bílarnir eru búnir neyðartjöldum.  

 Það fylgja mörg vandamál því að nota tjöld undir ræktun en hvort tjald er með 10 

fermetra svæði til notkunar. Ef mér tekst að yfirstíga vandamálin ættu þau að gefa mér 20 fleiri 

fermetra sem kemur ræktanlegu landi upp í 126.  

 Eitt hundrað tuttugu og sex fermetrar af ræktanlegu landi. Það er eitthvað sem hægt er að 

vinna með. Ég er samt ekki með nógu mikið af vatni ennþá til þess að vökva allan jarðveginn en 

eins og ég sagði, einn hlut í einu.   

 Það næsta sem ég þarf að hafa í huga er hversu afkastamikill ég get verið við 

kartöfluræktun. Ég áætlaði magn uppskeru með því að byggja það á kartöfluiðnaðinum heima á 

Jörðu. En kartöflubændur eru ekki í örvæntingarfullu kappi til þess að lifa af eins og ég. Næ ég 

betri uppskeru?  

 Ég get hugsað vandlega um hverja einustu plöntu til þess að byrja með. Ég get snyrt þær 

og haldið þeim hraustum og séð til að þær rekist ekki hvor á aðra. Og svo þegar blómstrandi 

stofn þeirra grefur sér leið upp á yfirborðið get ég plantað þeim dýpra og svo gróðursett yngri 

plöntu ofan á þær. Þetta er eitthvað sem venjulegir kartöflubændur telja ekki þess virði að gera 

þegar þeir eru að vinna með bókstaflega milljónir kartöfluplantna.   

  Þar að auki getur svoleiðis búskapur eyðilagt jarðveginn. Þeir bændur sem fóru þessa leið 

myndu breyta landi sínu í uppblásturssvæði á innan við tólf árum. Og landið yrði ekki sjálfbært. 

En hverjum er ekki sama? Ég þarf bara að þrauka í fjögur ár.   

 Ég geri ráð fyrir að ná 50 prósent meiri uppskeru með þessari tækni. Og með 126 

fermetrum af ræktanlegu landi (aðeins meira en tvöfalt þeir 62 fermetrar sem ég er með núna) 

endar þetta í yfir 850 kaloríum á dag.   

 Það eru alvöru framfarir. Ég yrði enn í hættu á að svelta en þetta gerir mig samt líklegri 

til þess að lifa af. Ég gæti örugglega lifað af nánast dauðsoltinn en ekki alveg dauður. Ég gæti 

minnkað kaloríunotkun mína með því að minnka erfiðisvinnu. Ég gæti stillt hitastigið í Býlinu 

hærra en venjulega sem þýðir að líkaminn myndi verja minni orku í að halda á sér hita. Ég gæti 

skorið af mér handlegg og borðað hann, sem gæfi mér fleiri dýrmætar kaloríur og þannig dregið 

úr kaloríuþörfum mínum.   

  Nei, ekki beint.   

 Segjum svo að ég gæti hreinsað slíkt svæði undir ræktun. Virðist raunsætt. Hvar næ ég í 

vatnið? Að fara úr 62 fermetrum af ræktunarlandi í 126, sem er í senn 10 sentimetrar að dýpt, 

þarf ég um 6,4 meiri rúmmetra af jarðvegi (meiri mokstur, vííí!) og það þarfnast meira en 250 

lítra af vatni.   

 Þeir 50 lítrar sem ég hef eru fyrir mig til þess að drekka ef vatnsvinnslutækið skyldi bila. 

Mig vantar sem sagt 250 lítra af 250 lítra markmiðinu mínu.   

 Nóg komið. Ég er farinn í rúmið. 

 

Leiðarbókarfærsla: SOL 26 

Þetta var lýjandi en árangursríkur dagur.   

 Ég var orðinn leiður á því að hugsa, þannig að í staðinn fyrir að reyna finna út hvar ég næ 

í 250 lítra af vatni ákvað ég að vinna með höndunum. Ég verð að ná í miklu meira af jarðvegi í 

Býlið, jafnvel þó hann sé þurr og gagnslaus núna.   

 Ég náði einum rúmmetra áður en ég varð úrvinda.   

 Svo kom lítill rykstormur sem varði í rúma klukkustund og þakti sólarsellurnar af drasli 

sem varð til þess að ég varð að fara aftur í búning og fara í aðra marsgöngu. Ég var í fúlu skapi 

allan tímann. Það er leiðinlegt og líkamlega krefjandi að sópa af stóru svæði af sólarsellum. En 

þegar verkinu var lokið sneri ég aftur að litla býlinu á hæðinni.   

 Það var kominn tími á aðra tvöföldun á moldinni þannig að ég áleit að það væri allt eins 

gott að klára það af. Ég var eina klukkustund að því. Einu sinni í viðbót og allur nothæfi 

jarðvegurinn yrði tilbúinn.   

 Það er líka kominn tími á að byrja að sá fræjum. Ég er búin að tvöfalda moldina nógu mikið 

til þess að geta útbúið smáskika úr henni á afmörkuðu svæði. Ég er með tólf kartöflur til þess að 

vinna með.   

 Ég er andskoti heppinn að þær eru ekki frostþurrkaðar eða skemmdar. Af hverju sendi 

NASA tólf heilar kartöflur kældar en ekki frystar? Og af hverju senda þær með okkur sem 

þrýstingslokaður farmur í staðinn fyrir að senda þær í Býlið í kassa með restinni af birgðunum? 

Það er vegna þess að Þakkargjörðarhátíðin yrði haldin á meðan við værum á yfirborðinu og 

geðlæknar NASA töldu að það væri gott fyrir okkur að borða máltíð saman. En ekki bara að borða 

hana heldur að búa hana til. Það er örugglega eitthvað rökrétt við þetta en hverjum er ekki sama?   

 Ég skar hverja kartöflu í fjóra hluta og sá til að hver hluti væri með að minnsta kosti tvö 

augu. Augun eru þar sem þær spíra. Ég leyfði þeim að liggja kyrrar í nokkra tíma til þess að þær 

fengju að harðna aðeins áður en ég setti þær svo niður, með góðu millibili, í skikanum. Gangi 

ykkur vel, litlu kartöflur. Líf mitt veltur á ykkur.    

 Það tekur venjulega um það bil 90 daga að rækta fullvaxnar kartöflur. En ég get ekki beðið 



   

43 
 

í það langan tíma. Ég verð að skera allar kartöflurnar úr þessari uppskeru til þess að nota þær sem 

fræ á restina af svæðinu.   

 Með því að stilla hitastigið í Býlinu í mildar 25,5°C get ég látið plönturnar vaxa hraðar. 

Inniljósin stafa líka frá sér nægu „sólarljósi“ og ég mun sjá til þess að þær fái nóg af vatni (þegar 

ég finn út hvar ég fæ vatn). Það verður ekkert vont veður eða nein sníkjudýr sem geta abbast upp 

á þær, eða illgresi sem myndu keppast við þær um jarðveginn eða næringu. Með allt þetta í gangi 

ættu þær að gefa af sér heilbrigðar og spíranlegar kartöflur innan fjörutíu daga.   

 Ég taldi að hér með væri Bóndinn Mark búinn að vinna nóg á einum degi.   

 Heil máltíð í kvöldmat. Ég á það skilið. Auk þess brenndi ég miklum kaloríum og mig 

langar í þær aftur.  

 

 

Ég gramsaði í gegnum dót Lewis liðsforingja þar til að ég fann einkaminniskubbinn hennar. Allir 

fengu að koma með þá stafrænu skemmtun sem þeir vildu og ég orðinn leiður á að hlusta á Bítla-

albúmin hennar Johanssen. Nú var kominn tími að sjá hvað Lewis hafði fram á að færa.   

 Lélegir sjónvarpsþættir. Það var það sem hún var með. Óteljandi þáttaraðir eldgamalla 

sjónvarpsþátta.  

 Jæja. Vandfýsni hæfir ekki snauðum. Three‘s Company varð fyrir valinu.  

 

Leiðarbókarfærsla: SOL 29 

Síðustu daga hef ég náð inn allri þeirri mold sem ég þarf. Ég undirbjó borðin og svefnplássin undir 

þyngd jarðvegarins og setti meira að segja moldina þar niður. Það er ennþá ekki nóg vatn til þess 

að gera þetta framkvæmanlegt en ég er með nokkrar hugmyndir. Mjög slæmar hugmyndir en þær 

eru samt hugmyndir.   

 Stærsta afrek dagsins var að setja upp tjöldin.  

 Vandamálið með bílatjöldin er það að þau eru ekki hönnuð til mikillar notkunar.   

 Þau eru hugsuð þannig að maður hendi út tjaldi, fari inn í það og bíði björgunar. 

Þrýstingsjöfnunarklefinn er ekkert meira en ventlar og tvær hurðir. Jafna loftið á þinni hlið 

þrýstijöfnunarklefans, stíga inn í hann, jafna loftið hinum megin, stíga út úr honum. Það þýðir að 

með hverri notkun missir maður fullt af lofti. Og ég verð að fara þangað inn að minnsta kosti einu 

sinni á dag. Það er ekki mikið magn í hverju tjaldi, svo að ég hef ekki efni á að missa loft úr þeim.  

  Ég eyddi klukkustundum í að finna út hvernig ég ætti að festa þrýstingsjöfnunarklefa 

tjaldanna við þrýstijöfnunarklefa Býlisins. Ég er með þrjá klefa í Býlinu. Ég er tilbúinn að fórna 

tveimur þeirra í tjöldin. Það hefði verið geðveikt.   

 Það sem er pirrandi er það að þrýstijöfnunarklefar tjaldanna geta fest sig við aðra klefa! 

Maður getur verið með slasað fólk eða ekki nógu marga geimbúninga. Þú verður að geta komið 

fólki út án þess að gera það berskjaldað fyrir marsnesku loftslagi.   

 En tjöldin voru hönnuð þannig að áhafnarmeðlimir gætu komið til björgunar í geimbíl. 

Þrýstijöfnunarklefarnir á Býlinu eru miklu stærri og allt öðruvísi en klefarnir á bílunum. Þegar 

maður hugsar út í það er engin ástæða til þess að festa tjöld við Býlið.   

 Nema maður væri strandaður á Mars, allir héldu þig dauðann og maður væri í 

örvæntingarfullri baráttu við tímann og náttúruöflin til þess að halda lífi. En, þú veist, fyrir utan 

þetta mjög ólíklega tilfelli, er slíkt algjör óþarfi.   

 Ég ákvað loksins að taka þetta högg á mig. Ég missi loft í hvert skipti sem ég fer inn eða 

út úr tjaldinu. Góðu fréttirnar eru þær að hvert tjald er með loftventil að utanverðu. Ekki gleyma 

að þetta eru neyðarskýli. Þeir sem væru að nota það gætu þurft á lofti að halda og gætu útvegað 

það með því tengja loftleiðslu frá bílnum. Hún er ekkert annað en rör sem jafnar út loftið í bílunum 

við loftið í tjöldunum.   

 Býlið og geimbílarnir nota samskonar staðla fyrir ventla og rör þannig að ég gat fest tjöldin 

beint við Býlið. Það endurnýjar loftið sem ég missi sjálfkrafa þegar ég fer inn og út úr tjaldinu (það 

sem við hjá NASA köllum inngöngu og útgöngu).   

 NASA var ekkert að leika sér með þessi neyðartjöld. Um leið og ég ýtti á neyðarhnappinn 

í bílnum varð strax gífurlega hár hvellur þegar tjaldið skaust út, áfast við þrýstijöfnunarklefa bílsins. 

Þetta tók rúmar tvær sekúndur.   

 Ég lokaði klefanum bílmegin og endaði með þægilegt, innilokað tjald. Það var ekkert mál 

að setja upp þrýstingsleiðsluna (í þetta skipti er ég að nota útbúnaðinn í það sem hann er hannaður 

til að gera). Og síðan eftir nokkrar ferðir í gegnum þrýstijöfnunarklefann (þar sem loftleysið var 

sjálfkrafa jafnað út af Býlinu) náði ég moldinni inn.   

 Ég endurtók þetta í hinu tjaldinu. Allt gekk mjög vel.   

 Dæs… vatn.   

 Ég spilaði mikið af Dungeons & Dragons í gaggó. (Þið hefðuð eflaust ekki giskað á að 

þessi grasa- og vélaverkfræðingur hefði verið örlítill nörd í sér í gaggó, en ég var það.) Ég var 

alltaf klerkur í leiknum. Einn af göldrunum sem ég gat kallað fram var „Skapa vatn“. Mér þótti 

það alltaf mjög asnalegur galdur og notaði hann aldrei. En vá, hvað ég gæfi mikið til þess að geta 

notað hann núna í alvöru.  

 Hvað um það. Þetta verður vandamál morgundagsins.  

 Í kvöld verð ég að snúa mér aftur að Three‘s Company. Ég stoppaði í gær í miðjum 

þættinum þar sem Herra Roper sá eitthvað og tók það úr samhengi.   

 

Leiðarbókarfærsla: SOL 30 

Ég er með hættulega heimska áætlun til þess að ná því vatni sem ég þarf. Og já, ég meina hættulega. 

En ég hef ekkert um annað að velja. Ég er orðinn uppiskroppa með hugmyndir og þarf að tvöfalda 

moldina aftur eftir nokkra daga. Eftir síðustu tvöföldun þarf ég að tvöfalda yfir alla nýju moldina 

sem ég hef náð inn. Ef ég væti hana ekki fyrst deyr hún bara.     

 Það er ekki mikið af vatni hérna á Mars. Það er ís á pólunum en þeir eru of langt í burtu. 

Ef mig langar í vatn verð ég að búa það til frá grunni. Sem betur fer kann ég uppskriftina: Taka 

vetni. Bæta við súrefni. Brenna.  

 Gerum þetta eitt í einu. Ég ætla að byrja á súrefninu.   

 Ég er með góðan varaforða af O2 en ekki nóg til þess að búa til 250 lítra af vatni. 

Háþrýstingsgeymarnir tveir við annan endann á Býlinu er heildarforðinn minn (auk loftsins í 

Býlinu, auðvitað). Þeir geyma báðir um 25 lítra af O2 í vökvaformi. Býlið notar það aðeins í 

neyðartilvikum en súrefnisjafnarinn sér til þess að halda andrúmsloftinu jöfnu. O2-geymarnir eru 

hérna til þess að þeir geti séð um geimbúningana og bílana.  

 Hvað með það, varasúrefnisgjafarnir bara með nóg til þess að gera 100 lítra af vatni (50 

lítrar af O2 gerir 100 lítra af sameindum sem hafa aðeins eitt O hvert). Það myndi þýða engar 

marsgöngur fyrir mig og enginn varaforði fyrir neyðartilvik. Og það myndi búa til minna en 

helming af því vatni sem ég þarf. Ekki séns.  

 En það er auðveldara að finna súrefni á Mars en þið gerið ykkur grein fyrir. Andrúmsloftið 

er 95 prósent CO2 og þannig vill til að ég er með vél sem hefur þann eina tilgang að frelsa súrefni 

úr CO2. Jei, súrefnisjafnari!   

   Eitt vandamál: andrúmsloftið er mjög þunnt – minna en 1 prósent þess þrýstings sem er á 

Jörðinni. Þess vegna er erfitt að safna því. Það er nær ógerlegt að ná lofti að utan og koma því inn 

fyrir. Eini tilgangur Býlisins er að koma í veg fyrir að það gerist. Sá litli hluti af marsnesku lofti 

sem kemur inn þegar ég nota þrýstingsjöfnunarklefann er hlægilegur.  

 En þar kemur eldsneytisstöð flugtaksþrepsins við sögu.  

 Áhafnarmeðlimir mínir fóru á flugtaksþrepinu fyrir nokkrum vikum en neðsti hluti þess 

varð eftir. NASA á það til að sleppa því að taka óþarfan massa með upp á sporbraut. 

Lendingarbúnaðurinn, inngöngurampurinn og eldsneytisstöðin eru ennþá hérna. Munið þið 

hvernig flugtaksþrepið býr til sitt eigið eldsneyti með aðstoð andrúmsloftsins á Mars? Fyrsta 

skrefið í því er að safna CO2  og geyma það síðan í háþrýstilokuðu keri. Þegar ég næ að tengja 

eldsneytisstöðina við orkustöð Býlisins getur það gefið mér um hálfan lítra af vökvakenndu CO2 

á klukkustund um óákveðinn tíma. Eftir tíu sólir mun það hafa framleitt 125 lítra af CO2, sem gerir 

125 lítra af O2 eftir að ég leiði það í gegnum súrefnisjafnarann.   

 Þetta er nóg til þess að búa til 125 lítra af vatni. Þannig er ég kominn með áætlun fyrir 

súrefnið. 

 Vetnið verður aðeins erfiðara. 

 Ég íhugaði að tæma vetnisrafalana en ég þarf þær rafhlöður til þess að halda rafmagninu á 

kvöldin annars verður of kalt. Ég gæti klætt mig upp en kuldinn myndi drepa plönturnar mínar. Og 

hver efnarafgjafi er hvort eð er bara með örlítið af H2. Það er ekki þess virði að fórna svo miklum 

verðmætum fyrir svo lítið. Það að ég sé í engum vandræðum með orku er það eina sem gagnast 

mér hérna. Mig langar ekki að missa það.  

 Svo ég verð að fara aðra leið.  

 Ég tala oft um flugtaksþrepið en núna langar mig að tala um lendingarþrepið.   

 Þegar hræðilegustu tuttugu og þrjár mínútur lífs míns voru að líða reyndu ég og fjórir 

áhafnarmeðlimir mínir að skíta ekki í buxurnar á meðan Martinez stjórnaði lendingarþrepinu niður 

á yfirborðið. Það var dálítið eins og að vera í þurrkara.  

 Fyrst lækkuðum við flug frá Hermes og síðan hægðum við á ferilhraðanum svo að við 

gætum fallið almennilega. Allt gekk vel þar til að við hittum á andrúmsloftið. Ef ykkur finnst 

ókyrrð í flugvél sem fer 720 km á klukkustund óþægileg getið þið rétt ímyndað ykkur hvernig 

ykkur finnst hún á 28.000 km á klukkustund.   

 Nokkur þrep af fallhlífum skutust út sjálfkrafa til þess að hægja á lækkuninni og síðan 

stýrði Martinez okkur á jörðina með því að nota stýrisknýflana til að hægja á lendingunni og stjórna 

hliðarferli okkar. Hann var þjálfaður til þessa í mörg ár og vann sitt verk ótrúlega vel. Hann fór 

fram úr öllum væntingum um lendingu og náði okkur aðeins níu metrum frá skotmarkinu. 

Maðurinn algjörlega eignaði sér lendinguna.  

 Takk Martinez! Þú gætir vel hafa bjargað lífi mínu!   

 Ekki út af fullkomnu lendingunni heldur vegna þess að hann skildi eftir svo mikið eldsneyti. 

Hundruða lítra af ónýttu hýdrasíni. Hver einasta sameind af hýdrasíni er með fjórar 

vetnisfrumeindir í sér. Þannig að hver lítri af hýdrasíni er með nægt vetni fyrir tvo lítra af vatni.  

 Ég fór í stutta marsgöngu til þess að tékka á því. Lendingarþrepið er með 292 lítra af bensíni 

eftir í tönkunum. Nógu mikið til þess að framleiða nánast 600 lítra af vatni! Miklu meira en ég 

þarf!   

 Það er bara einn hængur á: að skilja að vetni og hýdrasín er... nú... tja, þannig virka 

eldflaugar. Það ferli er mjög, mjög heitt. Og hættulegt. Ef ég geri þetta í súrefnisandrúmslofti 

springur heita og nýaðskilda hýdrasínið. Það yrði mjög mikil framleiðsla af H2O í lokin en ég yrði 

of dauður til þess að ég gæti metið það.   

 Í grunninn er hýdrasín mjög einfalt. Þjóðverjarnir notuðu það í seinni heimsstyrjöldinni 

sem eldsneyti í flugskeyti (og sprengdu stundum sjálfa sig í loft upp með því).   

 Það eina sem maður þarf að gera er að koma því undir hvata (sem ég gæti fengið úr vél 

lendingarþrepsins) og það breytist í nitur og vetni. Ég skala hlífa ykkur við efnafræðinni en 

lokaniðurstaðan yrði sú að fimm sameindir af hýdrasíni verður að fimm sameindum af meinlausu 

N2 og tíu sameindum af dásamlegu H2. Á meðan á þessu ferli stendur fer það á það millistig að 

verða ammoníak. Efnafræðin, druslan sú, sér til að það verði eitthvað ammoníak sem hvarfast ekki 

við hýdrasínið þannig að það verður bara ammoníak. Finnst þér lyktin af ammoníaki góð? Hún 

verður daglegt brauð í minni síversnandi nöturlegu tilveru.  

 Efnafræðin stendur með mér. Nú er spurning hvort ég nái í rauninni að láta þetta hvarfast 

rólega, og hvernig ég nái að safna saman vetninu? Svarið er: ég veit það ekki.   

 Ætli ég hugsi ekki eitthvað upp. Eða dey.   

 Hvað með það, það sem er mikilvægara: Ég þoli ekki að þau skiptu út Chrissy fyrir Cindy. 

Three‘s Company verður aldrei samt eftir þetta klúður. Aðeins tíminn fær um það ráðið.   

Fjórði kafli 

 

 

Leiðarbókarfærsla: SOL 32 

Ég lenti í nokkrum vandræðum með vatnsáætlunina mína.  

 Hugmyndin var að búa til 600 lítra af vatni (en vetnið sem ég næ úr hýdrasíninu takmarkar 

þann fjölda). Það þýðir að ég þarf 300 lítra af vökvakenndu O2.   

 Ég get auðveldlega búið til nóg O2. Það tekur eldsneytisstöð flugtaksþrepisins um tuttugu 

klukkustundir að fylla 10 lítra tank sinn af CO2. Súrefnisjafnarinn getur breytt því í O2, og svo 

greinir loftræstirinn í Býlinu að magn O2 sé of hátt, nær því úr loftinu og geymir það síðan í aðal 

O2-geymunum. Þeir munu fyllast, svo að ég þarf að færa O2 yfir í geymana í bílunum og jafnvel í 

geimbúningageyma eftir þörfum.   

 En ég get hins vegar ekki búið það til mjög hratt. Það framleiðir hálfan lítra af CO2 á 

klukkustund þannig að það tekur tuttugu og fimm daga að búa til það súrefni sem ég þarf. Það er 

lengra en mig langar.  

 Það felst líka vandamál í vetnisgeymslunni. Loftgeymarnir í Býlinu, bílunum og öllum 

geimbúningunum eru með samanlagt nákvæmlega 374 lítra af geymsluplássi. Til þess að halda 

allri framleiðslu fyrir vatn þarf ég heila 900 lítra af geymsluplássi.  

 Ég íhugaði að nota einn geimbílinn sem „geymi“. Hann væri auðvitað nógu stór en hann 

er bara ekki hannaður til að halda svo miklum þrýstingi. Hann er gerður til að viðhalda (eins og 

þið giskuðuð) einu andrúmslofti. Ég þarf ílát sem getur geymt fimmtíu sinnum meira en það. Ég 

er viss um að geimbíll myndi springa.   

 Besta leiðin til þess að geyma efnisþætti vatns er að leyfa því að vera vatn svo ég verð að 

gera það.  

 

Hugmyndin er einföld, en framkvæmdin verður ógurlega hættuleg.   

 Ég verð kominn með 10 lítra af CO2 á hverjum tuttugu tímum þökk sé eldsneytisstöð 

flugtaksþrepisins. Ég lofta því í Býlið með þeirri hávísindalegu aðferð sem felur í sér að losa 

geyminn frá lendingarfótum flugtaksþrepsins, bera hann í Býlið og opna síðan fyrir síuna þar til 

að hann tæmist.   

 Súrefnisjafnarinn breytir þessu í súrefni á sínum eigin tíma.  

 Svo sleppi ég hýdrasíninu mjög varlega yfir iridínshvatann til að breyta því í N2 og H2. Ég 

beini svo vetninu að litlu svæði og brenni það.  

 Eins og þið sjáið býður þessi áætlun upp á mörg tækifæri til þess að deyja í logandi 

sprengingum.  

 Í fyrsta lagi veldur hýdrasín mjög alvarlegum dauðdaga. Ef ég geri einhver mistök verður 

ekkert eftir annað en „Gígaminnisvarði Mark Watneys“ þar sem Býlið var einu sinni.   

 Ef við gerum ráð fyrir því að ég klúðri ekki hýdrasíninu er samt spurning með að brenna 

vetninu. Ég er að fara að kveikja eld. Inni í Býlinu. Vísvitandi.   

 Ef þið spyrðuð hvern einasta verkfræðing hjá NASA um hvað væri það versta sem gæti 

komið upp í Býlinu myndu þeir svara: „eldur“. Ef þeir yrðu spurðir hver afleiðingin yrði myndu 

þeir svara „dauði í eldsvoða“.   

 En ef mér tekst þetta get ég sífellt búið til vatn og þarf hvorki að geyma vetni né súrefni. 

Það mun blandast við andrúmsloftið sem raki en vatnsvinnslutækið getur svo náð því úr loftinu.   

 Ég þarf ekki einu sinni að festa hýdrasínendanum á því fullkomlega við CO2 hluta 

eldsneytisstöðvarinnar. Það er nóg af súrefni í Býlinu og enn meira í varabirgðunum. Ég þarf bara 

að passa að gera ekki svo mikið vatn að ég verði uppiskroppa með O2.   

 Ég tengdi eldsneytisstöð flugtaksþrepsins við aflgjafa Býlisins. Sem betur fer nota þau 

sömu rafspennu. Það másar áfram og safnar CO2 fyrir mig.   

 Hálfur matarskammtur í kvöldverð. Það eina sem mér tókst í dag var að detta í hug áætlun 

sem gæti drepið mig og það þarfnaðist ekki mikillar orku.   

 Ég ætla að klára síðustu þætti af Three‘s Company í kvöld. Ég verð að segja að mér líkar 

betur við herra Furley en Ropers-fjölskylduna.  

 

Leiðarbókarfærsla: SOL 33 

Þetta gæti vel orðið mín síðasta færsla.  

 Ég hef vitað síðan Sól 6 að það sé góður möguleiki á að ég deyi hérna. En ég taldi að það 

yrði þegar ég yrði uppiskroppa með mat. Ég hugsaði ekki út í að það gæti orðið svona snemma.  

 Ég ætla að kveikja í hýdrasíninu.   

 Leiðangur okkar var hugsaður með það í huga að hvað eina gæti þurft á viðhaldi að halda 

og þess vegna er ég með nóg af tólum. Jafnvel klæddur í geimbúning náði ég að losa 

aðgangslúgurnar af lendingarþrepinu og komst að hýdrasíngeymunum sex. Ég hafði komið þeim í 

skugga geimbílsins til þess að forðast að þeir hitnuðu of mikið. Það er meiri skuggi og svalara 

hitastig nær Býlinu en hvað með það. Ef þeir springa í tætlur mega þeir gera það hjá geimbílnum 

en ekki hjá húsinu mínu.   

 Síðan tók ég út hvarfakútinn. Það tók smávinnu og ég braut fjandans hlutinn í tvennt en ég 

náði honum út. Sem betur fer þarf ég ekki raunverulegt efnahvarf og sem meira er langar mig 

ekkert sérlega í raunverulegt efnahvarf.  

 Ég tók hvarfakútinn inn. Ég íhugaði í stutta stund að taka inn einn hýdrasíngeymi í einu til 

þess að minnka áhættuna. En eftir örlitla umhugsun sá ég að aðeins einn geymir yrði nógu öflugur 

til þess að sprengja allt Býlið í loft upp þannig að ég setti þá alla inn. Hvers vegna ekki?  

 Geymarnir eru með handvirka loftloka. Ég er ekki 100 prósent viss til hvers þeir eru. 

Vissulega höfum við ekki gert ráð fyrir að nota þá. Ég held að þeir séu þarna til þess að létta á 

þrýstingi við gæðaprófanir á meðan á byggingarvinnu stendur og áður en fyllt er á eldsneyti. Hver 

svo sem ástæðan er, er ég með loka til þess að vinna með. Það þarf bara skiptilykil.   

 Ég frelsaði aukavatnsleiðslu úr vatnsvinnslutækinu. Með smáþræði úr einum búninganna 

(fyrirgefðu Johanssen) festi ég leiðsluna við útstreymi lokans. Hýdrasín er vökvi svo að það eina 

sem ég þarf að gera er að leiða hann að hvarfakútnum (sem er frekar „hvarfaskál“ núna).   

 Í millitíðinni er eldsneytisstöð flugtaksþrepsins enn að vinna. Ég er nú þegar búinn að færa 

inn einn geymi af CO2, opna hann og skila honum svo aftur til endurfyllingar.  

 Svo nú eru engar fleiri afsakanir. Tími til kominn að framleiða vatn.   

 Ef þið finnið brunnar leifar Býlisins þýðir það að ég gerði eitthvað vitlaust. Ég ætla að 

afrita þessa færslu í báða geimbílana svo að það sé líklegra að hún eyðist ekki.   

 Látum á það reyna. 

 

Leiðarbókarfærsla: SOL 33 (2) 

Jæja, ég dó ekki.   

 Það fyrsta sem ég gerði var að klæða mig í innra lag marsgöngubúningsins míns. Ekki 

klunnalega búninginn sjálfan heldur bara innri klæðnaðinn sem ég klæðist undir honum, að 

meðtöldum hönskum og stígvélum. Svo náði ég í súrefnisgrímu úr sjúkrabirgðunum og 

rannsóknargleraugu úr efnafræðisettinu hans Vogels. Næstum allur líkami minn var varinn og ég 

andaði að mér dósalofti.   

 Af hverju? Vegna þess að hýdrasín er mjög eitrað. Ef ég anda of miklu að mér enda ég með 

lungnavandamál. Ég mun þurfa að kljást við efnabruna allt mitt líf ef það kemst í snertingu við 

húðina. Ég ætlaði ekki að taka neina áhættu.   

 Ég sneri lokanum þangað til að það seytlaði smá hýdrasín út. Ég lét einn dropa af því falla 

niður í iridín-skálina.   

 Það heyrðist kjánalegt hviss og dropinn hvarf.  

 En þegar allt kemur til alls er þetta það sem ég vildi. Ég hafði losað um vetni og nitur. Jei!  

 Eitt sem nóg er af hérna eru pokar. Þeir eru ekkert ósvipaðir venjulegum eldhúsruslapokum 

en ég er nokkuð viss um að þeir kosta meira en 50.000 dali út úr NASA.  

 Fyrir utan það að vera liðsforingi var Lewis líka jarðfræðingurinn okkar. Hún ætlaði að 

safna steina- og jarðvegssýnum af öllu starfssvæðinu (10 kílómetra radíus). Magn þess sem hún 

gæti farið með aftur til Jarðar takmarkast af þyngdinni, þannig að hún ætlaði að safna þeim fyrst 

saman og síðan flokka áhugaverðustu 50 kílógrömmin til þess að taka með heim. Pokarnir voru til 

þess að geyma og merkja sýnin. Sumir voru minni en samlokupokar en aðrir eins stórir og svartir 

ruslapokar.  

 Ég er líka með einangrunarlímband. Venjulegt límband, eins og maður kaupir í 

byggingarvöruverslun. NASA getur meira segja ekki framleitt límband betra en það er.   

 Ég skar í nokkra ruslapoka og límdi þá saman til þess að búa til nokkurs konar tjald. Það 

var reyndar meira eins og risastór poki. Mér tókst að hylja allt borðið sem ég hef verið að nota til 

þess að leika brjálaða vísindamanninn með hýdrasínið. Ég setti eitthvert glingur á borðið til þess 

að halda plastinu frá iridín-skálinni. Pokarnir voru sem betur fer glærir svo að ég gat fylgst með 

framleiðslunni.  

 Síðan fórnaði ég einum geimbúningi fyrir tilefnið. Ég þurfti loftleiðslu. Ég á hvort eð er 

meira en nóg af geimbúningum. Sex í heildina, eða einn fyrir hvern meðlim áhafnarinnar. Svo mér 

er sama þó svo að ég eyðileggi einn þeirra.   

 Ég skar gat á plastið og festi leiðsluna við það með límbandi. Vel þétt, held ég.   

 Ég hengdi hinn endann á leiðslunni niður úr Býlishvelfingunni (til þess að halda henni vel 

fjarri slönguopinu) með því að skáleggja nokkra þræði úr fötunum hennar Johanssen. Núna var ég 

kominn með lítinn reykháf. Leiðslan var einn sentímetri á breidd. Vonandi er það nógu gott op.   

 Vetnið á eftir að hitna eftir að það hvarfast og mun þá leita upp þannig að ég leyfi því að 

fara upp reykháfinn og brenni það svo um leið og það kemur út.  

 Síðan þurfti ég að finna upp eldinn.   

 NASA lagði mikið í öryggið, að ekkert hérna gæti brunnið. Allt er gert úr málmi eða 

óeldfimu plasti og svo eru búningarnir úr gerviefni. Ég þurfti eitthvað sem gæti haldið loga, 

einhvers konar síloga. Ég er ekki með hæfileikann í að halda nógu H2 flæðandi til þess að mata eld 

án þess að drepa sjálfan mig. Þar eru skekkjumörkin of þröng.   

 Eftir að hafa leitað í gegnum persónulega muni allra (nú, ef þau vildu einkalíf hefðu þau 

ekki átt að skilja mig eftir á Mars með dótinu sínu) fann ég loks svarið.  

 Martinez er heittrúaður kaþólikki. Ég vissi það alveg. Það sem ég vissi ekki var að hann 

hafi tekið með sér lítinn viðarkross. Ég er viss um að NASA hafi gert veður úr þessu en ég veit 

líka að Martinez er þrjóskur andskoti.    

 Ég flysjaði niður heilaga trúartáknið hans í langar flísar með því að nota töng og skrúfjárn. 

Ég tel að ef Guð er til yrði Honum alveg sama, með tilliti til aðstæðnanna sem ég er í.  

 Ef það að eyðileggja eina trúartáknið sem ég er með á mér gerir mig berskjaldaðan gagnvart 

marsneskum vampírum, verð ég bara að hætta á það.   

  Hér er nóg af vírum og rafhlöðum til þess að búa til neista en þú getur ekki kveikt í viði 

með litlum rafmagnsneista. Þess vegna náði ég í smátrébörk úr nálægum pálmatrjám, og svo 

nokkur prik, og nuddaði þeim saman til þess að gera nógu mikinn núning til að…   

 Nei, reyndar ekki. Ég leiddi hreint súrefni að prikinu og kynti undir því. Það kviknaði í því 

líkt og eldspýtu.   

 Með lítinn kyndil mér við hönd byrjaði ég að streyma hýdrasíni hægt. Það snarkaði í því á 

iridíninu og hvarf. Stuttu seinna var ég kominn með smáneistaflug sem snarkaði úr reykháfnum.  

 Aðalatriðið var það að hafa auga með hitastiginu. Hýdrasín sem er að brotna niður er mjög 

varmagefandi þannig að ég gerði bara smátt í einu og fylgdist með upplýsingunum sem birtust á 

snertispennunemanum sem ég hafði fest á iridín-hólfið.   

 Ég ætla að segja þér að þetta virkaði!  

 Hver tankur af hýdrasíni getur haldið litlu meira en 50 lítrum, sem yrði nóg til þess að 

framleiða rúma 100 lítra af vatni. Súrefnisframleiðslugeta mín takmarkar þetta aðeins, en ég er 

orðinn mjög spenntur og því viljugur til þess að nota helminginn af birgðum mínum.   

 Í stuttu máli, ég stoppa þegar tankurinn er orðinn hálftómur og ég verð kominn með 50 lítra 

af vatni! 

 

Leiðarbókarfærsla: SOL 34 

Jæja, þetta tók langan tíma. Ég er búinn að vera að vinna með hýdrasínið í alla nótt en ég náði að 

ljúka vinnunni.  

 Ég hefði getað klárað fyrr en ég íhugaði að það væri best að fara varlega í að kveikja í 

eldflaugareldsneyti í lokuðu rými.   

 En ótrúlegt en satt, nú er þessi staður eins og hitabeltisfrumskógur.  

 Það eru núna í kringum 30°C hérna inni og helvíti rakt. Ég leysti mikinn hita og 50 lítra af 

vatni í andrúmsloftið.  

 Á meðan á þessu gengur verður Býlið að vera eins og móðir mjög sóðalegs barns. Það 

hefur verið að endurnýja súrefnið sem ég hef verið að nota og vatnsvinnslutækið hefur verið að 

reyna að ná rakanum niður á skynsamlegt stig. Ég get ekki gert neitt varðandi hitann. Það er engin 

loftkæling í Býlinu. Mars er kaldur. Við gerðum ekki ráð fyrir því að þurfa að losa okkur við 

umframhita. 

 Ég er orðinn vanur að heyra í viðvörunarbjöllum fara í gang hvenær sem er. Brunabjallan 

er loksins hætt nú þegar eldurinn er ekki lengur til staðar. Mælirinn sem sýnir lítið súrefni ætti að 

stöðvast fljótlega. Bjallan fyrir háu rakastigi tekur örlítið lengri tíma. Vatnsvinnslutækið hefur nóg 

að gera í dag.  

 Önnur viðvörun fór í gang í smástund. Aðalgeymir vatnsvinnslutækisins var orðinn fullur. 

Ó já, svona vandamál vil ég gjarnan hafa!   

 Munið þið eftir geimbúningnum sem ég eyðilagði í gær? Ég hengdi hann aftur upp og bar 

fötur af vatni úr tækinu í hann. Hann getur haldið andrúmslofti í sér og ætti að geta haldið nokkrum 

fötum af vatni.  

 Rosalega er ég þreyttur. Ég er búinn að vera vakandi í alla nótt, nú er kominn tími til að 

sofa. Ég legg af stað í draumalandið í besta skapi sem ég hef verið í síðan Sól 6.  

 Hlutirnir eru loksins farnir að ganga mér í hag. Reyndar er allt frábært! Ég á eftir að lifa 

þetta af!  

Leiðarbókarfærsla:  SOL 37 

Ég er í djúpum skít og á eftir að drepast.   

 Nei, hættu nú, róa sig aðeins. Ég ætti að gæta unnið úr þessu.   

 Ég skrifa þessa færslu úr Geimbíl 2 til þín, kæri Mars fornleifafræðingur framtíðarinnar. 

Þið eruð kannski forvitin að vita hvers vegna ég er ekki í Býlinu í augnablikinu. Það er vegna þess 

að ég flúði þaðan í algjörri skelfingu! Og ég er ekki viss hvað í andskotanum ég á að gera næst.   

 Ætli ég þurfi ekki að útskýra hvað gerðist. Ef þetta verður síðasta færslan mín munið þið 

að minnsta kosti vita hvers vegna.   

 Síðustu daga hef ég verið að búa til vatn mér til ánægju. Það hefur allt gengið syndandi vel. 

(Sjáið hvað ég sagði þarna? „Syndandi“?)  

  Ég styrkti meira að segja loftþjappara eldsneytisstöðvar flugtaksþrepsins. Það var rosalega 

tæknilegt (ég jók rafspennuna í dæluna), þannig að ég er enn fljótari að búa til vatn.  

 Eftir að hafa framleitt fyrstu 50 lítrana í flýti ákvað ég að taka því rólega og búa það til á 

sama hraða og ég fæ O2. Ég er ekki viljugur til þess að fara niður fyrir 25 lítra varabirgðirnar mínar,  

þannig að þegar ég fer of lágt, hætti ég að fíflast með hýdrasínið þar til að ég næ O2 aftur vel upp 

yfir 25 lítra.  

  Mikilvægur punktur: Þegar ég segi að ég hafi framleitt 50 lítra af vatni er það ágiskun. Ég 

fékk ekki 50 lítra af vatni. Jarðvegurinn sem ég fyllti aukalega í Býlið var mjög þurr og saug að sér 

miklum hluta rakans gráðuglega. Ég vildi að vatnið færi þangað og var því ekki með áhyggjur og 

var ekkert hissa þegar vatnsvinnslutækið náði ekki nálægt 50 lítrum.  

 Ég næ 10 lítrum af CO2 á hverjum 15 klukkustundum nú þegar ég hef gert dæluna kröftugri. 

Ég er búinn að fara í gegnum þetta ferli fjórum sinnum. Stærðfræðikunnátta mín segir mér að ég 

ætti að vera búinn að bæta 130 lítrum af vatni við kerfið, að meðtöldum þeim 50 lítrum sem ég var 

með í upphafi.  

 En stærðfræðikunnátta mín er fjandans lygari!   

 Ég er búinn að ná 70 lítrum í vatnsvinnslutækið og í geimbúningsvatnsgeyminn minn. 

Mikil gufuþétting þekur veggina og þakhvelfinguna og jarðvegurinn er að sjúga í sig góðan hluta 

hennar en það útskýrir ekki þessa 60 lítra af vatni sem vantar upp á. Eitthvað fór úrskeiðis. 

 Það var þá sem ég tók eftir hinum O2-geyminum.   

 Býlið var með tvo vara O2-geyma sem voru staðsettir sitt hvorum megin í byggingunni af 

öryggisástæðum. Býlið getur valið um hvorn geyminn það vill nota hvenær sem það vill. Svo 

virðist vera að ég sé búinn að fylla á andrúmsloftið úr Geymi 1, en þegar ég bæti O2 við kerfið (um 

súrefnisjafnarann) skiptir Býlið því niður jafnt á milli geymanna tveggja. Geymir 2 hefur því verið 

að safna súrefni hægt og rólega.   

 Það er ekki vandamál. Býlið er að gera sitt starf. En það þýðir að O2 hefur verið að aukast 

hjá mér. Sem þýðir að ég er ekki að eyða því eins hratt og ég hélt.   

 Það fyrsta sem ég hugsaði var, „Jei! Meira súrefni! Núna er ég fljótari að búa til vatn!“ En 

svo læddist að mér óþægilegri hugsun.  

 Fylgið mínum rökum: Ég er að fá O2 en það magn sem ég er að koma með að utan er það 

sama. Þannig að eina leiðin sem ég er að „öðlast“ það er að ég er að nota það minna en ég hélt. Ég 

er hins vegar búinn að vera að hvarfa hýdrasínið í þeirri trú að ég hafi verið að nota það allt saman.  

 Eina mögulega útskýringin er sú að ég hafi ekki verið að eyða öllu fengnu vetni.   

 Þetta er frekar augljóst þegar ég lít til baka en mér datt ekki í hug að einhver hluti vetnisins 

myndi ekki brenna. Það komst framhjá loganum og fór sína eigin leið. Fjandinn, Jim, ég er 

grasafræðingur, ekki efnafræðingur!   

 Efnafræði er sóðaleg, og því er hreint vetni í loftinu. Allt í kringum mig. Blandað við 

súrefnið. Bara…. að slaka á. Blandan bíður eftir neista svo að það geti sprengt Býlið í tætlur!   

 Þegar ég gerði mér grein fyrir þessu og var búinn að róa mig niður, náði ég í sýnispoka á 

stærð við nestispoka og veifaði honum nokkrum sinnum áður en ég lokaði fyrir hann.   

 Svo fór ég í stutta marsgöngu út í geimbílinn þar sem við geymum loftræstana. Nitur: 22 

prósent. Súrefni: 9 prósent. Vetni: 64 prósent.   

 Síðan þá hef ég verið að fela mig í bílnum.  

 Býlið er orðið að Vetnisborg.  

 Ég er mjög heppinn að það hafi ekki sprungið. Jafnvel minnsti rafstraumur hefði komið af 

stað mínu einka Hindenburg-slysi.   

 Þess vegna er ég hér í Geimbíl 2. Ég get verið hérna í dag, tvo í mesta lagi, áður en CO2-

síurnar í bílnum og geimbúningnum mettast. Ég hef það langan tíma til þess að finna út hvernig 

ég á að höndla þetta.   

 Býlið er nú orðið að sprengju.  

Fimmti kafli 

 

 

Leiðarbókarfærsla: SOL 38 

Ég er enn í hnipri af ótta í bílnum en hef haft tíma til þess að hugsa. Og ég veit hvernig ég get átt 

við vetnið.   

 Ég hugsaði um loftræstinn. Hann fylgist með hvað er í loftinu og kemur jafnvægi á það. 

Þess vegna tæmist allt umfram O2 sem ég hef verið að flytja inn í geymunum. Vandamálið er að 

hann er ekki hannaður til þess að ná vetni úr loftinu.  

 Jafnarinn beitir frostskiljun til að skilja í sundur gastegundirnar. Þegar hann ákveður að 

það sé of mikið af súrefni byrjar hann að safna því í geymi og kælir það síðan niður í 90 Kelvin. 

Það breytir súrefninu í vökva en skilur eftir nitrið (þéttingarpunktur: 77K) enn í gashami. Síðan 

geymir hann O2.  

 En ég get ekki fengið hann til þess að gera þetta við vetnið, vegna þess að vetni verður að 

fara undir 21K til þess að breytast í vökva. Og jafnarinn getur ekki lækkað hitastigið það mikið. 

Þar með er það úr sögunni.   

 Hér er lausnin:  

 Vetni er hættulegt af því að það getur sprungið, en það getur bara sprungið ef það er súrefni 

í kringum það. Vetni án súrefnis er hættulaust. Og jafnarinn sér um að ná súrefni úr loftinu.  

 Það eru fjórar mismunandi öryggismillilæsingar sem hindra jafnarann í því að lækka 

súrefnismagnið of mikið. Þær eru hannaðar til þess að vinna á móti tæknivillum en ekki vísvitandi 

spellvirkjum (ha ha ha!).  

 Í stuttu máli sagt get ég platað jafnarann í að ná öllu súrefninu úr Býlinu. Síðan get ég farið 

í geimbúning (svo að ég geti andað) og gert hvað sem ég vil án þess að eiga á hættu að springa í 

loft upp.  

 Ég ætla að nota O2-geymi til þess að spreyja smá súrefni í einu að vetninu og búa til neista 

með nokkrum vírum og rafhlöðum. Það kveikir í vetninu en bara nóg til að þetta örlitla magn af 

súrefni klárast.   

 Ég geri þetta aftur og aftur, með útreiknuðum sprengingum, þangað til ég hef náð að brenna 

öllu vetninu.   

 Einn hængur er á þeirri áætlun: Þetta mun eyðileggja moldina.   

 Moldin er aðeins nothæfur jarðvegur út af bakteríunum sem þrífast í henni. Ef ég fjarlægi 

allt súrefni deyja þær. Ég er ekki með 100 milljarða lítilla geimbúninga við höndina.   

 Þetta er hvort eð er bara hálfgildings lausn.  

 Tími til kominn að taka sér hlé frá hugsunum.   

 Lewis liðsforingi var sú síðasta sem notaði þennan geimbíl. Hún átti að nota hann aftur á 

Sól 7 en í staðinn fór hún heim. Einkaferðakassinn hennar er ennþá hérna aftur í. Eftir að hafa 

leitað í gegnum hann fann ég próteinstöng og minniskubb, sem er örugglega fullur af tónlist sem 

ég get hlustað á meðan ég keyri um.  

 Nú ætla ég að fá mér gott í gogginn og sjá hvaða tónlist liðsforinginn góði kom með. 

 

Leiðarbókarfærsla: SOL 38 (2) 

Diskó. Fjandinn hafi það, Lewis.  

 

Leiðarbókarfærsla: SOL 39 

Ég held að ég sé búinn að finna út úr þessu.  

 Jarðvegsbakteríur eru vanar vetrum. Þá verða þær ekki eins virkar og þurfa minna súrefni 

til þess að lifa af. Ég gæti lækkað hitastigið í Býlinu í 1°C og þær myndu nánast leggjast í dvala. 

Þess konar hlutur gerist alltaf á Jörðu. Þær geta þraukað þannig í nokkra daga. Ef þið eruð að velta 

því fyrir ykkur hvernig þær geta lifað af kulda í lengri tíma, gera þær það ekki. Bakteríur sem eru 

mikið neðar í jarðveginum þar sem það er mun hlýrra fjölga sér upp á yfirborðið til að koma í 

staðinn fyrir þær dauðu.   

 Þær munu ennþá þurfa súrefni, bara ekki eins mikið. Ég held að 1 prósents magn ætti að 

vera nóg. Það skilur eftir nógu mikið magn í loftinu til þess að bakteríurnar geti andað en ekki 

nógu mikið til þess að viðhalda loga. Þannig veit ég að vetnið springur ekki.   

 En það leiðir hugann að öðru vandamáli. Kartöfluplönturnar verða ekki hrifnar af þessari 

áætlun.   

 Þeim verður sama þó að það verði minna um súrefni en kuldinn drepur þær. Þess vegna 

verð ég að setja þær í potta (reyndar í poka) og færa þær í bílinn. Þær hafa ekki einu sinni spírað 

ennþá þannig að það er ekki eins og þær þurfi sólarljós.  

 Það var frekar erfitt að finna leið til þess að láta hitarann haldast í gangi í mannlausum 

bílnum en ég leysti það að lokum. Ég hef ekkert annað en tíma hérna. 

 

 

Svona er því áætlunin: Fyrst set ég kartöfluplönturnar í poka og færi þær í bílinn (og sé til þess að 

hann haldi sér heitum, andskotinn). Svo lækka ég hitastigið í 1°C. Síðan minnka ég magn O2 í 

loftinu niður í 1 prósent. Þar á eftir brenni ég vetnið með rafhlöðu, nokkrum vírum og geymi af 

O2. 

 Það er nú líkast til. Þetta hljómar eins og frábær hugmynd sem getur ekki annað en endað 

vel.    

 Þetta var reyndar kaldhæðni.  

 Jæja, þá er ég farinn. 

 

Leiðarbókarfærsla: SOL 40 

Þetta gekk ekki 100 prósent eins og í sögu.  

 Það er sagt að engin áform lifi af fyrstu framkvæmd. Ég verð að vera sammála þessu. Svona 

gerðist þetta:   

 Ég hleypti í mig kjarki til þess að snúa aftur í Býlið. Eftir að hafa gert það varð ég 

sjálfsöruggari. Allt var eins og ég skildi við. (Við hverju bjóst ég? Vera rændur af Marsbúum?)  

 Það tæki Býlið ágætan tíma að kæla sig niður svo að ég byrjaði á því að stilla hitastigið 

niður í 1°C.   

 Ég setti kartöfluplönturnar í poka og fékk þá gott tækifæri til þess að skoða þær. Þær líta 

vel út og stutt í það að þær spíri. Eitt sem ég hafði ekki hugsað út í, en það var hvernig ég ætti að 

flytja þær úr Býlinu yfir í bílana.   

 Svarið var frekar auðvelt. Ég setti þær allar í geimbúninginn hans Martinez. Síðan dró ég 

hann með mér út í bílinn sem ég hafði breytt í tímabundna vöggustofu.   

 Ég sá til þess að eiga við hitarann svo að hann héldist á og sneri síðan aftur í Býlið.   

 Þegar ég sneri aftur var orðið kalt. Nú var hitinn kominn niður í 5°C. Ég skalf, horfði á 

andardráttinn þéttast fyrir framan mig og klæddi mig í annað lag af fötum. Sem betur fer er ég ekki 

stór maður. Föt Martinez passa yfir mín og föt Vogels passa yfir hans. Þessi skitnu föt voru hönnuð 

til að íklæðast í hitastjórnuðu umhverfi. Jafnvel í þremur lögum af fötum var mér enn kalt. Ég 

klifraði upp í svefnplássið mitt og undir ábreiðuna til þess að hlýja mér.   

 Þegar Býlið náði loks niður í 1°C beið ég í aðra klukkustund, bara til þess að vera viss um 

að moldin hefði áttað sig á að nú væri tími til kominn að taka því rólega.   

  Vandamálið sem ég rakst næst á var jafnarinn. Þó svo að ég hafi verið sláandi sjálfsöruggur 

tókst mér ekki að klekkja á honum. Hann vill virkilega ekki taka of mikið af O2 úr loftinu. Það 

lægsta sem ég náði var 15 prósent. Hann neitaði algerlega að fara lægra en það og ekkert sem ég 

gerði skipti máli. Ég var með allskonar áætlanir til þess að komast inn í hann og endurforrita. En 

forvarnarreglurnar reyndust allar vera í lesminni hans.  

 Ég get ekki kennt honum um. Eini tilgangur hans er að koma í veg fyrir að andrúmsloftið 

verði skaðlegt. Enginn í NASA hugsaði sem svo: „Hvernig væri að leyfa banvænan skort af súrefni 

sem veldur því að allir detti niður dauðir.“   

 Svo ég varð að notast við frumstæðari áætlun.   

 Jafnarinn notar önnur loftop til þess að taka loftsýni en þau sem hann notar aðallega til að 

skilja loftið í sundur. Það loft sem er frostskilið kemur í gegnum eitt stórt loftop á aðalhólfinu, en 

þangað safnast loft úr níu litlum loftopum sem leiða aftur inn í aðalhólfið. Þannig verður til gott 

meðaltal fyrir Býlið í heild sinni og þess vegna mun eitt staðbundið ójafnvægi ekki rugla það.    

 Ég límdi fyrir átta af inntökunum og skildi aðeins eitt eftir af þeim virkt. Síðan límdi ég 

opna hluta eins stóra ruslapokans yfir hálsaropið á geimbúning (hennar Johanssen í þetta skipti). 

Ég gerði lítið gat neðst í pokann og límdi það yfir virku inntökuna.   

 Síðan fyllti ég pokann með hreinu O2 úr búningsgeymunum. „Djöfullinn,“ hugsaði 

jafnarinn, „ég verð að minnka O2 strax!“  

 Virkaði frábærlega!  

 Ég ákvað að fara ekki í geimbúning eftir allt saman. Þrýstingur andrúmsloftsins verður 

örugglega fínn. Eina sem ég þurfti var súrefni. Þann að ég greip O2-hylki og öndunargrímu úr 

sjúkrarýminu. Þannig var ég kominn með andskoti meira svigrúm til þess að hreyfa mig. Gríman 

var meira að segja með gúmmíteygju til þess að festa hana á andlitið á mér!   

 Ég þurfti samt geimbúning til þess að fylgjast með raunverulegu magni O2 í Býlinu nú 

þegar aðaltölvan var sannfærð um að þar væri 100 prósent O2. Sjáum nú til… Geimbúningurinn 

hans Martinez var í bílnum. Búningurinn hennar Johanssen var að gabba jafnarann. Búningurinn 

hennar Lewis var að gegna þjónustu vatnstanks. Ég vildi ekki vera að fikta með minn (hann var 

sérhannaður!). Eftir voru tveir geimbúningar til þess að vinna með.   

 Ég greip búninginn hans Vogels og virkjaði loftskynjarana innan í honum en hjálmurinn 

var ekki á. Þegar súrefnið hafði fallið niður í 12 prósent setti ég á mig öndunargrímuna. Ég fylgdist 

með því falla neðar og neðar. Þegar það náði 1 prósenti slökkti ég á jafnaranum.  

 Ég næ kannski ekki að endurforrita jafnarann en ég get slökkt algjörlega á helvítinu.   

 Býlið er með neyðarvasaljós á mörgum stöðum ef ske kynni að við lentum í algjöru 

rafmagnsleysi. Ég reif LED-perurnar úr einu þeirra og skildi slitnu vírana tvo nálæga hvor öðrum. 

Nú þegar ég kveiki á ljósinu verður smá neisti.  

 Ég tók O2-hylki úr geimbúningi Vogels, festi ól á báða enda þess og slengdi því yfir öxlina 

á mér. Síðan festi ég loftleiðslu við tankinn og braut upp á hana með þumlinum. Ég opnaði hylkið 

og lét O2 seytla rólega út, en bara nógu lítið svo að það færi ekki yfir brotið.   

 Svo stóð ég uppi á borði með kveikjara í annarri hendi og loftleiðsluna í hinni, teygði mig 

upp og lét á þetta reyna.  

 Og skollinn sjálfur, það virkaði! Ég blés súrefninu yfir kveikjarann og kveikti á vasaljósinu 

og yndislegur eldblossi skaust úr túbunni. Eldsviðvörunin fór í gang, auðvitað. En ég er búin að 

heyra svo oft í henni að ég tek varla eftir henni.  

 Svo ég gerði það aftur. Og aftur. Stuttar sprengingar. Ekkert rosalegt. Ég var ánægður að 

taka minn tíma.   

 Ég var svo glaður! Besta áætlun allra tíma! Ég var ekki bara að hreinsa út vetnið heldur 

líka að búa til vatn!   

 Allt gekk frábærlega þar til að það varð sprenging.  

 

Eina stundina var ég glaður í bragði að brenna vetni, þá næstu var ég hinum megin í Býlinu og 

fullt af dóti hafði oltið um koll. Ég klöngraðist á fætur og sá að Býlið var allt á öðrum endanum.   

 Það fyrsta sem ég hugsaði var „Djöfull er mér illt í eyrunum!“   

 Síðan hugsaði ég, „mig svimar,“ og féll á kné. Svo féll ég kylliflatur. Mig svimaði það 

mikið. Ég þreifaði á höfðinu á mér með báðum höndum og leitaði eftir höfuðsári sem ég vonaði 

að væri ekki þarna. Það virtist ekkert vera að.  

 En þegar ég þreifaði á höfðinu og andlitinu fann ég hve illa ég var staddur. Sjúkragríman 

hafði rifnað í sprengingunni. Ég var að anda að mér nánast hreinu köfnunarefni.   

 Gólfið var þakið rusli alls staðar úr Býlinu. Það er ekki séns að ég finni 

sjúkrasúrefnistankinn. Ekki séns að ég finni eitthvað í þessari óreiðu áður en ég missi meðvitund.  

 Þá sá ég búninginn hennar Lewis á sínum stað á snaganum. Hann hafði ekkert hreyfst í 

sprengingunni. Hann var þungur í grunninn og var með 70 lítra af vatni í sér.  

 Ég flýtti mér að honum, sneri O2 í gang og stakk hausnum í hálsgatið (ég hafði tekið 

hjálminn af fyrir löngu til þess að auðvelda aðgengi að vatninu). Ég andaði nokkrum sinnum 

þangað til að mig hætti að svima og dró svo djúpt andann og hélt honum inni.   

 Á meðan ég hélt í mér andanum kíkti ég yfir að geimbúningnum og ruslapokanum sem ég 

hafði notað til þess að blekkja jafnarann. Vondu fréttirnar eru þær að ég fjarlægði þá aldrei. Góðu 

fréttirnar eru þær að sprengingin losaði þá. Það var enn lokað fyrir átta af níu inntökum jafnarans 

en þetta eina gæti leitt mig í sannleikann.   

 Ég staulaðist aftur að jafnaranum og kveikti á honum.   

 Eftir tveggja sekúndna ræsilotu (hann var gerður svo að hægt yrði að kveikja hratt á honum 

af augljósum ástæðum) fann hann út vandamálið.   

 Nístandi viðvörunin fyrir lágu súrefni hljóðaði um allt Býlið á meðan jafnarinn henti inn 

hreinu súrefni í andrúmsloftið eins hratt og hann gat öryggisins vegna. Að skilja að súrefni frá 

andrúmsloftinu er erfitt og tímafrekt en að bæta því við er eins auðvelt og að opna fyrir loka.   

 Ég klöngraðist yfir brakið aftur að búningnum hennar Lewis og stakk hausnum aftur inn í 

hann til að fá meira loft. Innan þriggja mínútna hafði jafnarinn komið súrefnismagni Býlisins upp 

í gott horf.    

 Ég tók núna fyrst eftir því hversu brunnin fötin mín voru. Þetta var góður tími til þess að 

vera klæddur í þrjú lög. Mestallur skaðinn var á ermunum. Ytra lagið var farið. Miðlagið var sviðið 

og jafnvel brunnið í gegn á sumum stöðum. Innsta lagið, minn eigin búningur, var í þokkalega 

góðu ásigkomulagi. Svo virðist sem ég hafi enn og aftur haft heppnina með mér...   

 Þar að auki sá ég, þegar ég kíkti yfir á aðaltölvu Býlisins, að hitastigið var komið upp í 

15°C. Eitthvað mjög heitt og sprengjugjarnt hafði gerst og ég var ekki viss um hvað það hefði 

verið. Eða hvernig það gerðist.   

 Og hér er ég og velti fyrir mér hvað í andskotanum gerðist.   

 Ég er úrvinda eftir alla vinnuna og sprenginguna. Á morgun verð ég að gera milljón 

tækjatékk og reyna að finna út hvað sprakk, en núna langar mig bara að sofa.   

 Ég gisti í geimbílnum aftur í kvöld. Jafnvel þó að vetnið sé farið er ég ófús að vera í Býli 

sem á sér sögu um að springa í loft upp að ástæðulausu. Auk þess get ég ekki verið viss um að það 

sé enginn leki.  

 Í þetta skipti tók ég almennilega máltíð með mér og eitthvað til að hlusta á sem er ekki 

diskó. 

 

Leiðarbókarfærsla: SOL 41 

Ég eyddi deginum í að greina öll kerfin í Býlinu. Það var ótrúlega leiðinlegt en lífslíkur mínar 

byggjast á trausti á þessar vélar, þannig að ég varð að gera það. Ég get bara ekki búist við því að 

sprenging skilji ekki eftir sig langvarandi skemmdir.  

 Ég gerði mikilvægustu prófanirnar fyrst. Í fyrsta lagi var að kanna hvort að segldúkur 

Býlisins væri heill. Ég var nokkuð viss um að hann væri í góðu lagi, af því að ég eyddi nokkrum 

tímum í að sofa úti í bíl og þegar ég sneri aftur í Býlið var þrýstingurinn enn í góðu lagi. Tölvan 

tilkynnti ekki þrýstingsbreytingu yfir þann tíma en örlitla breytingu á hitastigi.  

 Síðan tékkaði ég á súrefnisjafnaranum. Ef hann hættir að virka og ég get ekki lagað hann 

er ég dauður. Engin vandamál.  

 Síðan loftræstirinn. Aftur, engin vandamál.  

 Hitarinn, meginrafhlöðustæðan, O2- og N2-geymslugeymarnir, vatnsvinnslutækið, allir 

þrýstingsjöfnunarklefarnir þrír, ljósakerfin, aðaltölvan... og áfram hélt ég, og mér leið betur og 

betur þegar öll kerfin reyndust vera í fullkomnu lagi.   

 NASA verður að eiga það. Þeir eru ekkert að búa þetta dót til í gríni.   

 Síðan kom mikilvægasti hluturinn... að tékka á moldinni. Ég náði í nokkur sýni alls staðar 

úr Býlinu (munið þið, þetta er allt moldargólf núna) og setti á sýnigler.   

 Skjálfhentur renndi ég einu undir smásjána og opnaði myndina á skjá. Þarna voru þær! 

Hraustar og virkar bakteríur að gera sitt! Svo virðist sem ég svelti ekki í hel á Sól 400 eftir allt 

saman. Ég hlammaði mér niður í stól og náði andardrættinum á ný.   

 Síðan byrjaði ég að hreinsa allt ruslið. Og ég hafði nægan tíma til þess að hugsa út í hvað 

hafði gerst.  

 Nú, hvað gerðist? Ég er með eina kenningu.   

 Aðaltölvan segir að þegar sprengingin varð hafi þrýstingur innanhúss hækkað upp í 1,4 

andrúmsloft og hitastigið í 15°C á undir sekúndu, en þrýstingurinn minnkaði svo mjög fljótlega í 

1 andrúmsloft. Þetta hefði verið líkleg útkoma ef ég hefði verið með loftræstinn enn þá í gangi en 

ég var búinn að slökkva á honum.   

 Hitastigið hélt sér í 15°C í nokkurn tíma eftir það, þannig að einhver hitaþensla hefði enn 

átt að eiga sér stað en þrýstingurinn minnkaði aftur, svo hvert fór þessi umframþrýstingur? 

Hækkandi hitastig með sama fjölda af atómum innanhúss ætti að lyfta þrýstingnum til frambúðar. 

En það gerðist ekki.   

 Ég var fljótur að finna út svarið. Vetnið (það eina í boði sem gat brunnið) blandaðist við 

súrefni (og því sprenging) og varð að vatni. Vatn er þúsund sinnum þéttara í gasformi, þannig að 

hitinn leiddi til þrýstingsins og umbreytingin á vetni og súrefni í vatn lækkaði hann aftur.   

 Milljón krónu spurningin er, hvaðan í helvítinu kom þetta súrefni? Öll áætlunin var til þess 

að takmarka súrefni og koma í veg fyrir sprengingu. Og það gekk bara mjög vel áður en 

sprengingin varð.   

 Ég held að ég sé með svarið. Og það var vegna þess að ég var utan við mig. Munið þið 

þegar ég ákvað að klæða mig ekki í geimbúning? Sú ákvörðun næstum því drap mig.   

 Sjúkrasúrefnistankurinn blandar hreinu súrefni við umlykjandi loft og leiðir það svo að 

manni í gegnum grímu. Grímunni er haldið á andlitinu með lítilli gúmmíteygju sem fer aftur fyrir 

höfuðið. Ekki loftþétt lokun.   

 Ég veit hvað þið eruð að hugsa. Gríman lak súrefni. En nei. Ég var að anda súrefninu að 

mér. Þegar ég dró inn andann bjó ég til nánast loftþétta lokun með því að sjúga grímuna að 

andlitinu.  

 Vandamálið var útöndunin. Veistu hversu mikið súrefni þú dregur úr loftinu þegar þú andar 

venjulega? Ég veit það ekki en það er ekki 100 prósent. Í hvert skipti sem ég andaði út, bætti ég 

meira súrefni í kerfið.   

 Það bara hvarflaði ekki að mér, en það hefði átt að gera það. Ef lungun á manni myndu 

soga í sig allt súrefni gæti maður ekki bjargað einhverjum með því að nota munn-við-munn 

aðferðina. Ég er svo mikill hálfviti að hafa ekki hugsað út í það! Og hálfvitaskapurinn í mér varð 

næstum til þess að ég dó!   

 Ég verð að sýna meiri varkárni.   

 Það er gott að ég brenndi mesta vetninu áður en sprengingin varð. Annars hefði þetta verið 

endalokin. Eins og hún var, var sprengingin ekki nógu sterk til þess að sprengja Býlið, en hún var 

samt nógu sterk til þess að sprengja næstum í mér hljóðhimnurnar.   

  Þetta byrjaði allt þegar ég tók eftir 60 lítra skorti á vatnsframleiðslunni. Eftir að hafa brennt 

af ásettu ráði og óvænta sprengingu er ég kominn aftur á rétt ról. Vatnsvinnslutækið gerði sitt alla 

síðustu nótt og dró 50 lítra af nýgerðu vatni úr loftinu. Það geymir það í geimbúningnum hennar 

Lewis sem ég kalla „Vatnsgeyminn“ héðan í frá, þar sem það hljómar mikið svalara. Þurr 

jarðvegurinn dró beint í sig hina 10 lítrana.  

 Mikil erfiðisvinna í dag. Ég er búinn að vinna mér inn fyrir heilli máltíð. Og til þess að 

fagna minni fyrstu nótt aftur í Býlinu ætla ég að slappa af og horfa á lélegt tuttugustu aldar sjónvarp 

þökk sé Lewis liðsforingja.  

 The Dukes of Hazzard, segirðu? Látum á það reyna . 

 

Leiðarbókarfærsla: SOL 42 

Ég svaf út í dag. Ég átti það skilið. Eftir fjórar nætur af ömurlegum svefni í bílnum er svefnplássið 

mitt eins og mýksta og gullfallegasta fiðurdýna sögunnar.  

 Á endanum dró ég mig fram úr rúminu og kláraði að taka til draslið eftir sprenginguna.  

 Ég færði kartöfluplönturnar aftur inn í dag. Og ekki seinna vænna. Þær eru að spíra. Þær 

líta út fyrir að vera hraustar og ánægðar. Þetta er ekki einhver efnafræði, læknisfræði, sýklafræði, 

næringarfræði, sprengifræði eða eitthvert annað fánýti sem ég hef verið að gera upp á síðkastið. 

Þetta er grasafræði. Ég er viss um að ég get ræktað einhverjar plöntur án þess að gera mistök.   

 Er það ekki?  

 Vitið þið hvað er mest svekkjandi? Ég er bara búinn að framleiða 130 lítra af vatni. Ég þarf 

að búa til 470 lítra í viðbót. Þið haldið kannski að eftir að hafa næstum drepið mig tvisvar hætti ég 

að fikta með hýdrasínið. En fjarri mér. Ég þarf að minnka hýdrasín og brenna vetni í Býlinu á 

hverjum tíu klukkutímum næstu tíu daga. Ég geri það betur héðan í frá. Í staðinn fyrir að reiða mig 

á hreint efnahvarf mun ég„vetnishreinsa“ oftar með litlum loga. Þannig brennur það smátt í einu í 

staðinn fyrir að magnast upp á Drepum-Mark stig.   

 Ég hef mikinn frítíma. Tíu klukkustundir fyrir hvern O2-geymi til þess að fylla sig. Það 

tekur bara tuttugu mínútur að minnka hýdrasínið og brenna vetninu. Ég eyði afgangnum af 

tímanum í að horfa á sjónvarp.  

 Og í alvörunni... Það er augljóst að General Lee getur stungið lögreglubíla af. Af hverju fer 

Rosco ekki bara á Duke-býlið og handtekur þá þegar þeir eru ekki í bílnum? 

 

Sjötti kafli 

 

 

Venkat Kapoor sneri aftur á skrifstofu sína, sleppti skjalatöskunni á gólfið og lét sig falla í 

leðurstólinn. Hann eyddi smástund í að horfa út um gluggann. Skrifstofan hans var í Byggingu 1 

en hún veitti honum gott útsýni yfir stóra garðinn fyrir miðju Johnson-geimferðamiðstöðvarinnar. 

Lengra í burtu gnæfðu tugir dreifðra bygginga alla leið að Mud-vatni í fjarska.  

 Hann leit á tölvuskjáinn og tók eftir fjörutíu og sjö ólesnum, áríðandi tölvupóstum sem 

kröfðust athygli hans. Þeir geta beðið. Dagurinn í dag var sorgardagur. Það var haldin 

minningarathöfn til heiðurs Mark Watney.   

 Forstjórinn hélt ræðu þar sem hann lofaði hugrekki og fórn Watneys og snörpum 

viðbrögðum Lewis liðsforingja í að ná öllum öðrum í skjól. Lewis liðsforingi og restin af áhöfn 

Hermesar héldu lofræðu yfir fallna liðsfélaganum sínum úr djúpgeimnum í gegnum langdræg 

fjarskipti. Þau áttu annað tíu mánaða langt ferðalag fyrir höndum.   

 Forstöðumaðurinn hélt líka ræðu og minnti alla á að geimferðir væru ótrúlega áhættusamar 

og að við myndum ekki láta mótbyr stöðva okkur.   

 Þau höfðu spurt Venkat hvort hann væri til í að halda ræðu. Hann neitaði. Til hvers? 

Watney var dauður. Nokkur hlý orð úr munni framkvæmdastjóra Marsleiðangra myndu ekki færa 

hann til þeirra aftur.  

 „Er allt í lagi, Venk?“ heyrðist kunnugleg rödd úr dyragættinni.   

 Venkat sneri sér við. „Ætli það ekki,“ sagði hann.   

 Teddy Sanders strauk lausan tvinna af annars fullkomnum jakka sínum. „Þú hefðir getað 

haldið ræðu.“   

 „Mig langaði það ekki. Þú veist það.“   

 „Já, ég veit. Mig langaði það ekkert heldur. En ég er forstöðumaður NASA. Það var 

eiginlega búist við þessu af mér. Ertu viss um að þú sért í lagi?“   

 „Já, ég er góður.“   

 „Gott,“ sagði Teddy og lagaði á sér ermahnappana. „Við skulum fara aftur að vinna.“   

 „Sjálfsagt.“ Venkat yppti öxlum. „Við skulum byrja á því að þú veitir mér leyfi fyrir 

gervihnattatíma.“ 

 Teddy hallaði sér aftur að veggnum og andvarpaði. „Þetta aftur.“  

 „Já,“ sagði Venkat. „Þetta aftur. Hvert er vandamálið?“     

 „Allt í lagi, förum í gegnum þetta. Hverju ertu eiginlega að leita eftir?“  

 Venkat hallaði sér fram. „Ares 3 misheppnaðist en við getum bjargað einhverju. Við 

fengum fjármagn fyrir fimm Ares leiðöngrum. Ég held að við getum fengið þingið til þess að 

samþykkja þann sjötta.“   

 „Ég veit ekki, Venk...“   

 „Þetta er einfalt, Teddy.“ Venkat ítrekaði: „Þau yfirgáfu Mars eftir sex sólir. Það er næstum 

því nógu mikið af birgðum þarna uppi fyrir heila sendiför og myndi kosta aðeins brot af venjulegri 

sendiför. Það þarf venjulega fjórtán könnunarhnetti til að fara á undan birgðunum og undirbúa 

svæðið. Við gætum sent það sem vantar með kannski þremur. Jafnvel tveimur.“   

 „Venk, svæðið lenti í 175 km/klst sandstormi. Það verður í mjög slæmu ásigkomulagi.“  

 „Þess vegna vil ég fá myndir,“ sagði Venkat. „Ég þarf bara nokkrar af svæðinu. Við gætum 

lært mikið.“  

 „Eins og hvað? Heldur þú að við sendum fólk á Mars án þess að vera viss um að allt sé í 

fullkomnu ásigkomulagi?“  

 „Það þarf ekki allt að vera fullkomið,“ sagði Venkat snögglega. „Við endurnýjum það sem 

gæti verið bilað.“   

 „Hvernig lesum við úr myndunum að eitthvað sé bilað?“   

 „Það væri bara fyrsta skrefið. Þau yfirgáfu svæðið af því að flugtaksþrepinu stafaði ógn af 

vindinum en Býlið getur þraukað í gegnum miklu meiri áföll. Það gæti enn verið í heilu lagi.  

 „Og það verður mjög augljóst á myndum. Ef það eyðilagðist hefði það gjörsamlega 

sprungið og fallið niður. Ef það stendur enn uppi er allt innbú ennþá í lagi. Og bílarnir eru 

sterkbyggðir. Þeir geta höndlað hvaða sandstorm sem Mars færir þeim. Leyfðu mér að kíkja á þetta. 

Teddy, það er það eina sem ég vil.“   

 Teddy gekk að gluggunum og starði út yfir byggingavíðáttuna fyrir utan. „Veistu, þú ert 



   

67 
 

ekki sá eini sem vill fá gervihnattatíma. Við förum í Ares 4 birgðaleiðangra á næstunni. Við 

verðum að einbeita okkur að Schiaparelli-gígnum.“  

 „Ég skil þetta ekki, Teddy. Hvert er vandamálið?“ spurði Venkat. „Ég er að tala um að 

tryggja okkur annan leiðangur. Við erum með tólf gervihnetti í kringum Mars, þú hlýtur að geta 

séð af einum eða tveimur í nokkrar klukkustundir. Ég get gefið þér staðaráætlun þegar hver og 

einn eru í réttu sjónarhorni til þess að taka myndir af Ares 3 –“   

 „Þetta snýst ekki um gervihnattatímann, Venk,“ greip Teddy fram í.   

 Venkat fraus. „Þá... en... hvað...“  

 Teddy sneri sér að honum. „Við erum almenningssamtök. Það er ekkert hérna sem heitir 

leyndar- eða öruggar upplýsingar.“   

 „Og?“ 

 „Allar myndir fara beint til almennings.“  

 „Og hvað?“   

 „Lík Mark Watneys verður innan við tuttugu metra frá Býlinu. Kannski hálfgrafið í sandinn, 

en samt enn mjög sjáanlegt og með samskiptaloftnet skagandi fram úr brjóstinu. Hver einasta mynd 

sem við tökum mun sýna það.“  

 Venkat starði. Svo hvessti hann augun. „Er þetta ástæðan fyrir því að þú hefur neitað óskum 

mínum um myndatöku síðustu tvo mánuði?“  

 „Venk, láttu ekki svona –“  

 „Í alvöru, Teddy?“ sagði hann. „Ertu hræddur við vandamál sem varða almannatengsl?“  

 „Þráhyggja fjölmiðlanna á láti Watneys er loksins byrjuð að fjara út,“ sagði Teddy 

yfirvegað. „Það hafa verið vondar fréttir látlaust í tvo mánuði. Minningarathöfnin í dag veitti 

fólkinu lausn og fjölmiðlar geta haldið áfram með einhverja aðra frétt. Það síðasta sem við viljum 

gera er að grafa allt upp aftur.“  

 „Svo hvað gerum við þá? Hann rotnar ekkert. Hann verður þarna til eilífðar.“  

 „Ekki til eilífðar,“ sagði Teddy. „Eftir venjulega veðravirkni verður hann grafinn í sand á 

innan við einu ári.“   

 „Ár?“ sagði Venkat og reis á fætur. „Það er fáranlegt. Við getum ekki beðið eftir þessu í 

heilt ár.“   

 „Af hverju ekki? Við skjótum ekki Ares 4 upp fyrr en eftir fimm ár. Nægur tími.“   

 Venkat dró andann djúpt og hugsaði sig um í smástund.  

 „Allt í lagi, hugsaðu um stöðuna: Samúð með fjölskyldu Watneys er í hámarki. Ares 6 gæti 

komið með líkið aftur heim. Við segjum ekki að það sé tilgangur leiðangursins en við komum því 

skýrt á framfæri að það sé hluti þess. Ef við orðum það þannig, fáum við meiri stuðning á þingi, 

en ekki ef við bíðum í ár. Fólki verður alveg sama eftir ár.“   

 Teddy nuddaði á sér hökuna. „Hmm...“ 

 

∙∙∙ 

 

Mindy Park starði upp í loftið. Hún hafði lítið annað að gera. Vaktin hennar, nú um þrjú að nóttu, 

var frekar leiðinleg. Endalausir kaffidrykkir héldu henni vakandi.   

 Þegar hún samþykkti flutningana hingað hljómaði vöktun stöðu gervihnatta umhverfis 

Mars eins og spennandi viðfangsefni. En gervihnettirnir sáu yfirleitt um sig sjálfa. Hennar starf 

reyndist vera að senda tölvupósta þegar einhverjar myndir urðu fáanlegar.   

 „Meistaragráða í vélaverkfræði,“ muldraði hún. „Og ég er að vinna í ljósmyndabási sem er 

opinn alla nóttina.“   

 Hún sötraði á kaffinu.  

 Flökt á skjánum tilkynnti að annað sett af myndum væri tilbúið til sendingar. Hún tékkaði 

á nafninu á vinnuskipuninni. Venkat Kapoor.   

 Hún sendi áfram gögnin beint á innri netþjónana og setti saman tölvupóst til Dr. Kapoor. 

Hún kannaðist við tölustafina þegar hún sló inn lengdargráðu og breiddargráðu myndarinnar.  

 „31.2°N, 28.5°V... Acidaliasléttan... Ares 3?“   

 Fyrir forvitnis sakir opnaði hún fyrstu af sautján myndunum.   

 Eins og hana grunaði var þetta Ares 3-svæðið. Hún hafði heyrt að þeir ætluðu að mynda 

það. Hún skammaðist sín aðeins, en grandskoðaði myndina í þeim tilgangi að leita að einhverju 

merki um lík Mark Watneys. Eftir mínútulanga, vonlausa leit varð hún bæði fegin og vonsvikin.   

 Hún rýndi vandlega í restina af myndinni. Býlið var í lagi, dr. Kapoor yrði glaður að sjá 

það.  

 Hún færði kaffibollann upp að vörum sér en fraus síðan.  

 „Umm... „ muldraði hún með sjálfri sér. „Ööö...“  

 Hún opnaði innra net NASA og vafraði um síðuna til þess að finna smáatriðin um Aresar- 

verkefnin. Eftir stundarleit greip hún símann sinn.  

 „Heyrðu, þetta er Mindy Park hjá gervihnattamiðstöðinni. Ég þarf að fá 

leiðangursfærslurnar fyrir Ares 3, hvar get ég fundið þær? ... Ja há... já... allt í lagi... Takk.“ 

 Eftir smástund á innra netinu hallaði hún sér aftur í sætinu. Hún þurfti ekki lengur kaffi til 

að halda sér vakandi.  

 Hún tók upp símann aftur og sagði „Halló, Öryggisgæsla? Þetta er Mindy Park hjá 

gervihnattamiðstöðinni. Ég þarf að fá neyðarnúmerið hjá dr. Venkat Kapoor.... já, þetta er 

neyðartilfelli.“  

 

∙∙∙ 

 

Mindy iðaði í sæti sínu þegar Venkat þrammaði inn. Það var óvenjulegt að fá framkvæmdastjóra 

Marsleiðangra í heimsókn í gervihnattamiðstöðina. Það var enn óvenjulegra að sjá hann í 

gallabuxum og stuttermabol.   

 „Ert þú Mindy Park?“ sagði hann með reiðisvip manns sem hafði aðeins náð tveggja tíma 

svefni.  

 „Já,“ hún nötraði; „Afsakaðu að ég skyldi draga þig hingað.“  

 „Ég geri ráð fyrir að það sé góð ástæða fyrir því. Og?“   

 „Umm,“ sagði hún og leit niður. „Umm, það er. Nú. Myndirnar sem þú baðst um. Ö. 

Komdu og sjáðu.“   

 Hann dró annan stól að vinnuaðstöðu hennar og settist í hann. „Varðar þetta lík Watneys? 

Er það ástæðan fyrir því að þú ert svona úr jafnvægi?“   

 „Umm nei,“ sagði hún. „Umm. Nú… ö.“ Hún fór hjá sér yfir vandræðagangingum á sér og 

benti á skjáinn.  

 Venkat skoðaði myndina. „Býlið virðist vera í heilu lagi. Það eru góðar fréttir. 

Sólarsellurnar líta vel út. Bílarnir eru líka í lagi. Gervihnattadiskurinn er horfinn. Það kemur ekkert 

á óvart. Hvert er stóra neyðartilfellið?“  

 „Umm,“ sagði hún og snerti fingur á skjáinn. „Þetta.“  

 Venkat hallaði sér fram og skoðaði nánar. Rétt fyrir neðan Býlið, við hliðina á bílunum, 

voru tveir hvítir hringir í sandinum. „Hmm. Virðist vera segldúkur Býlisins. Kannski fór ekki svo 

vel fyrir Býlinu eftir allt saman? Ég giska að hlutar þess hafi rifnað af og—“  

 „Umm,“ greip hún fram í; „Þetta lítur út eins og tjöldin úr bílunum.“  

 Venkat leit aftur á skjáinn. „Hmm. Þú gætir haft rétt fyrir þér.“  

 „Hvernig voru þau sett upp?“ spurði Mindy.  

 Venkat yppti öxlum. „Lewis liðsforingi hefði eflaust beðið um að þau yrðu opnuð þegar 

þau voru að yfirgefa svæðið. Ekki slæm hugmynd. Vera með neyðarskýli tilbúin ef ske kynni að 

flugtaksþrepið virkaði ekki og það yrði rof í Býlið.“  

 „Já, umm,“ sagði Mindy og opnaði skjal í tölvunni sinni, „þetta eru allar 

leiðangursfærslurnar frá sól 1 að 6. Frá því að lendingarþrepið lenti og að neyðarflugtaki 

flugtaksþrepsins.   

 „Allt í lagi, og?“  

 „Ég las í gegnum þær. Nokkrum sinnum. Þau settu aldrei þessi tjöld upp.“ Rödd hennar 

brast á síðasta orðinu.   

 „Jæja, ö... ,“ sagði Venkat og hnykklaði brýrnar: „Þau augljóslega gerðu það en gátu ekki 

sett það í færsluna.“  

  „Þau settu upp tvö neyðartjöld og sögðu engum frá því?“  

 „Hmm. Það er ekki mikið vit í því, nei. Kannski hreyfði stormurinn eitthvað við bílunum 

og tjöldin opnuðust af sjálfu sér.“  

 „Þannig að eftir að þau opnuðu sig sjálf losuðu þau sig frá bílunum og röðuðu sér hlið við 

hlið tuttugu metrum frá þeim?“  

 Venkat leit aftur á myndina. „Nú, þau hafa augljóslega einhvern veginn opnast.“  

 „Af hverju eru sólarsellurnar hreinar?“ sagði Mindy og hélt aftur af tárunum. „Það var 

rosalegur sandstormur. Af hverju er ekki sandur á þeim?“  

 „Vindur gæti hafa gert það?“ sagði Venkat óvissulega.  

 „Er ég búin að minnast á það að ég fann aldrei lík Watneys?“ sagði hún snöktandi.   

 Augu Venkats víkkuðu þegar hann starði á myndina. „Ó...,“ sagði hann í hálfum hljóðum. 

„Almáttugur...“ 

 Mindy setti hendurnar fyrir andlit sitt og grét hljóðlega.  

∙∙∙ 

 

„Djöfullinn!“ sagði Annie Montrose. „Þú hlýtur að vera að grínast í mér, andskotinn hafi það!“  

 Teddy horfði reiðilega yfir fullkomna mahóníviðarskrifborðið sitt á fjölmiðlafulltrúann. 

„Þetta hjálpar ekkert, Annie.“  

 Hann sneri sér að framkvæmdastjóra Marsleiðangra. „Hversu viss erum við um þetta?“   

 „Næstum því hundrað prósent.“  

 „Fjandinn!“ sagði Annie.   

 Teddy færði möppu á skrifborði sínu örlítið til hægri þannig að hún væri samsíða 

músarmottunni. „Þetta er það sem það er. Við verðum að gera eitthvað í þessu.“  
 „Hefur þú einhverja hugmynd um stærð moldviðrisins sem kemur í kjölfarið?“ hreytti hún 

út úr sér. „Þú þarft ekki að horfast í augu við alla þessa fjandans fréttamenn hvern einasta dag eins 

og ég!“   

 „Einn hlut í einu,“ sagði Teddy. „Venk, hvað gerir þig svo vissan um að hann sé á lífi?“  

 „Til að byrja með er ekkert lík,“ útskýrði Venkat. „Svo eru tjöldin sett upp og sólarsellurnar 

eru hreinar. Þú getur reyndar þakkað Mindy Park hjá gervihnattamiðstöðinni fyrir að hafa tekið 

eftir þessu öllu saman.“  

 „En,“ hélt Venkat áfram, „lík hans gæti hafa grafist í sandinn í storminum á Sól 6. Tjöldin 

gætu hafa opnast af sjálfu sér og vindurinn gæti hafa feykt þeim til. 30 km/klst stormur nokkru 

síðar væri nógu kröftugur til þess að hreinsa sólarsellurnar en ekki til að bera með sér sand. Það er 

ekki líklegt, en samt mögulegt.“  

 „Þess vegna eyddi ég síðustu klukkustundunum í að tékka á öllu sem ég gat. Lewis 

liðsforingi fór tvisvar í leiðangur á Geimbíl 2. Seinna skiptið var á Sól 5.  Samkvæmt færslunum 

setti hún hann í samband í Býlið þegar hún sneri aftur til þess að endurhlaða hann. Hann var ekki 

notaður aftur og þrettán tímum síðar höfðu þau yfirgefið svæðið.“  

 Hann renndi mynd yfir skrifborðið til Teddy.  

 „Þetta er ein af myndunum frá því í gærkvöldi. Eins og þú sérð snýr geimbíll 2 frá Býlinu. 

Hleðsluopið á bílnum er að framan og kapallinn er ekki nógu langur til þess að ná þangað.“   

 Teddy sneri myndinni annars hugar svo hún yrði samsíða skrifborðsbrúninni. „Hún hlýtur 

að hafa lagt honum svo hann sneri að Býlinu eða hún hefði ekki getað sett hann í samband,“ sagði 

hann. „Hann hefur verið hreyfður eftir Sól 5.“   

 „Já,“ sagði Venkat og renndi annarri mynd að Teddy. „En hérna eru sýnileg sönnunargögn. 

Í neðra horninu til hægri sérðu lendingarþrepið. Það hefur verið tekið í sundur. Ég er nokkuð viss 

um að þau hefðu ekki gert það án þess að segja okkur frá því.“  

 „Aðalsönnunin er til hægri á myndinni,“ Venkat benti. „Lendingarfætur flugtaksþrepisins. 

Það lítur út fyrir að eldsneytisstöðin hafi verið algjörlega fjarlægð en við verkið hefur það valdið 

miklum skaða á fótunum. Það er engin leið að það hafi gerst áður en þau fóru á loft. Það hefði 

stofnað flugtaksþrepinu í of mikla hættu fyrir Lewis til þess að leyfa þetta.“   

 „Heyrðu,“ sagði Annie. „Af hverju að tölum við ekki við Lewis? Förum niður í 

fjarskiptastjórn og spyrjum hana beint út.“   

 Í stað þess að svara henni leit Venkat íbyggilega á Teddy.   

 „Vegna þess,“ sagði Teddy, „að ef Watney er á lífi viljum við ekki að áhöfn Ares 3 viti af 

því.“  

 „Ha!?“ sagði Annie. „Hvernig ætlar þú að forðast að segja þeim það?“   

 „Það eru ennþá tíu mánuðir þar til að þau koma heim,“ útskýrði Teddy. „Geimferðalög eru 

hættuleg. Þau þurfa að vera á varðbergi og ekki annars hugar. Þau eru sorgmædd yfir því að missa 

áhafnarmeðlim en þau yrðu alveg eyðilögð ef þau vissu að þau hefðu skilið hann eftir á lífi.“   

 Annie leit á Venkat. „Ert þú sammála þessu?“  

 „Þetta er augljóst,“ sagði Venkat. „Leyfum þeim að höndla þetta tilfinningalega áfall þegar 

þau eru ekki fljúgandi um í geimskipi.“    

 „Þetta verður umtalaðasti atburður síðan Apollo 11,“ sagði Annie. „Hvernig ætlar þú halda 

þessu frá þeim?“  

 Teddy yppti öxlum. „Einfalt. Við stjórnum öllum samskiptum við þau.“  

 „Djöfullinn,“ sagði Annie og opnaði fartölvuna sína. „Hvenær viltu gera þetta opinbert?“   

 „Hver er þín skoðun?“ spurði hann.  

 „Mmm,“ sagði Annie. „Við getum haldið myndunum í tuttugu og fjóra tíma áður en við 

þurfum að senda þær frá okkur. Við þurfum að senda áfram yfirlýsingu til þeirra líka. Við viljum 

ekki að fólk fatti þetta sjálft. Við myndum líta út eins og drullusokkar.“  

 „Allt í lagi,“ samþykkti Teddy, „settu saman yfirlýsingu.“   

 „Það verður gaman,“ tuðaði Annie.   

 „Hvað gerum við nú?“ spurði Teddy Venkat.  

 „Fyrsta skrefið er samskipti,“ sagði Venkat. „Af myndunum að dæma er öruggt að segja 

að fjarskiptabúnaðurinn sé skemmdur. Við verðum að finna aðra leið til þess að tala saman. Þegar 

við náum því getum við metið aðstæður og gert áætlanir.“   

 „Allt í lagi,“ sagði Teddy. „Byrjaðu á því. Taktu hvern sem þú vilt úr hvaða deild sem þú 

vilt. Notaðu eins mikinn yfirvinnutíma og þú vilt. Finndu leið til þess að tala við hann. Það er þitt 

eina starf núna.“   

 „Skilið.“  

 „Annie, sjáðu til þess að enginn frétti af þessu þar til að við tilkynnum þetta.“  

 „Skal gert,“ sagði Annie. „Hver annar veit af þessu?“  

 „Bara við þrjú og Mindy Park hjá gervihnattamiðstöðinni,“ sagði Venkat.  

 „Ég skal ræða við hana,“ sagði Annie.  

 Teddy stóð og opnaði farsímann sinn. „Ég er að fara til Chicago en ég verð kominn aftur á 

morgun.“  

 „Af hverju?“ sagði Annie.  

 „Foreldrar Watneys búa þar,“ sagði Teddy. „Ég skulda þeim útskýringu í eigin persónu 

áður en þetta brestur á í fréttunum.“   

 „Þau verða ánægð með að heyra að sonur þeirra sé á lífi,“ sagði Annie.  

 „Já, hann er á lífi,“ sagði Teddy. „En ef ég hef hugsað þetta rétt er hann dæmdur til þess að 

svelta til dauða áður en við getum mögulega hjálpað honum. Ég hlakka ekki til samræðnanna.“   

 „Andskotinn,“ sagði Annie hugsi.   

∙∙∙ 

„Hafið þið ekkert? Ekki neitt?“ stundi Venkat. „Ertu að grínast í mér? Þið eruð búin að vera með 

tuttugu sérfræðinga í tólf klukkustundir við að vinna úr þessu. Við erum með margmilljarða dollara 

fjarskiptanet. Þið getið ekki fundið út eina leið til þess að tala við hann?“   

  Mennirnir tveir í skrifstofu Venkats iðuðu í stólunum sínum.  

 „Hann er ekki með neitt fjarskiptatæki,“ sagði Chuck.  

 „Reyndar,“ sagði Morris, „er hann með fjarskiptatæki en hann er ekki með neinn 

gervihnattadisk.“  

 „Málið er,“ hélt Chuck áfram, „að án disksins þarf merkið að vera ógurlega sterkt…“  

 „Nógu sterkt til þess að bræða dúfur,“ bætti Morris við.   



   

74 
 

 „…til þess að hann nái því,“ kláraði Chuck.   

 „Við tókum til greina gervihnettina sem eru umhverfis Mars,“ sagði Morris. „Þeir eru mikið 

nær. En útreikningarnir stemma ekki. Jafnvel SuperSurveyor 3, sem er með sterkasta sendinn, 

þyrfti að vera fjórtán sinnum öflugari…“  

 „Sautján sinnum,“ sagði Chuck.  

 „Fjórtán sinnum,“ hélt Morris fast fram.  

 „Nei, sautján. Þú gleymdir að taka til greina lágmarksstraumstyrkinn fyrir hitarann til þess 

að halda við…“  

 „Strákar,“ greip Venkat fram í, „Ég skil hvað þið eruð að segja.“   

 „Afsakaðu.“ 

 „Fyrirgefðu.“  

 „Fyrirgefið ef ég er önugur,“ sagði Venkat. „Ég náði bara tveggja tíma svefni í gærkvöldi.“ 

 „Ekkert mál,“ sagði Morris.  

 „Fullkomlega auðskilið,“ sagði Chuck.  

 „Allt í lagi,“ sagði Venkat. „Útskýrið fyrir mér hvernig einn stormur gat gert út um allar 

tilraunir okkar til þess að hafa samband við Ares 3.“   

 „Við höfðum ekki nægt ímyndunarafl,“ sagði Chuck.  

 „Við sáum þetta ekki fyrir,“ tók Morris undir.  

 „Hversu mörg varafjarskiptakerfi eru í einu Ares-verkefni?“ spurði Venkat.  

 „Fjögur,“ sagði Chuck.  

 „Þrjú,“ sagði Morris.  

 „Nei, þau eru fjögur,“ leiðrétti Chuck.  

 „Hann sagði varakerfi,“ hélt Morris áfram. „Það þýðir að við eigum ekki að taka aðalkerfið 

með í dæmið.“  

 „Ó, auðvitað. Þrjú.“  

 „Sem sagt  fjögur kerfi í heildina,“ sagði Venkat. „Útskýrið fyrir mér hvernig við gátum 

misst öll fjögur.“   

 „Nú,“ sagði Chuck, „aðalkerfið vann með stóra gervihnattadiskinum. Hann fauk burt í 

storminum. Restin af varakerfunum voru í flugtaksþrepinu.“   

 „Það er rétt,“ tók Morris undir. „flugtaksþrepið er, sko, eins og fjarskiptamaskína. Það getur 

talað við Jörð, Hermes og jafnvel gervihnetti umhverfis Mars ef það þarf þess. Og það er með þrjú 

stýrikerfi sem eru óháð hvert öðru til þess að vera viss um að ekkert annað en loftsteinaárás gæti 

stöðvað samskipti.“   

 „Vandamálið er,“ sagði Chuck, „að Lewis liðsforingi og restin af þeim tóku flugtaksþrepið 

með sér þegar þau fóru.“   

 „Þannig að þessi fjögur óháðu fjarskiptakerfi urðu að einu. Og það kerfi eyðilagðist,“ sagði 

Morris að lokum.  

 Venkat kleip í nefhrygginn á sér. „Hvernig gat okkur missést þetta?   

 Chuck yppti öxlum. „Okkur datt þetta aldrei í hug. Við hugsuðum aldrei út í að einhver 

yrði eftir á Mars án flugtaksþreps.“   

 „Ég meina’ða!“ sagði Morris. „Hverjar eru líkurnar?“  

 Chuck sneri sér að honum. „Reynslugögnin okkar segja ein af þremur. Það er ansi slæmt 

ef þú hugsar út í það.“  

 

∙∙∙ 

 

Þetta ætti eftir að vera erfitt og Annie vissi það vel. Hún þurfti ekki bara að flytja mestu mea culpa 

ræðu í sögu NASA heldur myndi hver einasta sekúnda af henni aldrei gleymast. Hver hreyfing 

handleggja hennar, hljómfall raddar hennar og andlitssvipur yrði í kastljósi af milljóna manna aftur 

og aftur. Ekki bara í komandi fjölmiðlaumfjöllun heldur næstu áratugina. Hver einasta 

heimildarmynd um aðstöðu Watneys myndi innihalda þetta myndskeið.  

 Hún var örugg um að engar áhyggjur væru sjáanlegar á andliti sínu þegar hún tók sér stöðu 

fyrir aftan ræðupallinn.  

 „Þakka ykkur öllum fyrir að koma með svona stuttum fyrirvara,“ sagði hún við 

blaðamennina sem höfðu verið kallaðir saman. „Við erum með mikilvæga tilkynningu. Gjörið svo 

vel og fáið ykkur sæti.“   

 „Um hvað snýst þetta, Annie?“ spurði Bryan Hess frá NBC. „Gerðist eitthvað með 

Hermes?“ 

 „Vinsamlegast fáið ykkur sæti,“ endurtók Annie.  

 Blaðamennirnir iðuðu um og rifust um sætin í smástund áður en þeir róuðu sig niður.  

 „Þetta er stutt en mjög mikilvæg tilkynning,“ sagði Annie. „Ég ætla ekki að taka við neinum 

spurningum í augnablikinu en eftir klukkustund höldum við alvöru blaðamannafund þar sem 

spurningar verða leyfðar. Við erum búin að fara yfir gervihnattamyndir frá Mars og höfum staðfest 

að geimfarinn Mark Watney er, enn sem komið er, á lífi.“  

 Eftir eina sekúndu af algjörri þögn sprakk herbergið af hávaða.  

 

∙∙∙ 

 

Viku eftir þessa sláandi tilkynningu var þetta ennþá helsta fréttin á öllum fréttastofum í heiminum. 

 „Ég er að fá ógeð á daglegum blaðamannafundum,“ hvíslaði Venkat að Annie.  

 „Ég er að fá ógeð á blaðamannafundum sem eru á klukkustunda fresti,“ hvíslaði Annie til 

baka.  

 Þau stóðu tvö með ótalmörgum forstöðumönnum og yfirmönnum NASA sem höfðu hópast 

saman á litla sviðinu í blaðamannaherberginu. Þau stóðu andspænis hungruðum blaðamönnum 

sem hver og einn beið örvæntingafullur eftir einhverjum frekari upplýsingum.  

 „Afsakið hvað ég er seinn,“ sagði Teddy þegar hann steig inn í herbergið úr hliðardyrunum, 

dró upp kort úr vasanum, hagræddi þeim í höndunum og ræskti sig svo.   

 „Síðustu níu daga eða frá því að við tilkynntum að Mark Watney væri á lífi höfum við 

fundið fyrir gríðarmiklum stuðningi úr öllum áttum. Við erum að nýta okkur hann blygðunarlaust 

á hvern einasta máta sem við getum.“   

 Lágvær hlátur heyrðist úr öllum hornum.  

 „Í gær, að beiðni okkar, einblíndi gervallt SETI netkerfið á Mars. Bara til vara ef ske kynni 

að Watney væri að senda frá sér veikar útvarpsbylgjur. Það reyndist ekki vera en þetta sýnir okkur 

hversu staðráðnir allir eru í að hjálpa okkur.  

 „Almenningur er heltekinn af þessu og við gerum okkar besta til þess að koma 

upplýsingum til skila. Ég er nýbúinn að frétta af því að CNN ætlar að tileinka hálftíma löngum 

þáttalið hvern einasta vikudag til umfjöllunar um þetta mál. Við úthlutum nokkrum meðlimum 

fjölmiðlatengslaliðs okkar til þessarar þáttagerðar svo að almenningur geti fengið allar nýjustu 

upplýsingar eins fljótt og auðið er.   

 „Við höfum aðlagað brautir þriggja gervihnatta okkar til þess að ná meiri sjóntíma á Ares 

3-svæðið og vonum að ná mynd af Mark fljótlega úti við. Ef við sjáum hann úti getum við dregið 

ályktanir um heilsu hans af líkamsstellingu og athafnasemi.   

 „Spurningarnar eru margar: Hversu lengi getur hann þraukað? Hversu mikinn mat hefur 

hann? Getur Ares 4 bjargað honum? Hvernig tölum við við hann? Við erum ekki að leitast eftir  

svörum við þessum spurningum.   

 „Ég get ekki lofað að okkur takist að bjarga honum en ég get lofað ykkur þessu: Öll orka 

NASA beinist nú að því að koma Mark Watney heim. Þetta verður eina og helsta hugðarefni okkar 

þar til að hann er annaðhvort kominn aftur á Jörð eða staðfestur látinn á Mars.“  

 

∙∙∙ 

 

„Flott ræða,“ sagði Venkat þegar hann steig inn á skrifstofu Teddys.  

 „Meinti hvert einasta orð sem ég sagði,“ sagði Teddy.  

 „Já, ég veit.“   

 „Hvað get ég gert fyrir þig, Venk?“  

 „Ég er með hugmynd. Eða réttara sagt, JPL er með hugmynd. Ég er bara sendiboðinn.“   

 „Mér líst vel á hugmyndir,“ sagði Teddy og benti á sæti.   

 Venkat settist niður.  

 „Ares 4 getur bjargað honum. Það er mjög áhættusamt. Við bárum það undir Ares 4-

áhöfnina. Þau eru ekki aðeins viljug til verksins heldur eru þau mjög áfjáð að gera það.“   

 „Að sjálfsögðu,“ sagði Teddy. „Geimfarar eru brjálæðingar að eðlisfari. Og mjög 

göfuglyndir. Hver er hugmyndin?“   

 „Nú,“ byrjaði Venkat, „hún er reyndar á byrjunarstigi en JPL telur að lendingarþrepið gæti 

verið notað á rangan hátt til þess að bjarga honum.“  

 „Við erum ekki einu sinni búin að skjóta Ares 4 upp ennþá. Af hverju að gera þetta á þennan 

hátt? Af hverju ekki að gera eitthvað betra?“    

 „Við höfum ekki tíma til þess að sérsmíða flaug. Hann getur reyndar ekki lifað af þangað 

til Ares 4 kemur, en það er annað vandamál.“   

 „Segðu mér frá lendingarþrepinu.“   

 „JPL fjarlægir ysta lag þess til að minnka þyngdina og bætir við nokkrum 

eldsneytisgeymum. Ares 4-áhöfnin lendir síðan á mjög sparneytinn hátt á Ares 3-svæðinu og svo 

geta þau tekist á loft aftur með fullum bruna, og ég meina fullum bruna. Það nær ekki aftur upp á 

sporbraut, en kemst að Ares 4-lendingarsvæðinu með því að fara á hliðarfarbraut sem er, nú, mjög 

ógnvænlegt. Þar hafa þau flugtaksþrep.“   

 „Hvernig eru þeir að draga úr þyngdinni?“ spyr Teddy. „Er hún ekki nú þegar eins létt og 

hún getur verið?“   

 „Með því að fjarlægja öryggis- og neyðarbúnaðinn.“   

 „Frábært,“ sagði Teddy. „Þannig að við myndum hætta lífi sex annarra í viðbót.“   

 „Já,“ sagði Venkat. „Það yrði öruggara að skilja Ares 4-áhöfnina eftir í Hermes og senda 

aðeins flugmanninn niður með lendingarþrepinu, en það myndi þýða að hætta yrði við leiðangurinn, 

og þau myndu frekar vilja hætta á dauðann.“   

 „Þau eru geimfarar,“ sagði Teddy.  

 „Þau eru geimfarar,“ staðfesti Venkat.  

 „Jæja. Þetta er fáranleg hugmynd og ég samþykki hana aldrei.“   

 „Við skulum vinna aðeins betur í henni,“ sagði Venkat. „Reyna að gera hana öruggari.“   

 „Gerðu það. Einhver hugmynd um hvernig við getum haldið honum á lífi í fjögur ár?“  

 „Nei.“ 

 „Þú skalt vinna í því líka.“   

 „Skal gert,“ sagði Venkat.  

 Teddy sneri sér í stólnum og leit út um gluggann á himininn. Nóttin nálgaðist. „Hvernig 

ætli það sé?“ íhugaði hann. „Hann er fastur þarna. Hann heldur að hann sé aleinn og að við höfum 

gefist upp á honum. Hvers konar áhrif ætli það hafi á sálarlíf manna?“   

 Hann sneri sér að Venkat. „Hvað ætli hann sé að hugsa um núna?“  

 

Leiðarbókarfærsla: SOL 61 

Af hverju getur Aquaman stjórnað hvölum? Þeir eru spendýr! Það er ekkert vit í því.  

    

 

Sjöundi kafli 

 

 

Leiðarbókarfærsla: SOL 63 

Ég lauk við að búa til vatn fyrir nokkru. Ég er ekki lengur í hættu á að sprengja sjálfan mig í loft 

upp. Kartöflurnar vaxa vel. Ekkert hérna hefur lagst á ráðin um að drepa mig í nokkrar vikur. 

Sjónvarpsefni áttunda áratugarins er að skemmta mér miklu meira en það ætti að vera að gera. 

Hlutirnir haldast stöðugir hérna á Mars.   

 Nú er kominn tími til þess að hugsa fram í tímann.    

 Jafnvel þó að ég finni leið til þess að segja NASA að ég sé á lífi er engin trygging fyrir að 

þeir geti bjargað mér. Ég þarf að vera forvirkur. Ég verð að finna leið til þess að komast að Ares 

4.  

 Verður ekki auðvelt.   

 Ares 4 lendir í Schiaparelli-gígnum sem er 3200 kílómetra í burtu. Í rauninni er 

flugtaksþrepið þeirra þar nú þegar. Ég veit það af því að ég horfði á Martinez lenda því.   

 Það tekur átján mánuði fyrir flugtaksþrep að búa til eldsneyti og því er það það fyrsta sem 

NASA sendir út. Með því að senda það fjörutíu og átta mánuði fram í tímann gefur það því nægan 

tíma ef ske kynni að hvörfun eldsneytisins yrði hægari en búist var við. En mikilvægara er að 

nákvæm, mjúk og örugg lending getur verið framkvæmd úr fjarlægð af flugmanni á sporbraut. Það 

er ekki valmöguleiki að fjarstýra því beint frá Houston, þar sem þau eru eitthvað á bilinu fjórar til 

tuttugu ljósmínútur í burtu.   

 Það tók flugtaksþrep Ares 4 ellefu mánuði að koma til Mars. Það fór af stað á eftir okkur 

og kom hingað á um það bil sama tíma og við komum. Martinez lenti því fallega, eins og búist var 

við. Þetta var það síðasta sem við gerðum áður en við hrúguðum okkur inn í lendingarþrep og 

héldum á yfirborðið. Ahh, gömlu góðu dagarnir þegar ég var með áhöfn með mér.  

 Ég er heppinn. 3200 kílómetrar er ekki svo slæmt. Ég hefði getað verið í allt að 10.000 km 

í burtu. Og vegna þess að ég er á flatasta hluta Mars eru fyrstu 650 kílómetrarnir þægilegt og slétt 

landsvæði (Jei Acidalia-sléttan!) en restin af því er örðugt og klettótt gígahelvíti.   

 Augljóslega verð ég að nota geimbíl. Og vitið þið hvað? Þeir voru ekki hannaðir fyrir 

gríðarlöng ferðalög yfir landsvæði.   

 Ég þarf að gera mikla rannsóknarvinnu og aragrúa af tilraunum. Ég verð að verða mitt eigið 

litla NASA og finna út hvernig ég kanna ókunn svæði langt frá Býlinu. Góðu fréttirnar eru þær að 

ég hef nægan tíma til þess að finna út úr þessu. Næstum því fjögur ár.   

 Sumt er augljóst. Ég verð að nota geimbíl. Þetta mun taka langan tíma þannig að ég verð 

að taka með mér birgðir. Ég verð að endurhlaða á leiðinni og geimbílar eru ekki með sólarsellur 

þannig að ég verð að stela nokkrum úr sólarbúri Býlisins. Á leiðinni verð ég að geta andað, borðað 

og drukkið.   

 Ég er heppinn að allir tæknilegu hlutirnir eru hérna í tölvunni.   

 Ég verð að klæða upp bíl. Í grundvallaratriðum verður hann að vera Býli á hjólum. Ég vel 

Geimbíl 2 sem skotmark mitt. Við tengjumst sérstökum böndum eftir að ég eyddi tveimur dögum 

í honum á meðan Stóra-Vetnishræðsla Sólar 37 stóð yfir.   

 Það eru alltof mörg atriði að hugsa um í einu. Þannig að ég ætla bara að hugsa um orkuna 

í bili.   

 Leiðangur okkar var með 10 kílómetra starfsradíus. Þar sem að NASA vissi að við gætum 

ekki farið beint á milli staða hannaði það bílana til þess að endast 35 kílómetra fullhlaðnir. Það 

gerir ráð fyrir að landsvæðið sé flatt og sæmilegt. Hver bíll er með 9000 vattstunda rafhlöðu.   

 Fyrsta skref er að ræna rafhlöðunni úr Geimbíl 1 og setja hana í Geimbíl 2. Ta-da! Ég hef 

nú tvöfaldað fullhleðslugetu mína.   

 Það er bara einn fylgikvilli. Hitunin.   

 Hluti rafhlöðuorkunnar fer í að hita upp bílinn. Mars er mjög kaldur. Venjulega er gert ráð 

fyrir að við göngum allar marsgöngur á innan við fimm tímum, en ég verð að búa í bílnum í tuttugu 

og fjóra og hálfan tíma á hverjum degi. Samkvæmt tæknilegu lýsingunni dregur hitabúnaðurinn í 

sig 400 vött. Með því að halda honum gangandi myndi hann éta upp 9800 vattastundir á hverjum 

degi. Yfir helming orkubirgða minna á hverjum degi!    

 En ég er með ókeypis hitagjafa: mig sjálfan. Nokkurra milljóna ára þróun gaf mér tækni 

sem kallast „heitt blóð“. Ég gæti bara slökkt á hitaranum og klætt mig í lög. Geimbíllinn er líka 

vel einangraður. Það verður að vera nóg, ég þarfnast allrar þeirrar orku sem ég get fengið.   

 Samkvæmt leiðindarreikningi mínum étur bílinn 200 vattstundir af orku í að fara 1 

kílómetra þannig að ef ég næ að nota allar 18.000 vattstundirnar í hreyfingu (mínus smávægilegan 

hluta þess fyrir tölvuna, lífsstuðningstækið o.s.frv.) næ ég að fara 90 kílómetra. Núna miðar okkur 

eitthvert.    

 Ég mun aldrei raunverulega ná 90 kílómetrum á einni hleðslu. Ég þarf að eiga við hæðir 

og gróf landsvæði, sand o.s.frv. En það er gott að miða við það. Það segir mér að það taki að 

minnsta kosti 35 daga ferðalag til þess að komast að Ares 4. Það verður örugglega frekar í kringum 

50. Það er sennilegast.   

 Þar sem geimbílinn þýtur áfram á 25 km/klst hámarkshraða tæmi ég rafhlöðuna á þremur 

og hálfum tíma. Ég gæti keyrt í rökkrinu og nýtt sólbjörtu dagana í að hlaða hann. Á þessum tíma 

árs er bjart í þrettán klukkustundir. Hversu mörgum sólarsellum þarf ég að hnupla frá Býlinu?   

 Þökk sé góðum skattgreiðendum Bandaríkjanna er ég með yfir 100 fermetra af dýrustu 

sólarsellum sem hafa nokkurn tímann verið búnar til. Þær eru með undraverða 10,2 prósent 

afkastagetu, sem er gott vegna þess að Mars fær ekki eins mikið sólarljós og Jörðin. Bara 500 til 

700 vött á hvern fermetra (miðað við 1400 á Jörðu).   

 Í stuttu máli sagt: ég þarf að taka með mér tuttugu og átta fermetra af sólarsellum. Það eru 

fjórtán þil.   

  Ég get sett tvær raðir af sjö á þakið. Þær munu standa út yfir brúnirnar en svo lengi sem 

þær eru vel skorðaðar af verð ég ánægður. Ég breiði svo úr þeim hvern einasta dag eftir keyrslu 

og … bíð síðan allan daginn. Vá, hvað það verður leiðinlegt.   

 Jæja. þetta er þó byrjunin. Verkefni morgunsins: færa rafhlöðuna úr Geimbíl 1 yfir í 

Geimbíl 2.  

 

Leiðarbókarfærsla: SOL 64 

Stundum eru hlutirnir auðveldir og stundum ekki. Það var auðvelt að ná rafhlöðunni úr Geimbíl 

1. Ég fjarlægði skrúfklemmurnar úr burðargrindinni og hún datt beint út. Það var líka auðvelt að 

leysa raflagnirnar af, bara tvær flóknar klær.   

 Það var hins vegar allt önnur saga að festa hana við Geimbíl 2. Það var enginn staður til 

þess að setja hana!   

 Hún er gríðarstór. Ég náði varla að draga hana. Og það með þyngdaraflinu á Mars.   

 Hún er bara of stór. Það er ekkert pláss á burðargrindinni fyrir aðra rafhlöðu og ekki á 

þakinu heldur. Þangað fara sólarsellurnar. Það er ekkert pláss inn í farþegahúsinu en hún myndi 

hvort eð er ekki passa í gegnum þrýstijöfnunarklefann.   

 En hafið engar áhyggjur, ég er með lausn.   

 Fyrir neyðartilvik sem tengjast algjörlega ekkert þessu hérna, hefur NASA útvegað okkur 

sex fermetra af aukasegldúki fyrir Býlið og frekar tilkomumikið kvoðuefni. Reyndar er það 

samskonar kvoðuefni og bjargaði lífi mínu á Sól 6 (sami búnaður og ég notaði á gatið í 

búningnum mínum).  

 Ef ske kynni að Býlið rofnaði myndu allir hlaupa að þrýstijöfnunarklefunum. Verklagið 

var að láta Býlið frekar rifna en að deyja við að reyna að koma í veg fyrir það. Síðan myndum 

við klæða okkur í búning og meta skaðann. Þegar við fyndum svo gatið myndum við loka því 

með aukasegldúknum og kvoðuefninu. Síðan myndum við fylla Býlið aftur með lofti og það yrði 

eins og nýtt.   

 Þessir sex fermetrar af aukasegldúki voru þægilegir einn sinnum sex metrar að lengd. Ég 

skar 10 sentímetra breiðar lengjur og notaði þær síðan til þess að búa til nokkurns konar belti.   

 Ég notaði kvoðuna og borðana til þess að búa til tvær lykkjur sem voru 10 metrar að 

ummáli. Síðan setti ég stóra bót af segldúknum á sitt hvorn endann. Núna var ég kominn með 

fátæklega gerð af hnakktösku fyrir bílinn minn.  

 Þetta er að verða meira og meira eins og Wagon Train á hverjum degi.   

 Kvoðan harðnar nánast strax en ef maður bíður í klukkustund verður hún sterkari. Þess 

vegna beið ég. Síðan klæddi ég mig í búning og fór út í bíl.   

 Ég dró rafhlöðuna til hliðar við bílinn og festi einn endann á beltinu við hana með lykkju. 

Síðan henti ég hinum endanum yfir þakið. Hinum megin fyllti ég hann af steinum. Þegar þyngdin 

var orðin frekar jöfn báðum megin náði ég að toga steinana niður og þannig lyfta rafhlöðunni 

upp.  

 Húrra! 

 Ég tók rafhlöðuna í Geimbíl 2 úr sambandi og setti rafhlöðuna úr Geimbíl 1 í samband.  

Síðan fór ég í gegnum þrýstijöfnunarklefann inn í bílinn og tékkaði á öllum kerfunum. Allt var í 

lagi.  

 Ég keyrði um á bílnum til þess að vera viss um að beltið væri fast á sínum stað. Ég fann 

nokkra ágætlega stóra steina til þess að keyra yfir bara til þess að hrista upp í þessu. Beltið hélt. 

Ó já.  

 Í stutta stund velti ég fyrir mér hvernig ég ætti splæsa saman leiðslu hinnar rafhlöðunnar 

inn í aðalorkugjafann. Niðurstaða mín var „skítt með það“.   

 Það er engin ástæða til þess að hafa sístöðugan orkugjafa. Þegar Rafhlaða 1 rennur út get 

ég farið út, tekið hana úr sambandi og síðan sett Rafhlöðu 2 í samband. Af hverju ekki? Þetta 

yrði tíu mínútna marsganga, einu sinni á dag. Ég yrði að skipta á rafhlöðunum aftur þegar ég þarf 

að endurhlaða þau en samt, hvað með það?   

 Ég eyddi restinni af deginum í að sópa af sólarsellunum. Bráðum stel ég þeim.   

 

Leiðarbókarfærsla: SOL 65 

Ég átti mikið auðveldara með að ráða við sólarsellurnar en rafhlöðuna.   

 Þær eru þunnar, léttar og liggja bara á jörðinni. Og ég var með einn aukabónus: ég var sá 

sem setti þær fyrst saman.   

 Jæja, allt í lagi. Það var ekki bara ég. Við Vogel unnum saman við það. Og vá, hvað við 

boruðum í þær. Við eyddum nánast heilli viku í að bora í sólarsellusamstæðuna eina og sér. Síðan 

boruðum við meira þegar þau komust að því að við áttum frítíma. Samstæðan var nauðsynleg fyrir 

sendiförina. Ef við brytum einhverjar rafhlöðurnar eða gerðum þær gagnslausar myndi Býlið ekki 

geta framkvæmt orku og verkefni okkar lyki.   

 Þið gætuð verið að velta því fyrir ykkur hvað restin af áhöfninni var að gera á meðan við 

settum samstæðuna saman. Þau voru að setja Býlið saman. Munið þið, allt í mínu dásamlega 

konungsríki kom hingað í kössum. Við urðum að setja það allt saman á Sól 1 og 2.   

 Hver og ein sólarsella er á léttri grind sem heldur þeim í 14 gráðu halla. Ég verð að játa að 

ég veit ekki af hverju þær eru í 14 gráðu halla . Eitthvað um að ná sem mestu úr sólarorkunni. 

Hvað með það, það var auðvelt að fjarlægja þær og Býlið gat séð af þeim. Þar sem þær eru nú bara 

að sjá fyrir einni manneskju en ekki sex skiptir 14 prósenta orkutap ekki máli.   

 Nú var kominn tími að raða þeim á bílinn.   

 Ég íhugaði að fjarlægja sýnisílátið fyrir grjót. Það er ekkert annað en stór segldúkspoki sem 

er fastur við þakið. Allt of lítill til þess að halda sólarsellunum. En eftir að hafa hugsað um það í 

örlitla stund ákvað ég að leyfa honum að vera þarna þar sem hann gæti verið ágætur púði.   

 Rafhlöðurnar stöfluðust vel (þær voru nú gerðar til flutninga til Mars) og staflarnir tveir 

sátu fallega á þakinu. Þeir héngu yfir vinstri og hægri brúnirnar en ég fer ekki í gegnum nein göng 

þannig að mér er alveg sama.   

 Með því að misþyrma fleiri neyðarefnum úr Býlinu, gat ég búið til ólar til þess að binda 

rafhlöðurnar niður. Bíllinn er með handföng útbyrðis, nálægt bæði fram- og bakhliðinni. Þau eru 

til þess að hjálpa okkur að stafla grjóti á þakið. Þau voru fullkomnir akkerispunktar fyrir ólarnar.   

 Ég steig skref aftur og virti vinnuna fyrir mér. Ég átti þetta skilið. Það var ekki einu sinni 

komið hádegi og ég var búinn.   

 Ég sneri aftur í Býlið, borðaði smá hádegismat og vann aðeins í uppskerunni afganginn af 

sólinni. Það hafa liðið þrjátíu og níu sólir síðan ég setti niður kartöflurnar (sem eru um það bil 

fjörutíu dagar á Jörðu) og það var kominn tími til að tína þær og sá þeim svo aftur.   

 Þær uxu miklu betur en ég hafði búist við. Það eru engin skordýr á Mars né sníkjudýr eða 

plöntusjúkdómar til þess að eiga við, og Býlið viðheldur allan tímann fullkomnu hitastigi og raka 

til vaxtar.   

 Þær voru minni en kartöflur sem maður borðar venjulega, en það er í lagi. Mig vantaði bara 

nógu stórar til að standa undir ræktun á nýjum plöntum.  

 Ég gróf þær upp og vandaði mig að halda plöntunum sjálfum á lífi. Síðan skar ég þær í litla 

hluta með einu auga í hverjum og sáði þeim aftur í nýja mold. Ef þær halda áfram að vaxa svona 

vel get ég lifað af hérna í langan tíma.   

 Ég átti skilið smáhlé eftir alla þessa erfiðis vinnu. Ég fór í gegnum tölvuna hennar 

Johanssen í dag og fann óendalegar birgðir af stafrænum bókum. Hún virðist vera mikill aðdáandi 

Agöthu Christie. Bítlarnir, Christie... ætli hún sé hrifin af bresku efni eða hvað.   

 Ég man að mér fannst gaman að horfa á Hercule Poirot-sjónvarpsþættina þegar ég var lítill 

krakki. Ætli ég byrji ekki á The Mysterious Affair at Styles. Það virðist vera fyrsti þátturinn.  

 

Leiðarbókarfærsla: SOL 66 

Tíminn er kominn til að (drungaleg, stigmagnandi tónlist) fara í nokkra leiðangra!   

 NASA fær að nefna nokkra leiðangra sína eftir guðum og svoleiðis þannig af hverju má ég 

það ekki? Framvegis heita tilraunaleiðangrar í geimbílunum „Síríus“ leiðangrarnir. Fattið þið? 

Hundar? Ef þið gerið það ekki, farið þá í rassgat.   

 Síríus 1 byrjar á morgun.   

 Verkefnið: að byrja með fullhlaðnar rafhlöður og sólarsellur á þakinu, keyra þar til ég missi 

allt afl og sjá hversu langt ég kemst.   

 Ég verð ekki einhver vitleysingur. Ég ætla ekki að keyra beint frá Býlinu. Ég keyri hálfs 

kílómetra lengd fram og til baka. Ég verð alltaf í stuttri göngufjarlægð frá Býlinu.  

 Í kvöld ætla að ég að hlaða báðar rafhlöðurnar svo að ég sé tilbúinn í smá reynsluakstur á 

morgun. Ég áætla þrjár og hálfa klukkustund í akstur þannig að ég verð að taka nýjar CO2-síur. Og 

þar sem ég verð með slökkt á hitaranum þarf ég að klæða mig í þrjú lög af fötum.  

 

Leiðarbókarfærsla: SOL 67 

Síríus 1 er lokið!   

 Eða réttara sagt var hætt við Síríus 1 eftir eina klukkustund. Ætli þið mynduð ekki kalla 

það „misheppnað“ en ég kýs frekar að orða það sem „lærdómsreynslu“.   

 Þetta byrjaði allt vel. Ég keyrði að góðum flötum bletti í kílómetra fjarlægð frá Býlinu og 

byrjaði svo að fara fram og til baka yfir 500 metra svæði.   

 Ég gerði mér fljótlega grein fyrir því að þetta yrði léleg prófun. Eftir nokkrar ferðir hafði 

ég þjappað niður nægum jarðvegi til þess að gera góða slóð. Góðan, harðan jarðveg sem leiðir að 

óeðlilega hárri orkunýtingu. Ekkert eins og þetta yrði á langferð.   

 Þannig að ég hristi aðeins upp í þessu. Ég keyrði handahófskennt um, en var alltaf viss um 

að vera innan við kílómetra frá Býlinu. Þannig var það miklu raunhæfara próf.   

 Eftir klukkustund var byrjað að kólna. Og ég meina kólna mikið.   

 Bíllinn er alltaf kaldur þegar maður fer fyrst inn í hann. Þegar maður hefur ekki aftengt 

hitarann er hann fljótur að hita sig upp. Ég bjóst við að það yrði kalt en Guð minn góður!   

 Mér leið vel í einhvern tíma. Minn eigin líkamshiti auk þriggja laga af fötum hélt á mér 

hita og einangrunin í bílnum er fyrsta flokks. Sá hiti sem braust úr líkama mínum hitaði hann bara 

upp að innanverðu. En það er ekki til fullkomin einangrun og á endanum slapp hitinn út fyrir bílinn 

og mér varð kaldara og kaldara.   

 Ég var titrandi og dofinn á innan við klukkutíma. Nú var komið nóg. Það er engin leið að 

ég geti farið í langa ferð eins og þessa.   

 Ég kveikti á hitaranum og hélt aftur að Býlinu.   

 Þegar ég kom heim fór ég í fýlu stutta stund. Allar mínar snilldaráætlanir hindraðar af 

varmafræði. Fjandinn hafi þig, óreiða!   

 Ég er í klípu. Þessi fjandans hitari étur upp helming af lífi rafhlaðnanna á hverjum einasta 

degi. Ég gæti alveg lækkað í honum. Verður bara smákalt en frýs ekki í hel. En jafnvel þannig 

myndi ég missa um fjórðung þess.   

 Ég þarf að leggja höfuðið aðeins í bleyti. Ég verð að spyrja sjálfan mig... Hvað myndi 

Hercule Poirot gera? Ég verð að leggja allar mínar „litlu gráu frumur“ fram til að leysa þetta 

vandamál.  

 

Leiðarbókarfærsla: SOL 68 

Djöfullinn sjálfur.   

 Ég er kominn með lausn en... munið þið þegar ég brenndi eldflaugaeldsneyti inni í Býlinu? 

Þetta verður miklu hættulegra.   

 Ég ætla að nota RTG.    

 RTG (geislasamsætuvarmarafall) er stór kassi af plútóni. En ekki af sömu tegund og er 

notuð í kjarnorkusprengjur. Nei, nei. Þetta plútón er miklu hættulegra!   

 Plútóníum-238 er ógurlega óstöðug samsæta. Það er svo geislavirkt að það verður eldheitt 

af sjálfu sér. Eins og þið getið eflaust ímyndað ykkur er efni sem getur bókstaflega steikt egg af 

geislavirkni ágætlega hættulegt.   

 RTG hýsir plútónið og fangar geislavirknina í formi hita og breytir því í rafmagn. Hann er 

ekki kjarnaofn. Geislavirknin getur hvorki magnast né dvínað. Þetta er algjörlega náttúrulegt ferli 

sem gerist á kjarnorkusviði.   

 NASA hefur verið að nýta RTG til þess að virkja ómannaða könnunarhnetti allt aftur til 

ársins 1960. Þeir hafa mikla yfirburði yfir sólarorku. Stormar hafa engin áhrif á þá, þeir geta unnið 

dag og nóttu, þeir eru algjörlega innvortis þannig að maður þarf ekki að setja viðkvæmar sólarsellur 

yfir allan könnunarhnöttinn.   

 En NASA notaðist aldrei við stóra RTG í mannaða leiðangra fyrr en Aresar-áætlunin hófst. 

 Af hverju ekki? Það ætti að deginum ljósara hvers vegna ekki! Þau vildu ekki setja geimfara 

við hliðina á glóandi bolta af kjarnorkuvæddum drápara!   

 Ég er að ýkja þetta aðeins. Plútónið er innan í fullt af smákúlum og hver og ein er innilokuð 

og einangruð til þess að koma í veg fyrir geislunarleka, jafnvel þó að það kæmi gat á ytra lag þeirra. 

Þannig að þeir tóku áhættu fyrir Aresar-áætlunina.   

 Aresar-verkefni snýst allt um flugtaksþrep. Það er allra mikilvægasti hluti leiðangursins og  

eitt af því sem ekki er hægt að leysa af hólmi eða vera án. Það er það eina sem orsakar algjöra 

ógildingu leiðangurs ef það virkar ekki.   

 Sólarsellur eru frábærar til bráðabirgða og ennþá betri til langtíma ef það eru manneskjur 

sem geta hreinsað þær. En flugtaksþrepið situr hljóðlega einsamalt í nokkur ár og býr til eldsneyti 

og bíður þar til áhöfn þess mætir á svæðið. Jafnvel þó að það geri ekki neitt þarf það orku svo að 

NASA geti fylgst með því úr fjarlægð og það geti yfirfarið sig sjálft.  

 Líkurnar á að ógilda leiðangur vegna þess að sólarsellur yrðu skítugar voru óásættanlegar. 

Þau þurftu miklu áreiðanlegri orkugjafa. Þess vegna er flugtaksþrepið knúið af RTG. Það er með 

2,6 kílógrömm af Plútóníum-238, sem gerir næstum 1500 vött af hita sem hægt er að breyta í 100 

vött af rafmagni. Flugtaksþrepið knýr sig þannig þar til að áhöfnin mætir á svæðið.   

 Eitt hundrað vött er ekki nóg til þess að halda hitaranum í gangi, en mér er alveg sama um 

rafmagnsframleiðsluna. Mig langar í hitann. 1500 vatta hitari er svo heitur að ég þarf að taka 

einangrunina úr bílnum til þess að koma í veg fyrir að hann ofhitni.   

 Þegar bílarnir voru afferjaðir og ræstir fékk Lewis liðsforingi þá ánægju að losa okkur við 

RTG. Hún losaði hann frá flugtaksþrepinu, keyrði rúma fjóra kílómetra í burtu og gróf hann í jörðu. 

Eins öruggt og það getur verið er hann samt með geislavirkan kjarna og NASA vildi ekki hafa 

hann nálægt geimförum sínum.   

 Leiðangursbreyturnar segja ekkert til um hvar skyldi losa sig við RTG. Bara „í að minnsta 

kosti fjögurra kílómetra fjarlægð“. Þess vegna verð ég að finna hann.  

 Það er tvennt sem er mér í hag. Það fyrsta er að ég var að setja saman sólarsellurnar með 

Vogel þegar Lewis liðsforingi keyrði í burtu og ég sá að hún stefndi beint suður. Hún setti líka 

niður þriggja metra langa stöng með skærgrænum fána þar sem hún gróf hann niður. Grænn sést 

ógurlega vel með landslagið á Mars í bakgrunni. Þetta er gert til þess að forða okkur frá því að 

villast á marsgöngu í bíl seinna.   

 Þannig að áætlun mín er: Stefna fjóra kílómetra í suður og leita síðan þar þangað til að ég 

finn grænan fána.   

 Þar sem ég hef nú þegar gert Geimbíl 1 gagnslausan verð ég að nota stökkbreytta bílinn í 

ferðina. Ég gæti gert þessa ferð að gagnlegum reynsluakstri. Ég sé hversu vel rafhlöðubeltið heldur 

á alvöru ferðalagi og hversu vel sólarsellurnar halda sér áfestar á þakinu.   

 Ég mun kalla það Síríus 2.    



   

88 
 

 

Leiðarbókarfærsla: SOL 69 

Ég er ekki ókunnur Mars. Ég hef verið hérna í langan tíma. En ég hef aldrei verið úr augsýn frá 

Býlinu fyrr en í dag. Þið gætuð haldið að það breyti engu en það gerir það.   

 Þegar ég var á leiðinni að grafreiti RTG rann upp fyrir mér: Mars er ófrjó auðn og ég er 

algjörlega aleinn hérna. Ég vissi það auðvitað áður. En það er munur á því að vita það og að 

upplifa það fyrir alvöru. Allt í kringum mig var ekkert nema ryk, klettar og óendanleg, tóm 

eyðimörk í allar áttir. Frægi, rauði litur þessarar plánetu kemur frá járnoxíðinu sem þekur hana 

alla. Þannig að hún er ekki bara eyðimörk. Hún er eyðimörk sem er svo gömul að hún er í 

rauninni að ryðga.   

 Býlið er minn eini vottur um siðmenningu og að sjá það hverfa var miklu óþægilegra en 

ég þori að viðurkenna.   

 Ég hætti að hugsa um það og einbeitti mér að því sem var að gerast fyrir framan mig. Ég 

fann RTG þar sem hann átti að vera, fjóra kílómetra beint suður af Býlinu.   

 Það var ekki erfitt að finna staðinn. Lewis liðsforingi hafði grafið hann niður á lítilli hæð. 

Hún vildi eflaust vera viss um að allir sæju fánann og það virkaði frábærlega! En í staðinn fyrir 

að forðast hann fór ég beinustu leið að honum og gróf hann upp. Ekki beint það sem hún var að 

vonast eftir.  

 Þetta var stór hólkur með kæliviftum allt um kring. Ég fann hitann sem hann gaf frá sér 

jafnvel í gegnum hanskana mína. Það setti mig dálítið úr jafnvægi. Sérstaklega þegar maður veit 

að ástæðan fyrir hitanum er geislavirkni.   

 Það þýðir ekkert að setja hann á þakið: ég hafði hvort eð er áætlað að hafa hann í 

farþegarýminu. Þannig að ég tók hann með mér inn, slökkti á hitaranum og keyrði svo aftur að 

Býlinu. 

 Á þeim tíu mínútum sem það tók mig að fara heim var orðið 37°C heitt og óþægilegt inni 

í bílnum jafnvel þótt að slökkt væri á hitaranum. RTG getur pottþétt haldið mér heitum.   

 Ferðin sannaði líka að útbúnaðurinn virkaði. Sólarsellurnar og aukarafhlaðan var 

fullkomlega á sínum stað á meðan ég ferðaðist 8 kílómetra um ýmis konar landsvæði.   

 Ég lýsi því yfir að Síríus 2 leiðangurinn sé vel heppnaður!  

    Ég eyddi restinni af deginum í að eyðileggja bílinn að innanverðu. Þrýstingshólfið er búið 

til úr samsettu kolefni. Rétt innan við það er einangrunin, en hún er hulin hörðu plasti. Ég notaði 

fágaða aðferð til þess að fjarlægja hluta plastsins (með hamri) og fjarlægði svo þéttu 

frauðeinangrunina varlega (aftur með hamri).   

 Eftir að hafa rifið aðeins af einangruninni klæddi ég mig í búninginn og fór með RTG út. 

Bílinn var fljótur að kæla sig niður og ég fór svo með hann aftur inn. Ég fylgdist með hvernig 

hitastigið í bílnum hækkaði rólega. Ekki næstum því eins hratt og það gerði á leiðinni heim frá 

grafreitnum.   

 Ég fjarlægði enn meiri einangrun varlega (með hamri) og tékkaði aftur. Eftir nokkrar 

umferðir af þessu var ég búinn að rífa svo mikla einangrun úr bílnum að RTG gat varla haldið í 

við það. Í rauninni var hann að tapa. Hitinn seytlar smátt og smátt út til lengdar. Það er fínt. Ég 

get kveikt á hitaranum í stutta stund þegar það hentar.   

 Ég tók hluta af einangruninni með mér aftur í Býlið. Ég endurraðaði einhverju af því í 

ferhyrning með því að nota háþróaða byggingatækni (límband). Ég taldi að ef það yrði mjög kalt 

gæti ég alltaf límt hana á bera blettinn í bílnum svo að RTG myndi aftur vinna „hitabardagann“.  

 Á morgun, Síríus 3 (sem er bara Síríus 1 aftur, en sleppi því að frjósa).  

 

Leiðarbókarfærsla: SOL 70 

Í dag skrifa ég ykkur úr bílnum. Ég er komin hálfa leið með Síríus 3 og allt gengur vel.   

 Ég lagði af stað við fyrsta dagsljós og keyrði nokkra hringi í kringum Býlið og reyndi að 

halda mér á ósnortinni jörð. Fyrsta rafhlaðan entist í tæpa tvo tíma. Eftir stutta marsgöngu til þess 

að skipta á rafmagnsleiðslunum hélt ég áfram að keyra. Eftir að öllu var lokið hafði ég farið 81 

kílómetra á 3 tímum og 27 mínútum.  

 Það er mjög gott! Gleymið ekki að landið í kringum Býlið er mjög flatt, eins og öll Acidalia-

sléttan er. Ég veit ekki hvernig nýtnin verður þegar ég kem að miklu örðugara landi á leið minni 

til Ares 4.   

 Hin rafhlaðan var með smá rafstraum eftir, en ég get bara ekki algjörlega tæmt hana áður 

en ég stoppa: gleymið ekki að ég þarf á lífsstuðningi að halda á meðan ég er að endurhlaða. 

Efnaferlið gleypir í sig CO2 en ef viftan sem ýtir því áfram virkar ekki kafna ég. Súrefnisdælan er 

líka nokkuð mikilvæg.   

 Eftir rúntinn minn setti ég upp sólarsellurnar. Það var erfiðisvinna, síðast hafði ég Vogel 

til þess að hjálpa mér. Þær eru ekki þungar, heldur bara klunnalegar. Eftir að hafa sett upp 

helminginn af þeim fattaði ég að ég gæti bara dregið þær í staðinn fyrir að bera þær og það flýtti 

helling fyrir.   

 Núna er ég bara að bíða eftir því að rafhlöðurnar endurhlaði sig. Þar sem mér leiðist er ég 

núna að uppfæra leiðarbókina. Ég er með allar Poirot-bækurnar í tölvunni minni. Það mun hjálpa. 

Þegar öllu er á botninn hvolft tekur tólf tíma að endurhlaða.   

 Hvað er það sem þið segið? Eru tólf tímar rangt? Sagði ég þrettán tíma áðan? Nú, kæru 

vinir, verð ég að leiðrétta mig.   

 RTG er rafall. Hann framleiðir lítilfjörlegt magn af orku miðað við það sem bíllinn étur í 

sig, en hún er samt einhver. Þetta eru um eitt hundrað vött. Það skerðir alls klukkutíma af 

hleðslutímanum mínum. Af hverju ekki að nýta það?   

 Hvað ætli NASA myndi hugsa ef þeir vissu að ég væri að fikta í RTG eins og ég hef verið 

að gera. Þau myndu áreiðanlega fela sig undir borðunum og knúsa reiknistokkana sína svo að þeim 

líði betur.  

 

Leiðarbókarfærsla: SOL 71 

Eins og ég bjóst við tók tólf klukkutíma að fullhlaða rafhlöðurnar. Ég fór beint heim um leið og 

þær höfðu klárast.   

 Tími til kominn að gera áætlun fyrir Síríus 4. Og ég held að ég geri það að nokkurra daga 

ferð.   

 Ég virðist vera búinn að leysa orku- og rafhlöðuhleðsluna. Maturinn er ekkert vandamál, 

það er nóg af plássi til þess að geyma hann. Vatnið er enn auðveldara en maturinn. Ég þarf tvo lítra 

á dag til þess að líða vel.   

 Þegar ég fer í leiðangurinn að Ares 4 fyrir alvöru þarf ég að taka súrefnisjafnarann með 

mér, en hann er stór og ég vil ekkert vera að fikta í honum núna. Þannig að ég treysti á O2- og CO2-

síurnar í bili fyrir Síríus 4.  

 CO2 er ekkert vandamál. Ég byrjaði á þessu stóra ævintýri með 1500 klukkustundir af CO2-

síum, plús auka 720 til neyðarnotkunar. Öll kerfin nota staðlaðar síur (Apollo 13 kenndi okkur 

mikilvægar lexíur). Síðan hef ég notað 131 klukkustundir af síum fyrir ýmsar marsgöngur. Ég á 

2089 eftir. Nóg fyrir áttatíu og sjö daga. Meira en nóg.   

 Súrefnið er aðeins erfiðara. Bílinn er hannaður til þess að geta séð fyrir þremur í tvo daga, 

plús smá varaforða til öryggis. Þannig að O2-tankarnir geta borið magn sem endist mér í sjö daga. 

Ekki nóg.    

 Það er næstum því enginn loftþrýstingur á Mars. Bíllinn er með eitt andrúmsloft. Þannig 

að súrefnistankarnir eru að innanverðu (en þar er minni þrýstingsmunur til þess að eiga við). Af 

hverju skiptir það máli? Þetta þýðir að ég get tekið með mér aðra súrefnistanka og jafnað þá við 

tankana í bílnum án þess að þurfa að fara í marsgöngu.   

 Þannig að í dag aftengdi ég einn af tveimur 25-lítra tönkum af vökvakenndu súrefni í 

Býlinu og setti hann í bílinn. Samkvæmt NASA þarf manneskja 588 lítra af súrefni á dag til þess 

að lifa. Samþjappað vökvakennt O2 er með 1000 sinnum meiri massa og O2 í gasformi í þægilegu 

andrúmslofti. Til þess að gera langa sögu stutta mun tankurinn úr Býlinu gefa mér nægt súrefni til 

þess að endast í 49 daga. Það verður nóg.  

 Síríus 4 verður tuttugu daga ferð.   

 Það virðist ansi löng ferð, en ég er með ákveðið markmið í huga.   

 Það sem meira er mun ferðin til Ares 4 taka að minnsta kosti fjörutíu daga. Þetta verður 

gott líkan.   

 Býlið getur hugsað um sig sjálft á meðan ég er í burtu en kartöflurnar eru vandamál. Ég 

ætla að rennbleyta moldina með meirihluta af vatninu sem ég á. Síðan slekk ég á loftræstinum 

þannig að hann dragi ekki í sig vatn úr loftinu. Það verður helvíti rakt og vatnið mun þjappast á 

hverju yfirborði. Það ætti að halda kartöflunum vel vökvuðum á meðan ég er í burtu.   

 Stærra vandamálið er CO2. Kartöflurnar verða að anda. Ég veit hvað þið eruð að hugsa, 

„Mark, gamli vin! Þú framleiðir koltvíoxíð! Það er allt hluti af hinum stórbrotna hring 

náttúrunnar!“  

 En vandamálið er, hvert get ég sett það? Ég anda auðvitað frá mér CO2 með hverjum 

andardrætti, en ég hef enga leið til þess að geyma það. Ég gæti slökkt á bæði súrefnisjafnaranum 

og loftræstinum og fyllt Býlið smám saman með andardrættinum einum og sér. En CO2 er mér 

banvænt. Ég verð að sleppa miklu í einu og flýja svo.   

 Munið þið eftir eldsneytisstöð flugtaksþrepisins? Það safnar CO2 úr andrúmslofti Mars. 10 

lítra tankur af samþjöppuðu vökvakenndu CO2 sem hleypt væri í Býlið ætti að vera nóg CO2. Það 

tekur minna en dag til þess að búa það til.   

 Þá er allt komið. Þegar ég hef hleypt CO2 inn í Býlið slekk ég á bæði loftræstinum og 

súrefnisjafnaranum, hendi tonn af vatni á plönturnar og fer út.   

 Síríus 4. Stórt skref fram á við í bílarannsókninni minni. Og ég get byrjað á morgun.  

 

 

Áttundi kafli 

 

 

„Góðan daginn og verið velkomin að skjánum,“ sagði Cathy Warner við upptökuvélina. „Í dag í 

Mark Watney pistli hjá CNN: Hann er búinn að fara í nokkrar marsgöngur síðustu daga... hvað 

gæti þetta þýtt? Hverju hefur NASA náð fram varðandi björgunaráætlun? Og hvernig snertir þetta 

undirbúning Ares 4?  

 „Með okkur í dag er dr. Venkat Kapoor, framkvæmdastjóri Marsleiðangra hjá NASA. Dr. 

Kapoor, vertu velkominn.“   

 „Gaman að vera hér, Cathy,“ sagði Venkat.  

 „Dr. Kapoor,“ sagði Cathy, „myndir þú ekki segja að Mark Watney væri sá maður sem er 

hvað mest fylgst með í öllu sólkerfinu?“   

 Venkat kinkaði kolli. „Hann er vissulega sá sem NASA fylgist hvað mest með. Allir 

gervihnettirnir okkar tólf umhverfis Mars eru að taka myndir í hvert skipti sem þeir fara framhjá 

staðsetningu hans. Þeir hjá ESA er með báða sína að gera það sama.“  

 „Hversu oft eruð þið að fá þessar myndir, allt í allt?“  

 „Á nokkurra mínútna fresti. Stundum er smábið en það fer allt eftir brautum gervihnattanna. 

En það er nóg til þess að geta fylgst með öllu því sem hann gerir á marsgöngu.“   

 „Segðu okkur frá nýjustu marsgöngunum.“   

 „Nú,“ sagði Venkat, „hann virðist vera að undirbúa Geimbíl 2 fyrir langa ferð. Hann tók 

rafhlöðuna úr hinum bílnum á Sól 64 og festi hana með heimagerðri teygju. Næsta dag losaði hann 

um fjórtán sólarsellur og hlóð þeim ofan á þakið á bílnum.“   

 „Og svo fór hann í smábíltúr, ekki satt?“ kom Cathy inn á.     

 „Jú, hann gerði það. Algjörlega stefnulaust í svona einn klukkutíma og svo aftur í Býlið. 

Hann var örugglega að prufukeyra hann. Næsta skipti sem við sáum hann var tveimur dögum 

seinna þegar hann keyrði fjóra kílómetra fram og til baka. Við höldum að það hafi verið önnur 

stigvaxandi prufukeyrsla. Og nú síðustu daga hefur hann verið að koma sér upp birgðum.“   

 „Hmm,“ sagði Cathy, „flestir greinendur halda að eina von Marks á björgun sé að komast 

að Ares 4-svæðinu. Heldur þú að hann hafi komist að sömu niðurstöðu?“   

 „Ætli það ekki,“ sagði Venkat. „Hann veit ekki að við erum að fylgjast með honum. Frá 

hans sjónarhorni er Ares 4 hans eina von.“   

 „Heldur þú að hann sé að plana að fara þangað fljótlega? Hann virðist vera að búa sig undir 

ferðalag.“ 

 „Ég vona ekki,“ sagði Venkat. „Það er ekkert annað á svæðinu en flugtaksþrepið. Það eru 

engar birgðir komnar þangað. Það yrði mjög löng og hættuleg ferð og hann væri að yfirgefa öryggi 

Býlisins.“     

 „Af hverju vill hann hætta á þetta?“  

 „Samskipti,“ sagði Venkat. „Þegar hann kemst að flugtaksþrepinu nær hann sambandi við 

okkur.“  

 „Og það yrði góður hlutur, er það ekki?“  

 „Samskipti yrðu frábær hlutur. En það er hrikalega hættusamt að ferðast þrjátíu og tvö 

hundruð kílómetra að Ares 4. Við viljum frekar að hann sé kyrr. Ef við gætum talað við hann 

myndum við svo sannarlega segja honum það.“  

 „En hann getur ekki verið kyrr að eilífu, ekki satt? Hann endar með að þurfa að fara að 

flugtaksþrepinu.“  

 „Ekki endilega,“ sagði Venkat. „JPL er að gera tilraunir á breytingum á lendingarþrepinu 

svo að það geti farið í stutt landflug eftir lendingu.“   

 „Ég frétti að þeirri hugmynd hafi verið hafnað sökum mikillar áhættu,“ sagði Cathy.  

 „Fyrstu tillögunni, já. En síðan þá hafa þeir verið að vinna að öruggari leiðum til þess að 

framkvæma hana.“   

 „Þar sem það eru aðeins þrjú og hálft ár áður en áætlaður skottími Ares 4 er settur, er þá 

nægur tími til þess að búa til og prufa breytingar á lendingarþrepinu?“  

 „Ég get ekki svarað því fyrir víst. En hafið í huga að við bjuggum til tunglflaug frá grunni 

á sjö árum.“  

 „Frábær punktur.“ Cathy brosti. „Hverjar eru líkur hans núna?“  

 „Ekki hugmynd,“ sagði Venkat. „En við ætlum að gera allt sem við getum til þess að koma 

honum heim á lífi.“  

Mindy leit órólega í kringum sig í fundarherberginu. Henni fannst hún aldrei hafa verið svo lágt 

sett á ævinni. Dr. Venkat Kapoor, sem var fjórum stigum ofar í virðingarstiganum en hún, sat henni 

á vinstri hönd.  

 Við hliðina á honum sat Bruce Ng, forstöðumaður JPL. Hann flaug alla leiðina til Houston 

frá Pasadena bara til þess að koma á þennan fund. Hann var sú manngerð sem sóaði aldrei tímanum 

og skrifaði tryllingslega á fartölvuna sína. Þegar Mindy sá dökku baugana undir augum hans velti 

hún því fyrir sér hversu ofkeyrður hann væri í rauninni.   

 Mitch Henderson, flugstjóri Ares 3, sneri sér fram og aftur í stólnum með þráðlaust 

eyrnatæki í eyranu. Það flutti allt fjarskiptablaðrið hjá stjórnstöðinni yfir til hans á rauntíma. Hann 

var ekki á vakt en honum var ávallt haldið upplýstum.  

 Annie Montrose kom inn í fundarherbergið, skrifandi textaskilaboð um leið og hún gekk. 

Hún leit aldrei upp frá símanum sínum heldur gekk um jaðar herbergisins og forðaðist fólk og stóla 

en settist svo í fastasæti sitt. Mindy fann fyrir skyndilegri öfund út í fjölmiðlafulltrúann. Hún var 

allt sem Mindy langaði að verða. Sjálfsörugg, hátt sett, falleg og undantekningarlaust borin virðing 

fyrir henni innan NASA.  

 „Hvernig stóð ég mig í dag?“ spyr Venkat.  

 „Eh,“ sagði Annie og setti símann sinn niður. „Þú ættir ekki að segja hluti eins og ‚koma 

honum heim á lífi‘. Það minnir fólk á að hann geti dáið.“   

 „Heldur þú að þau gleymi því?“  

 „Þú baðst um mína skoðun. Ekki hrifinn af henni? Þá mátt þú fara í rassgat.“  

 „Þú ert svo viðkvæmt blóm, Annie. Hvernig endaðir þú sem fjölmiðlafulltrúi NASA?“     

 „Ég hef enga helvítis hugmynd,“ sagði Annie.  

 „Krakkar,“ sagði Bruce, „Ég verð að ná flugi aftur til LA eftir þrjá klukkutíma. Er Teddy 

á leiðinni eða hvað?“  

 „Hættu að kvarta, Bruce,“ sagði Annie. „Enginn okkar vill vera hérna.“   

 Mitch lækkaði í hljóðinu í eyrnatækinu og sneri sér að Mindy. „Hver ert þú aftur?“  

 „Um,“ sagði Mindy, „Ég er Mindy Park. Ég vinn hjá gervihnattamiðstöðinni.“  

 „Ertu forstöðumaður eða eitthvað svoleiðis?“  

 „Nei, ég vinn bara þar. Ég er ekki háttsett.“   

 Venkat leit á Mitch. „Ég gerði hana ábyrga fyrir því að rekja Watney. Hún færir okkur 

myndirnar.“  

 „Nú,“ sagði Mitch. „Ekki forstöðumaður gervihnattamiðstöðvarinnar?“  

 „Bob hefur meira á sinni könnu en bara Mars. Mindy sér um alla gervihnettina um Mars 

og beinir þeim að Mark.“   

 „En af hverju Mindy?“ spyr Mitch.   

 „Hún tók fyrst eftir því að hann væri á lífi.“   

 „Hún fær stöðuhækkun af því að hún var þarna þegar myndirnar komu fram?“  

 „Nei,“ Venkat hleypti brúnum, „hún fær stöðuhækkun af því að hún fattaði að hann væri á 

lífi. Hættu að vera svona mikið fífl, Mitch. Þú lætur henni líða illa.“  

 Mitch lyfti upp augabrúnunum. „Hugsaði ekki út í það. Fyrirgefðu, Mindy.“   

 Mindy leit á borðið og náði að segja, „allt í lagi.“   

 Teddy steig inn í herbergið. „Afsakið hvað ég er seinn.“ Hann fékk sér sæti og dró nokkrar 

möppur upp úr skjalatöskunni. Hann raðaði þeim snyrtilega ofan á hvor aðra, opnaði þá efstu og 

rétti úr blöðunum í henni. „Við skulum byrja. Venkat, hver er staðan á Watney?“   

 „Á lífi og heill heilsu,“ sagði Venkat. „Engar breytingar frá tölvupóstinum mínum fyrr í 

dag.“ 

 „Hvað með RTG? Veit almenningur um hann?“ spurði Teddy.  

 Annie hallaði sér fram. „Gott, enn sem komið er,“ sagði hún. „Myndirnar eru opnar 

almenningi en við erum ekkert skuldbundin til þess að segja þeim frá greiningu okkar. Það hefur 

enginn reiknað þetta út ennþá.“   

 „Af hverju gróf Mark hann upp?“   

 „Út af hita, held ég,“ sagði Venkat, „hann vill gera bílnum kleift að fara langar ferðir. Hann 

notar mikla orku í að halda sér heitum. RTG getur haldið bílnum heitum að innanverðu án þess að 

nota orku frá rafhlöðunum. Þetta er í rauninni góð hugmynd.“   

 „Hversu hættulegur er hann?“ spurði Teddy.   

 „Svo lengi sem ílátið helst í heilu lagi er engin hætta af honum. Jafnvel þó að það komi 



   

96 
 

sprungur í hann, verður allt í lagi ef smákúlurnar brotna ekki. en ef þær gera það er Mark svo mikið 

sem dauður.“   

 „Við skulum vona að svo fari ekki,“ sagði Teddy. „JPL, hvernig ganga 

lendingarþrepshugmyndirnar?“   

 „Við komum með hugmynd fyrir löngu síðan,“ sagði Bruce. „Þið höfnuðuð henni.“   

 „Bruce,“ áminnti Teddy.  

 Bruce andvarpaði. „Lendingarþrepið var hvorki gert til þess að takast á loft né fyrir 

hliðarbraut. Það hjálpar ekkert að bæta við eldsneyti. Við þurfum að fá stærri vél en við höfum 

engan tíma til þess að finna eina slíka upp. Þess vegna þurfum við að létta á lendingarþrepinu. Við 

erum með eina hugmynd til þess.  

 „Flaugin getur verið í sinni eðlilegu þyngd í fyrstu lendingu. Ef við gerum hitaskjöldinn og 

ytri skrokkinn áfestanlegan gætu þau skilið mikið af þyngdinni eftir við lendingu á Ares 3 og verið 

með léttari flaug til þess að ferðast að Ares 4. Við erum að fara yfir tölurnar núna.“   

 „Láttu mig vita,“ sagði Teddy. Hann sneri sér að Mindy. „Fröken Park, velkomin í hópinn.“ 

 „Herra,“ sagði Mindy. Hún reyndi að hunsa kökkinn í hálsinum.   

 „Hvað er lengsta eyðan sem við erum með á Watney núna?“   

 „Umm,“ sagði Mindy. „Við erum með sautján mínútna eyðu á hverjum fjörutíu og einum 

klukkutíma. Sporbrautirnar vinna þannig.“   

 „Þú svaraðir mér tafarlaust,“ sagði Teddy. „Gott. Mér líkar þegar fólk er skipulagt.“  

 „Takk fyrir, herra.“   

 „Ég vil minnka eyðuna niður í fjórar mínútur,“ sagði Teddy. „Ég gef þér fullt yfirráð yfir 

brautum gervihnatta og fínstillingum sporbrauta. Komdu því í verk.“   

 „Já, herra,“ sagði Mindy þó að hún hefði enga hugmynd hvernig hún ætti að gera það.  

 Teddy leit á Mitch. „Mitch, þú sagðir í tölvupóstinum þínum að þú værir með eitthvað 

áríðandi.“  

 „Já,“ sagði Mitch. „Hversu lengi ætlum við að halda þessu leyndu fyrir Ares 3-áhöfninni? 

Þau halda öll að Watney sé dáinn. Það dregur liðsandann mjög mikið niður.“  

 Teddy leit á Venkat.  

 „Mitch,“ sagði Venkat. „Við ræddum þetta…“  

 „Nei, þið rædduð þetta,“ greip Mitch fram í. „Þau halda að þau hafi misst áhafnarmeðlim. 

Þau eru niðurbrotin.“   

 „Og þegar þau finna út að þau yfirgáfu áhafnarmeðlim?“ spyr Venkat. „Myndi þeim líða 

betur?“ 

 Mitch potaði í borðið með fingri sínum. „Þau eiga skilið að vita þetta. Heldur þú að Lewis 

liðsforingi ráði ekki við sannleikann?“  

 „Þetta er spurning um liðsanda,“ sagði Venkat. „Þau geta einbeitt sér að því að komast 

heim…“  

 „Ég ræð því,“ sagði Mitch. „Ég er sá sem ákveður hvað er best fyrir áhöfnina. Og ég segi 

að við látum þau vita.“   

 Eftir nokkra þögn snerust öll augu að Teddy.   

 Hann íhugaði í smástund. „Fyrirgefðu, Mitch, en ég er sammála Venkat í þessum 

málum,“ sagði hann. „En um leið og við finnum einhverja áætlun til þess að bjarga honum getum 

við talað við Hermes. Það verður að vera einhver von annars er enginn ástæða til þess að segja 

þeim frá þessu.“  

 „Kjaftæði,“ muldraði Mitch og krosslagði handleggina. „Algjört kjaftæði.“   

 „Ég veit að þú ert í uppnámi,“ sagði Teddy rólega, „Við gerum hið rétta í þessu, en ekki 

fyrr en við höfum einhverja hugmynd um hvernig við eigum að bjarga Watney.“   

 Teddy lét nokkurra sekúndna þögn líða hjá áður en hann skipti um umræðuefni.  

 „Allt í lagi. JPL er að vinna í björgunaráætluninni,“ sagði hann og kinkaði kolli í átt að 

Bruce. „En það yrði að vera hluti af Ares 4. Hvernig á hann að halda lífi þangað til? Venkat?“  

 Venkat opnaði möppu og skoðaði alla pappírsvinnuna í henni. „Ég lét hvern einasta hóp 

tékka og tvítékka hversu langlíf kerfin þeirra séu. Við erum nokkuð viss um að Býlið geti haldið 

áfram að vinna í fjögur ár. Sérstaklega þar sem þar er manneskja sem getur lagað vandamál um 

leið og þau birtast. En það er engin leið í kringum matarvandamálið. Hann á eftir að svelta eftir ár. 

Við verðum að senda honum birgðir. Svo einfalt er það.“  

 „Hvað um birgðirnar fyrir Ares 4?“ sagði Teddy. „Lendum þeim á Ares 3 í staðinn.“  

 „Það er það sem við erum að hugsa,“ staðfesti Venkat. „En vandamálið er að upprunalega 

áætlunin var að skjóta birgðunum upp eftir ár. Þær eru ekki tilbúnar ennþá.  

 Í besta falli tekur átta mánuði að senda könnunarhnött til Mars. En hvernig staða 

Jarðarinnar og Mars er núna... er þetta ekki besti tíminn. Við reiknum með að geta farið þangað á 

níu mánuðum. Ef við gefum okkur að hann sé að skammta sér mat á hann nóg til þess að endast 

þrjú hundruð og fimmtíu fleiri daga. Það þýðir að við verðum að byggja birgðaflaug á þremur 

mánuðum. JPL hefur ekki einu sinni byrjað á því ennþá.“  

 „Það verður erfitt,“ sagði Bruce. „Það tekur sex mánuði að búa til birgðaflaug. Við erum 

tilbúin í að undirbúa margar þannig en ekki til þess að gera eina í flýti.“    

 „Fyrirgefðu, Bruce,“ sagði Teddy. „Ég veit að við erum að biðja um mikið en þú verður að 

finna leið til þess.“  

  „Við finnum leið,“ sagði Bruce. „En raunstarfsemin ein og sér verður martröð.“  

 „Byrjið á því. Ég finn fyrir ykkur peningana.“   

 „Svo er það eldflaugin,“ sagði Venkat. „Eina leiðin til þess að koma könnunarhnetti að 

Mars í þeirri stöðu sem pláneturnar eru í núna er að eyða hellingi í eldsneyti. Við eigum bara eina 

eldflaug sem gæti þetta, Delta IX, sem er á pallinum fyrir EagleEye 3-könnunarhnöttinn til 

Satúrnusar. Við verðum að stela henni. Ég talaði við ULA en þeir bara geta ekki framleitt aðra 

eldflaug á þessum tíma.“   

 „EagleEye 3-hópurinn verður svekktur en allt í lagi,“ sagði Teddy. „Við getum seinkað 

leiðangrinum þeirra ef JPL nær að gera farm sinn tilbúinn í tíma.“   

 Bruce nuddaði á sér augun. „Við gerum okkar besta.“  

 „Hann sveltur til dauða ef þið gerið það ekki,“ sagði Teddy.  

 

∙∙∙ 

 

Venkat sötraði á kaffinu sínu og hnyklaði brýrnar að tölvunni. Mánuði áður hefði verið óhugsandi 

að drekka kaffi klukkan níu að kvöldi. Núna var það nauðsynlegt eldsneyti. Breyta áætlunum, 

skipta fjármagni, hagræða verkefnum, hreint og beint stela fyrir önnur verkefni... hann hafði aldrei 

tekið svo margar áhættur í lífinu.  

 „NASA er stór stofnun,“ skrifaði hann. „Hún höndlar illa snöggar breytingar. Eina 

ástæðan fyrir því af hverju við komumst upp með þetta núna er vegna þess að þetta eru 

örvæntingafullar kringumstæður. Allir eru að hjálpast að við að bjarga Mark Watney og það er 

enginn ágreiningur á milli deilda sem er mjög óvenjulegt. En þó að svo sé mun þetta kosta margar 

milljónir, jafnvel hundruð milljóna dala. Bara að breyta lendingarþrepi er heilt fullmannað 

verkefni. Ég vona að áhugi almennings á verkefninu geri þetta auðveldara fyrir þig. Við erum 

þakklát fyrir stuðninginn, þingmaður, og vonum að þú getir fengið nefndina til þess að veita okkur 

neyðarfjárhagsaðstoðina sem við þurfum.“  

 Það heyrðist bankað í hurðina sem truflaði hann. Hann leit upp og sá Mindy. Hún var í 

íþróttabuxum og bol og með hárið í ólögulegu tagli. Tíska var ekki höfð í fyrirrúmi þegar 

vinnustundirnar voru langar.   

 „Afsakaðu að ég trufla,“ sagði Mindy.  

 „Ekkert mál,“ sagði Venkat. „Ég þarf smáhlé. Er eitthvað í gangi?“  

 „Hann er á hreyfingu,“ sagði hún.  

 Venkat sat álútur í stólnum sínum. „Einhver möguleiki að þetta sé prufukeyrsla?“  

 Hún hristi höfuðið. „Hann keyrði beint í burtu frá Býlinu í næstum því tvo tíma, fór í stutta 

marsgöngu og keyrði svo í aðra tvo tíma. Við höldum að hann hafi farið í marsgönguna til þess að 

skipta um rafhlöður.“   

 Venkat andvarpaði þunglega. „Kannski er þetta lengra próf? Eitthvað sem á að gera yfir 

nótt?“ 

 „Hann er í sjötíu og sex kílómetra fjarlægð frá Býlinu,“ sagði Mindy. „Ef þetta væri 

eitthvað sem ætti að prófa að nóttu, væri hann þá ekki innan göngufjarlægðar frá Býlinu?“   

 „Jú, hann væri það,“ sagði Venkat. „Fjandinn. Við erum með hópa sem prófa allar 

mögulegar atburðarásir. Það er enginn möguleiki að hann komist að Ares 4 með þessa uppsetningu. 

Við sáum hann aldrei setja inn í súrefnisjafnarann eða vatnsvinnslutækið. Hann getur ekki verið 

með nógu mikið af undirstöðuatriðum til þess að lifa það af nógu lengi.“  

 „Ég held að hann sé ekki að fara að Ares 4,“ sagði Mindy. „Ef hann væri að gera það þá 

væri hann að fara skringilega leið.“  

 „Nú?“ sagði Venkat.  

 „Hann fór suð-suðvestur. Schiaparelli-gígurinn er í suðaustri.“   

 „Allt í lagi, kannski er einhver von,“ sagði Venkat. „Hvað er hann að gera núna?“  

 „Endurhlaða. Hann er búinn að setja upp allar sólarsellurnar,“ sagði Mindy. „Síðast þegar 

hann gerði það tók það tólf klukkustundir. Ég ætlaði að stelast heim til þess að sofa ef það væri í 

lagi.“ 

 „Auðvitað, hljómar vel. Við sjáum hvað hann gerir á morgun. Kannski fer hann aftur í 

Býlið." 

 „Kannski,“ sagði Mindy ósannfærð.  

 

∙∙∙ 

 

„Velkomin aftur,“ sagði Cathy við myndavélina. „Við erum að tala við Marcus Washington hjá 

Bandarísku póstþjónustunni. Hr. Washington, ég heyrði að Ares 3-verkefnið hafi orsakað að 

eitthvað gerðist í fyrsta skipti hjá póstþjónustunni. Gætir þú útskýrt það fyrir áhorfendum okkar?“ 

 „Sjálfsagt,“ sagði Marcus. „Í meira en tvo mánuði héldu allir að Mark Watney væri dáinn. 

Á þeim tíma hafði póstþjónustan gefið út minningarfrímerki til heiðurs minningu hans. Tuttugu 

þúsund þeirra voru prentuð og send á pósthús víðsvegar um landið.“  

 „Og svo reyndist hann vera á lífi,“ sagði Cathy,  

 „Já,“ sagði Marcus. „Við prentum ekki út frímerki af lifandi fólki. Þannig að við stöðvuðum 

útgáfuna strax og afturkölluðum frímerkin en þúsundir þeirra höfðu þegar verið seld.“  

 „Hefur þetta gerst einhvern tímann áður?“ spurði Cathy.   

 „Nei. Aldrei áður í sögu póstþjónustunnar.“   

 „Ég þori að veðja að þau eru einhvers virði núna.“   

 Marcus hló. „Kannski. En eins og ég sagði höfðu þúsundir selst. Þau eru því fágæt en ekki 

mjög fágæt.“   

 Cathy hló og sneri sér að upptökuvélinni. „Við höfum verið að tala við Marcus Washington 

hjá Bandarísku póstþjónustunni. Ef þú átt Mark Watney minningarfrímerki myndir þú eflaust ekki 

vilja sleppa því í bráð. Takk fyrir að vera með okkur, Hr. Washington.“  

 „Takk fyrir að hafa mig,“ sagði Marcus.    

 „Næsti gestur okkar er dr. Irene Shields, flugsálfræðingur Aresar-verkefnanna. Dr. Shields, 

vertu velkomin í þáttinn.“  

 „Takk fyrir,“ sagði Irene og lagaði hljóðnemann sinn.  

 „Þekkir þú Mark Watney persónulega?“  

 „Auðvitað,“ sagði Irene. „Ég var með mánaðarlegar sálfræðiathuganir á hverjum 

áhafnarmeðlimi.“  

 „Hvað getur þú sagt okkur um hann? Persónuleika og hugarfar?“  

 „Nú,“ sagði Irene, „hann er mjög klár. Þau eru það öll, auðvitað. En hann er sérstaklega 

úrræðagóður og góður í að leysa vandamál.“   

 „Það gæti vel bjargað lífi hans,“ greip Cathy fram í.   

 „Það gæti vel gert það,“ tók Irene undir. „Hann er líka góðlyndur maður, yfirleitt kátur og 

með góða kímnigáfu og með brandara á hraðbergi. Mánuðum saman áður en skot hófst var áhöfnin 

undir mikilli og erfiðri þjálfun. Þau sýndu öll merki um stress og mislyndi. Mark var engin 

undantekning, en hvernig hann sýndi það var með því að segja fleiri brandara og fá alla til þess að 

hlæja.“  

 „Hann hljómar eins og góður maður,“ sagði Cathy.  

 „Hann er það,“ sagði Irene. „Ein af ástæðunum fyrir því að hann var valinn í þetta verkefni 

var persónuleikinn. Áhöfn Aresar þarf að eyða þrettán mánuðum saman. Það er því lykilatriði að 

þeim komi vel saman. Mark passar ekki bara vel inn í hvaða félagshóp sem er, heldur er hann 

einnig hvati sem hjálpar hópnum að vinna betur saman. Það var hræðilegt áfall fyrir áhöfnina þegar 

hann ‘dó‘“  

 „Og þau halda ennþá að hann sé dáinn, ekki satt? Ares 3-áhöfnin?“  

 „Já, þau gera það, því miður,“ staðfesti Irene. „Yfirmenn þeirra hafa ákveðið að halda því 

frá þeim um stund. Ég er viss um að það var ekki auðveld ákvörðun.“   

 Cathy hikaði andartak og sagði svo, „Allt í lagi. Mig langar til að spyrja: Hvað er hann að 

hugsa núna? Hvernig bregst maður eins og Mark Watney við þessum aðstæðum? Strandaður, 

aleinn, með enga hugmynd um að við erum að reyna að hjálpa honum?“  

 „Það er engin leið til þess að vera viss,“ sagði Irene. „Stærsta ógnin er að hann gefi upp 

vonina. Ef hann ákveður að það sé engin leið til þess að lifa af hættir hann að reyna.“  

 „Þannig að þetta er í lagi eins og er, ekki satt?“ sagði Cathy. „Hann virðist vera að gera sitt 

besta. Hann er að undirbúa bílinn fyrir langt ferðalag og að prufukeyra hann. Hann er að plana að 

vera þarna þegar Ares 4 lendir.“   

 „Það er ein leið til að lesa í þetta, já,“ sagði Irene.  

 „Er einhver önnur?“  

 Irene hugsaði sig vandlega um áður en hún svaraði. „Þegar staðið er andspænis dauðanum 

vill fólk að það sé hlustað á sig. Það vill ekki deyja eitt. Kannski vill hann fá fjarskiptatækið í 

flugtaksþrepinu svo að hann geti talað við einhvern áður en hann deyr.   

 „Ef hann hefur misst alla von verður honum sama um að lifa af. Eina áhyggjuefni hans er 

að komast í fjarskiptatækið. Það er nógu mikið af morfíni í sjúkrabirgðum Aresar-verkefna fyrir 

banvænan skammt.“  

 Eftir nokkrar sekúndur af algjörri þögn í stúdíóinu sneri Cathy sér að upptökuvélinni. „Við 

komum strax aftur.“  

 

∙∙∙ 

 

„Hæ, Venk,“ heyrðist í Bruce úr hátalaranum á borði Venkats.  

 „Sæll Bruce,“ sagði Venkat og skrifaði í tölvuna sína. „Takk fyrir að gefa þér tíma fyrir 

þetta. Mig langaði að tala við þig um birgðaflaugina.“   

 „Ekkert mál. Hvað ert þú að hugsa?“  

 „Segjum að við náum að mjúklenda henni fullkomlega. Hvernig veit Mark hvað gerðist? 

Og hvernig veit hann hvert hann ætti að leita?“   

 „Við höfum verið að hugsa út í það,“ sagði Bruce. „Við erum með einhverjar hugmyndir.“  

 „Ég hlusta,“ sagði Venkat, vistaði skjalið í tölvunni sinni og lokaði henni.   

 „Við ætlum að senda honum fjarskiptakerfi hvort eð er, ekki satt? Við gætum látið kvikna 

á því við lendingu. Það sendir út á þeirri tíðni sem bíllinn og búningarnir eru stilltir á. Það verður 

að vera sterkt merki líka.  

 „Bílarnir voru bara hannaðir til þess að eiga samskipti við Býlið og hvern annan og upphaf 

merkisins skyldi alltaf vera í innan við tuttugu kílómetra fjarlægð. Móttakararnir eru bara ekki 

nógu næmir. Marsgöngubúningarnir eru ennþá verri. En svo lengi sem við erum með mjög sterkt 

merki ættum við að vera í góðum málum. Þegar við lendum birgðunum finnum við staðsetninguna 

með gervihnöttunum og sendum það svo á Mark svo hann geti náð í þær.“   

 „En hann er örugglega ekki að hlusta,“ sagði Venkat. „Af hverju ætti hann að vera að gera 

það?“ 

 „Við erum með hugmynd um það.  Við ætlum að gera helling af skærgrænum borðum, 

nógu létta til þess að flökta um þegar þeim er sleppt, jafnvel í andrúmslofti Mars. Á hvern borða 

verður prentað ‘MARK: KVEIKTU Á FJARSKIPTAKERFINU‘. Við erum að vinna í 

losunarbúnaði núna á meðan á lendingu stendur, auðvitað. Best væri í um þúsund metrum yfir 

yfirborðinu.“  

 „Mér líst vel á það,“ sagði Venkat. „Það eina sem hann þarf að gera er að taka eftir einum 

þeirra. Og hann mun sjá skærgrænan borða ef hann kemur auga á einn.“  

 „Venk,“ sagði Bruce. „Ef hann fer á ‘Watneybílnum‘ að Ares 4 verður þetta allt til einskis. 

Ég meina, við getum lent þessu á Ares 4 ef svo fer en...“   

 „En hann verður án Býlis. Það er rétt,“ sagði Venkat. „Einn hlutur í einu. Láttu mig vita 

þegar þið hafið fundið einhvern losunarbúnað fyrir þessa borða.“   

 „Geri það.“  

 Eftir að hafa skellt á opnaði Venkat tölvuna sína aftur til þess að vinna. Þar beið tölvupóstur 

frá Mindy Park. „Watney er aftur á ferð.“ 

 

∙∙∙ 

 

„Hann er ennþá að fara í beina línu,“ sagði Mindy og benti á skjáinn.   

 „Ég skil,“ sagði Venkat. „Hann er alls ekki að fara í átt að Ares 4. Nema hann sé að fara í 

kringum einhverja náttúrulega hindrun.“   

 „Það er ekkert fyrir hann til þess að fara í kringum,“ sagði Mindy. „Þetta er Acidalia-

sléttan.“  

 „Eru þetta sólarsellur?“ spurði Venkat og benti á skjáinn.  

 „Já,“ sagði Mindy. „Hann gerir þetta vanalega, keyrir í tvo tíma, fer í marsgöngu og keyrir 

aftur í tvo tíma. Hann er hundrað fimmtíu og sex kílómetra frá Býlinu núna.“  

 Þau pírðu bæði á skjáinn.  

 „Bíddu...,“ sagði Venkat. „Bíddu, það getur ekki verið...“  

 „Hvað?“ spurði Mindy.  

 Venkat greip bunka af minnismiðum og penna. „Láttu mig fá staðsetningu hans og 

staðsetningu Býlisins.“   

 Mindy tékkaði á skjánum sínum. „Hann er núna… 28,9 gráður norður, 29,6 gráður 

vestur.“ Hún ýtti á nokkra takka og fékk upp nýtt skjal. „Býlið er í 31,2 gráður norður, 28,5 gráður 

vestur. Hvað sérðu?“  

 Venkat kláraði að skrifa niður tölurnar. „Komdu með mér,“ sagði hann og gekk í hröðum 

skrefum út.   

 „Hérna,“ stamaði Mindy og elti hann. „Hvert erum við að fara?“   

 „Á kaffistofu gervihnattamiðstöðvarinnar,“ sagði Venkat. „Eruð þið ennþá með kortið af 

Mars á veggnum?“   

 „Já,“ sagði Mindy. „En það er bara plakat úr gjafavörubúðinni. Ég er með hágæða stafræn 

kort í tölvunni –“  

 „Nei. Ég get ekki teiknað á þau,“ sagði hann. Hann fór fyrir hornið að kaffistofunni og 

benti á kortið af Mars á veggnum. „Ég get teiknað á þetta.“   

 Kaffistofan var tóm fyrir utan einn tölvusérfræðing sem sötraði kaffi. Sá leit upp skelfdur 

þegar Venkat og Mindy stormuðu inn.   

 „Flott, það er með breiddargráðu og lengdargráðulínurnar,“ sagði Venkat. Hann leit á 

minnismiðann sinn, renndi svo fingrinum yfir kortið og teiknaði X á það. „Þetta er Býlið,“ sagði 

hann. 

 „Heyrðu,“ sagði tölvusérfræðingurinn. „Ertu að teikna á plakatið okkar?“  

 „Ég kaupi nýtt handa ykkur,“ sagði Venkat án þess að líta aftur fyrir sig. Svo teiknaði hann 

annað X. „Þarna er núverandi staðsetning hans. Náðu í reglustiku fyrir mig.“  

 Mindy leit til vinstri og hægri. Hún sá enga reglustiku þannig að hún greip minnisbók 

tölvutæknifræðingsins.  

 „Heyrðu!“ andmælti hann.   

 Venkat notaði minnisbókina sem reglustiku og teiknaði strik frá Býlinu að staðsetningu 

Marks og lengra. Svo tók hann skref til baka.   

 „Jahá! Þangað er hann að fara!“ sagði Venkat spenntur.   

 „Ó!“ sagði Mindy.  

 Línan fór beint í gegnum áberandi gulan blett sem prentaður var á kortið.   

 „Pathfinder!“ sagði Mindy. „Hann ætlar að finna Pathfinder!“   

 „Já!“ sagði Venkat. „Nú miðar okkur eitthvað áfram. Þetta eru einhverjir átta hundruð 

kílómetrar frá honum. Hann kemst þangað og til baka með nægum birgðum.“  

 „Og hann ætlar að taka bæði Pathfinder og Sojourner-jeppann aftur með sér?“ bætti Mindy 

við.   

 Venkat náði í farsímann sinn. „Við misstum samband við Pathfinder árið 1997. Ef hann 

nær honum í gang aftur getum við haft samband við hann. Það gæti verið að það þurfi bara að þrífa 

sólarsellurnar. Jafnvel ef það væri eitthvað meira að, þá er hann verkfræðingur!“ Hann hringdi og 

bætti við, „Það er hans starf að laga hluti!“   

 Hann brosti í trúlega fyrsta skipti í margar vikur og hélt símanum að eyranu og beið eftir 

svari. „Bruce? Þetta er Venkat. Allt er breytt. Watney er á leiðinni að Pathfinder. Já, ég veit!! 

Finndu alla sem unnu að verkefninu og fáðu þá til að koma upp í JPL. Ég kem með næsta flugi.“  

 Hann lagði á og brosti að kortinu. „Mark, lúmska, snjalla mannhelvítið þitt!“  

 

Níundi kafli  

 

 

Leiðarbókarfærsla: SOL 79 

Núna er kvöld á áttunda degi ferðar minnar. Síríus 4 hefur tekist vel upp hingað til.   

 Ég er búinn að koma mér upp vana. Á hverjum morgni vakna ég við dagrenningu. Það 

fyrsta sem ég geri er að tékka á súrefnis- og CO2-stigunum. Svo borða ég morgunmatspoka og 

drekk bolla af vatni. Eftir það bursta ég í mér tennurnar og nota eins lítið vatn og ég get og raka 

mig svo með rafmagnsrakvél.   

 Það er ekkert klósett í bílnum. Það var búist við að við myndum nota 

endurheimtingarkerfi búninganna okkar fyrir það. En þeir eru ekki hannaðir til þess að geyma 

það sem jafnvirðir tuttugu daga afköstum.  

 Morgunpissið fer í endurlokanlegt plastbox. Þegar ég opna það angar bílinn eins og 

karlaklósettin á bensínstöðvum. Ég gæti farið með það út og látið það sjóða. En ég vann fyrir því 

að búa þetta vatn til og það síðasta sem ég vil gera er að láta það fara til spillis. Ég set það bara í 

vatnsvinnslutækið þegar ég sný aftur.  

 Það sem er enn dýrmætara er mykjan mín. Hún er nauðsynleg fyrir kartöflugarðinn og ég 

er eina uppspretta hennar á Mars. Til allrar hamingju hefur allur sá tími sem ég hef varið í 

geimnum kennt mér að skíta í poka. Og ef þið haldið að hlutirnir séu slæmir við að opna 

pissuboxið, ímyndið ykkur þá lyktina sem verður þegar ég geri stykkin mín.   

 Þegar ég hef lokið mér við minn yndislega vana fer ég út og safna sólarsellunum saman. 

Af hverju gerði ég það ekki kvöldið áður? Af því að það er ekki gaman að reyna að taka í sundur 

og stafla sólarsellum í algjöru myrkri. Ég lærði það á erfiða háttinn.   

 Eftir að hafa fest rafhlöðurnar rækilega fór ég aftur inn í bíl, kveikti á einhverri lélegri 

tónlist frá áttunda áratugnum og keyrði af stað. Ég dundaði mér áfram á 25 km/klst. sem var 

hámarkshraði bílsins. Það er þægilegt hérna inni. Ég er klæddur í stuttbuxur sem ég klippti í flýti 

og þunnan bol á meðan RTG bakar bílinn að innanverðu. Þegar það verður of heitt get ég tekið 

einangrunina sem ég límdi við skrokk bílsins. Ef það verður of kalt lími ég hana aftur á.   

 Ég get keyrt í rúma tvo tíma áður en fyrsta rafhlaðan rennur út. Þá fer ég í stutta 

marsgöngu til þess að skipta um rafmagnsleiðslu, sest svo aftur undir stýri og held áfram með 

seinni hluta rúntsins.  

 Landsvæðið er mjög flatt. Burðargrind bílsins er hærri en allt grjót hérna og hæðirnar eru 

mjúklega ávalar eftir að hafa verið pússaðar af eilífum sandstormum.   

 Þegar hin rafhlaðan klárast er tími á aðra marsgöngu. Ég tek sólarsellurnar af þakinu og 

legg þær á jörðina. Fyrstu sólirnar lagði ég þær í röð. Núna set ég þær bara einhvers staðar niður, 

en af einskærri leti reyni ég að halda þeim nálægt bílnum.   

 Síðan er komið að leiðinlegasta hluta dagsins. Ég sit hér í tólf tíma með ekkert að gera og 

ég er kominn með ógeð á bílnum. Hann er af sömu stærð og sendibíll að innan. Það gæti virst 

sem nóg pláss en prufið bara að vera föst í sendibíl í átta daga. Ég hlakka til þess að geta séð um 

kartöflugarðinn minn í víða rýminu í Býlinu.  

 Ég er kominn með heimþrá í Býlið. Hversu fáránlegt er það?   

 Ég er með lélegt sjónvarpsefni frá áttunda áratugnum til þess að horfa á og helling af 

Poirot-skáldsögum til þess að lesa en ég eyði mestum tímanum í að hugsa um hvernig ég  komist 

að Ares 4. Ég verð að gera það einhvern daginn. Hvernig í fjandanum á ég að lifa af 3200 

kílómetra ferðalag í þessu skrifli? Það mun örugglega taka fimmtíu daga. Ég verð að hafa 

vatnsvinnslutækið og súrefnisjafnarann, kannski nokkrar aðalrafhlöður Býlisins og miklu fleiri 

sólarsellur til þess að hlaða allt.... Hvar get ég haft þetta allt saman? Þessar hugsanir hrjá mig alla 

löngu og leiðigjörnu dagana.  

 Á endanum er komið myrkur og ég verð þreyttur. Ég ligg meðal matarpakkanna, 

vatnstankanna, auka O2-tanksins, hrúgu af O2-síum, boxi af pissi, poka af skít og persónulegum 

munum. Ég er með fullt af samfestingum áhafnarinnar til þess að nota sem rúm, og líka teppi og 

kodda. Ég sef, í grundvallaratriðum, liggjandi á draslhaug á hverju kvöldi.  

 Talandi um svefn... góða nótt.  

 

Leiðarbókarfærsla: SOL 80 

Samkvæmt útreikningum mínum er ég í um 100 kílómetra fjarlægð frá Pathfinder. Tæknilega séð 

er hann „Carl Sagan Memorial Station“. En með fullri virðingu fyrir Carl, get ég kallað þess 

minningarstöð hvað í fjandanum sem ég vil. Ég er konungur Mars.   

 Eins og ég hef sagt er þetta búið að vera löng og leiðinleg keyrsla. Og ég er ekki einu sinni 

á leiðinni heim. En hvað um það, ég er geimfari. Helvíti langar ferðir eru mitt starf.   

 Það er erfitt að reikna út stefnuna.   

 Leiðsöguradíóviti Býlisins nær bara upp að 40 kílómetrum þannig að hann er mér 

gagnslaus hérna. Ég vissi að það yrði vandamál þegar ég var að skipuleggja þessa ferð, þannig að 

ég fékk frábæra hugmynd sem virkaði reyndar ekki.   

 Það eru nákvæm kort í tölvunni þannig að ég taldi að ég gæti fundið leiðina með því að 

fara eftir kennileitum. Ég hafði rangt fyrir mér. Maður getur víst ekki farið eftir kennileitum þegar 

það eru engin helvítis kennileiti að finna.   

 Lendingarstaðurinn okkar er við óseyrar á löngu horfinni á. NASA valdi staðinn af því að 

ef einhverja örsmáa steingervinga væri að finna þarna væri þetta góður staður til þess að leita að 

þeim. Fyrir utan það að vatnið hefði líka dregið með sér sýni af steinum og jarðvegi úr þúsunda 

kílómetra fjarlægð. Með því að grafa örlítið fengjum við góða yfirsýn yfir jarðfræðilega sögu 

plánetunnar.  

 Það er frábært fyrir vísindin en það þýðir að Býlið er staðsett á sviplausu eyðilandi.   

 Ég íhugaði að búa mér til áttavita. Það er nóg af rafmagni í bílnum og svo er líka nál í 

sjúkrakassanum. Bara eitt vandamál: Mars er ekki með segulsvið.   

 Þess vegna fylgi ég Fóbos. Það vippar um Mars svo hratt að það í rauninni rís og sest tvisvar 

á dag, úr vestri til austurs. Þetta er ekki nákvæmasta leiðin en hún virkar.   

 Hlutirnir urðu auðveldari á Sól 75. Ég kom að dal sem teygði sig rísandi til vesturs. Þar var 

flöt jörð sem auðvelt var að keyra á og ég þurfti bara að elta jaðar hæðanna. Ég nefni hann 

„Lewisardal“ eftir einum óttalausum leiðtoga. Hún hefði elskað að vera hérna, hún var svo mikill 

jarðfræðinörd.  

 Þremur sólum síðar breyttist Lewisardalur í opna sléttu. Þannig að ég var aftur án einhvers 

til að miða við og reiddi því á Fóbos til þess að leiða mig áfram. Fóbos er guð óttans og ég er að 

leyfa honum að leiðbeina mér. Ekki góðs viti.  

 En í dag var heppnin mér í hag. Eftir að hafa ráfað um eyðimörkina síðustu tvær sólir fann 

ég eitthvað til þess að leiða mig áfram. Það var fimm kílómetra gígur sem var svo smár að hann 

hafði ekkert skráð nafn. En hann var á korti þannig að fyrir mér var hann Vitinn mikli í Alexandríu. 

Þegar ég fann hann vissi ég nákvæmlega hvar ég væri.   

 Ég er meira að segja búinn að gera mér náttstað nálægt honum.  

 Ég er loksins búinn að komast í gegnum auðu svæðin á kortinu. Á morgun vísar Vitinn mér 

leið og seinna meir, Hamelin-gígurinn. Þannig að ég er í góðu lagi.  

 Núna er komið að næsta verkefni: sitja og gera ekki neitt næstu tólf klukkustundirnar.  

 Ég verð að fara að byrja!  

 

Leiðarbókarfærsla: SOL 81 

Ég komst næstum því að Pathfinder í dag en ég kláraði eldsneytið. Það eru bara 22 kílómetrar eftir!  

 Þetta var hversdagsleg keyrsla. Það var ekkert erfitt að rata. Þegar Vitinn var að hverfa úr 

augsýn kom Hamelin-gígurinn í ljós.  

 Ég skildi við Acidalia-sléttuna fyrir löngu. Ég er kominn vel inn í Aresar-dalinn núna. 

Eyðimerkurslétturnar eru farnar að gefa eftir fyrir ójafnari jörðu með dreifðum hraunslettum sem 

höfðu aldrei hulist sandi. Það gerir það erfiðara um vik að keyra: ég verð að fylgjast betur með því 

sem ég er að gera.  

 Hingað til hef ég verið að keyra yfir grjótdreifð landsvæði. En núna þegar ég ferðast lengra 

í suður er grjótið sífellt meira og stærra. Ég þarf að keyra í kringum sumt af því eða hætta á að 

eyðileggja höggdeyfibúnaðinn í bílnum. Góðu fréttirnar eru að ég þarf ekki að keyra lengi þannig. 

Þegar ég kem að Pathfinder get ég snúið við og farið í hina áttina.   

 Veðrið er búið að vera ágætt. Enginn greinilegur vindur og engir stormar. Ég held að ég 

hafi verið heppinn. Það eru góðar líkur á því að sporin eftir bílinn þessar síðustu sólir séu ennþá 

heil. Ég ætti að komast aftur að Lewisardalnum með því að elta þau.   

 Þegar ég var búin að setja upp sólarsellurnar fór ég í smá göngutúr. Ég fór aldrei úr augsýn 

frá bílnum  því það síðasta sem ég vil gera er að týnast fótgangandi. En ég gat bara ekki hugsað til 

þess að troða mér aftur inn í þrönga og illalyktandi rottuhreiður. Ekki strax.   

 Þetta var skrýtin tilfinning. Hvert sem ég fer er ég sá fyrsti. Fara út úr bílnum? Sá fyrsti til 

þess að vera þarna! Klifra upp hæð? Sá fyrsti til þess að klifra þessa hæð! Sparka í stein? Þessi 

steinn hafði ekki verið hreyfður í milljónir ára!   

 Ég er fyrsti maðurinn sem keyrir langferð á Mars. Fyrsti maðurinn sem eyðir meira en 

þrjátíu og einni sólu á Mars. Fyrsti maðurinn til þess að rækta uppskeru á Mars. Fyrsti, fyrsti, fyrsti!  

 Ég bjóst ekki við því að verða sá fyrsti í einhverju. Ég var fimmti áhafnarmeðlimurinn úr 

lendingarþrepinu þegar við lentum sem gerði mig að manneskju númer sautján til þess að stíga 

fæti á Mars. Útgönguröðin hafði verið skipulögð mörgum árum áður. Mánuði fyrir skot fengum 

við okkur öll tattú með „Mars-númerunum“ okkar. Johanssen neitaði næstum því að fá hennar 

„15“ vegna þess að hún var hrædd um að það yrði sárt.  Þetta var kona sem hafði lifað af þeytivindu, 

þyngdarleysishermi, brotlendingaræfingar og 10 kílómetra hlaup. Kona sem hafði lagfært 

tölvubilunarlíkingu í lendingarþrepi á meðan hún snarsnerist á hvolfi. En hún var hrædd við 

tattúnál.   

 Vá, hvað ég sakna þeirra.   

 Jesús Kristur, ég gæfi hvað sem er fyrir fimm mínútna samtal við hvern sem er. Hvern sem 

er, hvar sem er. Um hvað sem er.   

 Ég er fyrsta manneskjan til að vera ein á heilli plánetu.   

 En nóg af væli. Ég er að tala við einhvern: þann sem er að lesa þessa færslu. Það er örlítið 

einhliða en það verður að duga. Ég gæti dáið en fjandinn hafi það, einhver veit hvað ég hafði að 

segja.  

 Aðalatriði þessa leiðangurs er að komast í fjarskiptakerfi. Ég gæti jafnvel náð sambandi 

aftur við mannkynið áður en ég dey.   

 Svo hérna er eitt annað sem verður það fyrsta: Á morgun verð ég fyrsta manneskjan til þess 

að endurheimta Mars könnunarfar. 

 

Leiðarbókarfærsla: SOL 82 

Sigur! Ég fann hann!   

 Ég vissi að ég væri á réttu svæði þegar ég tók eftir Tvídröngum úr fjarlægð. Þessir tveir 

smáu hólar eru í um það bil kílómetra fjarlægð frá lendingarstaðnum. Og það sem betra er að þeir 

voru hinum megin við staðinn. Það eina sem ég þurfti að gera var að miða á þá þar til að ég fyndi 

lendingarfarið.  

 Og þarna var það! Einmitt þar sem það átti að vera! Ég staulaðist spenntur út úr bílnum og 

þaut að staðnum.   

 Síðasta stig lendingar Pathfinder var fjórflötungur sem var þakinn loftpúðum. Loftpúðarnir 

drógu í sig höggið við lendingu. Þegar hann stöðvaðist tæmdust loftpúðarnir, fjórflötungurinn 

opnaðist og afhjúpaði könnunarfarið.   

 Hann er reyndar settur saman úr tveimur hlutum. Lendingarfarið sjálft og svo Sojourner-

jeppinn. Lendingarfarið var óhreyfanlegt á meðan Sojourner ráfaði um og skoðaði nálæga steina 

vandlega. Ég ætla að taka þau bæði aftur með mér en lendingarfarið var mikilvægari hlutinn. Það 

er hluturinn sem getur náð sambandi aftur við Jörðu.   

 Ég get ekki með orðum lýst hversu glaður ég er að hafa fundið það. Mikil vinna fór í að 

komast hingað og mér tókst það.   

 Lendingarfarið var hálfgrafið. Ég gróf það upp, varlega en fljótlega, þar til að meiri hluti 

þess var sýnilegur, en samt var fjórflötungurinn og loftpúðarnir ennþá grafnir undir jörð.   

 Eftir snögga leit fann ég Sojourner. Litli karlinn var bara tvo metra frá lendingarfarinu. Mig 

minnir að hann hafi verið lengra í burtu þegar þeir sáu hann síðast. Hann fór örugglega í 

óvissuástand og byrjaði að fara hringinn um lendingarfarið við að reyna að ná sambandi.  

 Ég fór með jeppann snöggvast inn í bílinn minn. Hann er lítill, léttur og komst auðveldlega 

í gegnum þrýstijöfnunarklefann. Lendingarfarið var önnur saga.   

 Ég hef enga von um að ná öllu heila klabbinu aftur í Býlið. Það var of stórt, en ég þarf bara 

farið sjálft. Það var kominn tími á að ég setti á mig vélaverkfræðingshattinn.  

 Könnunarfarið var á aðalþili opna fjórflötungsins. Hin þrjú þilin voru fest á aðalþilið með 

málmhjörum. Eins og hver sem er hjá JPL myndi segja ykkur eru könnunarför mjög viðkvæmir 

hlutir. Þyngd er alvarlegt áhyggjuefni svo að þau eru gerð til þess að þola mikla og illa meðferð.   

 Þegar ég fór með kúbein á hjarirnar skoppuðu þær strax af!   

 Svo varð þetta erfitt. Þegar ég reyndi að lyfta aðalþilsgrindinni haggaðist hún ekki.   

 Eins og með hin þrjú þilin voru loftlausir loftpúðar undir aðalþilinu.  

 Síðustu áratugi höfðu púðarnir rifnað og fyllst af sandi.   

 Ég gæti skorið þá í burtu en ég þyrfti að grafa eftir þeim. Þar sem þetta er bara sandur yrði 

það ekki erfitt. En hin þrjú fjandans þilin voru fyrir.   

 Ég uppgötvaði fljótlega að mér var skítsama um ástand hinna þilanna. Ég fór til baka í 

bílinn og skar nokkra renninga af Býlisefninu og flétti þá svo saman í frumstætt en sterkt reipi. Ég 

get ekki eignað mér það að það sé sterkt. Þökkum NASA fyrir það. Ég gerði það bara í laginu eins 

og reipi.   

 Ég batt einn endann við þil og hinn við bílinn. Bílinn var hannaður til þess að fara yfir 

hrikalega klettótt landslag og oft frá mjög bröttum halla. Hann er kannski ekki hraðskreiður en 

hann er með frábæran snúningskraft.  Ég dró þilið af eins og sveitalubbi að fjarlægja trjábol.   

 Núna var ég með stað til þess að grafa. Í hvert skipti sem púði kom í ljós skar ég hann af. 

Allt heila klabbið tók eina klukkustund.   

 Svo lyfti ég aðalþilsgrindinni og bar hana af miklu öryggi yfir í bílinn.   

 Eða, að minnsta kosti, það vildi ég gera. Helvítis hluturinn var andskoti þungur. Ég giska í 

kringum 200 kílógrömm. Það er dálítið mikið, jafnvel í þyngdarafli Mars. Ég gæti borið hana í 

kringum Býlið frekar auðveldlega, en að lyfta henni á meðan ég er í klunnalegum 

marsgöngubúningi? Ekki að ræða það.  

  Þannig að ég dró hana að bílnum.   

 Og nú að mínu næsta afreki: ná henni upp á þakið.   

 Þakið var tómt í augnablikinu. Þó svo að rafhlöðurnar væru næstum því fullar þurfti ég að 

setja upp sólarsellurnar þegar ég nam staðar. Af hverju ekki? Frí orka.   

 Ég hafði reiknað þetta út fyrirfram. Á leiðinni hingað voru tvær raðir af sólarsellum sem 

tóku upp allt plássið á þakinu. Á leiðinni til baka hef ég þær í einni röð til þess að mynda pláss 

fyrir farið. Það yrði aðeins hættulegra þar sem röðin gæti dottið niður. Fyrir utan það að það verður 

skítaverk að stafla þeim svo hátt. En ég næ því.  

 Ég get bara ekki hent reipi yfir bílinn og lyft Pathfinder upp hliðina á honum. Ég vil ekki 

brjóta hann. Ég meina, hann er nú þegar bilaður, þau misstu samband við hann 1997. En mig langar 

ekki að brjóta hann meira.   

 Ég fann lausn en ég var búin að erfiða nóg fyrir einn dag og var nánast búinn með 

sólarljósið.   

 Nú er ég inni í bílnum að skoða Sojourner. Hann virðist í lagi. Engar áþreifanlegar 

skemmdir að utan. Hann virðist ekki hafa ofbakast í sólarljósinu. Þykka lagið af Mars-draslinu 

hafði verndað hann fyrir langvarandi sólarskemmdum.   

 Þið gætuð haldið að Sojourner verði mér að engum notum. Hann getur ekki haft samband 

við Jörð. Af hverju er mér ekki sama um hann?  

 Vegna þess að í honum er mikið af hreyfanlegum íhlutum.  

 Ef ég næ sambandi við NASA get ég talað við þá með því að halda uppi blaði með texta 

að myndavél lendingarfarsins. En hvernig myndu þeir tala við mig? Einu hreyfanlegu íhlutir 

lendingarfarsins eru í hámögnunarloftnetinu (sem yrði að vera beint að Jörðu) og í 

myndavélarbómunni. Við yrðum að koma upp kerfi þar sem NASA gæti tjáð sig með því að snúa 

myndavélarhausnum. Það yrði hræðilega hægfara leið.  

 En Sojourner er með sex sjálfstæð hjól sem snúast ágætlega hratt. Það yrði miklu 

auðveldara að hafa samskipti með þeim. Ég gæti teiknað stafi á hjólin. NASA gæti snúið þeim til 

þess að stafa hlutina fyrir mig.  

 Það er að segja ef ég næ að virkja fjarskiptakerfið í lendingarfarinu.   

 Háttatími. Það er mjög lýjandi erfiðisvinna framundan á morgun. Ég þarf að ná einhverri 

hvíld.  

 

Leiðarbókarfærsla: SOL 83 

Guð minn almáttugur hvað ég er aumur.   

 En þetta var eina leiðin sem ég fann til þess að koma lendingarfarinu örugglega upp á þakið.  

 Ég bjó til ramp úr grjóti og sandi, eins og Egyptarnir til forna gerðu.   

 Og ef það er eitthvað sem er nóg til af í Aresar-dalnum er það grjót!   

 Fyrst prufaði ég hversu brattur hallinn gat orðið. Ég hlóð upp grjóti nálægt lendingarfarinu 

og dró það upp staflann og aftur niður. Síðan gerði ég staflann brattari og gekk úr skugga um að 

ég gæti dregið það upp og niður hann. Ég endurtók þetta aftur og aftur þar til að ég fann besta 

hallann fyrir rampinn minn: 30 gráður. Allt um fram það var of áhættusamt. Ég gæti misst takið 

og sent lendingarfarið veltandi niður rampinn.  

 Þakið á bílnum er vel yfir tvo metra frá jörðu. Þannig að ég þyrfti nánast fjögurra metra 

langan ramp. Ég byrjaði að vinna.   

 Fyrstu grjótin voru frekar auðveld. Síðan urðu þau þyngri og þyngri. Þung erfiðisvinna í 

geimbúningi er bráðdrepandi. Það er allt miklu erfiðara þegar þú ert að draga 20 kílógramma 

búning með þér og eins er hreyfigetan takmörkuð. Ég var byrjaður að mása innan tuttugu mínútna. 

  

 Þannig að ég svindlaði. Ég hækkaði í O2-mixtúrunni minni. Það hjálpaði mikið. Ætti 

örugglega ekki að venja mig á það. Mér varð heldur ekki heitt. Búningurinn lekur hita hraðar en 

líkami minn getur framkallað hann. Hitakerfið heldur hitastiginu þolanlegu. Erfiðisvinnan þýddi 

bara það að búningurinn þurfti ekki að hita sig eins mikið.   

 Eftir klukkustundir af lýjandi vinnu náði ég loksins að búa til rampinn. Ekkert meira en 

stafli af grjóti við bílinn, en hann náði upp að þakinu.   

 Ég þrammaði upp og niður rampinn fyrst til þess að vera viss um að hann væri stöðugur og 

dróg síðan lendingarfarið upp hann. Virkaði eins og í sögu!   

 Ég var brosið eitt þegar ég festi það vandlega. Ég sá til að það væri vel skorðað og staflaði 

jafnvel sólarsellunum í einn stóran stafla (til hvers að sóa rampnum?).   

 En svo rann það upp fyrir mér. Rampurinn myndi falla saman þegar ég keyri í burtu og 

grjótin gætu eyðilagt hjólin eða burðargrindina. Ég yrði að taka rampinn í sundur til að hindra það. 

 Ja hérna.  

 Það reyndist auðveldara að rífa hann niður en að setja hann upp. Ég þurfti ekki að setja 

hvert grjót vandlega á stöðugan stað. Ég henti því bara út í loftið. Tók mig aðeins klukkustund. 

 Og núna er ég búinn!  

 Ég legg af stað heim á morgun með nýja og bilaða 200 kílógramma fjarskiptakerfið mitt.   

 

Tíundi kafli 

 

 

Leiðarbókarfærsla: SOL 90 

Sjö dagar frá Pathfinder og sjö dögum nær heimaslóðum.   

 Eins og ég vonaðist eftir leiddu förin eftir mig aftur að Lewisardalnum. Þá urðu það fjórir 

auðveldir dagar við keyrslu. Hæðirnar mér til vinstri gerðu það ómögulegt að villast og landsvæðið 

var slétt.  

 En allir góðir hlutir taka enda. Ég er kominn aftur á Acidalia-sléttuna núna. Förin eftir mig 

voru löngu horfin. Það voru liðnir sextán dagar síðan ég var hér síðast. Jafnvel hið rólegasta veður 

hefði hreinsað þau á þeim tíma.  

 Ég hefði átt að stafla upp grjóti þar sem ég gerði mér náttstað á útleiðinni. Landið er svo 

flatt að það hefði sést í margra kílómetra fjarlægð.   

 Eftir nánari umhugsun, þegar ég hugsa út í að útbúa fjandans rampinn... úff.   

 Þannig að enn og aftur er ég orðinn eyðimerkurflakkari sem notar Fóbos til þess að 

leiðbeina mér og vona að ég villist ekki. Það eina sem ég þarf að gera er að komast innan 40 

kílómetra við Býlið og ná leiðsöguradíóvitanum aftur.   

 Ég er bjartsýnn. Í fyrsta skipti finnst mér að ég geti komist af þessari plánetu á lífi. Með 

það í huga hafði ég tekið með mér sýni af grjóti og jarðvegi í hvert skipti sem ég fór í marsgöngu.  

 Fyrst þótti mér það vera skylda mín. Ef ég lifi af munu jarðfræðingarnir elska mig. En svo 

varð það bara gaman. Í hvert skipti sem ég keyri núna hlakka ég til þeirrar fábrotnu athafnar að 

tína saman grjót.  

 Það er gaman að vera geimfari aftur. Það er bara það. Ekki óviljugur bóndi eða 

rafmagnsverkfræðingur eða langferðavörubílstjóri. Geimfari. Ég er að gera það sem geimfarar gera. 

Ég saknaði þess. 

 

Leiðarbókarfærsla: SOL 92 

Ég náði tveggja sekúndna merki frá leiðsöguradíóvita Býlisins í dag og týndi því síðan. En þetta 

var góðs viti. Ég er búinn að vera að ferðast nokkuð óljóslega norð-norðvestur í tvo daga. Ég hlýt 

að vera í um hundrað kílómetra fjarlægð núna og það er því kraftaverk að ég náði merki við Býlið. 

Hlýtur að hafa verið andartak af fullkominni veðurfarsaðstæðum.   

 Þessa hundleiðinlegu daga hef ég verið að vinna mig í gegnum Six Million Dollar Man úr 

ótæmandi safni af áttunda áratugsbulli sem Lewis liðsforingi átti.   

 Ég var að horfa á þátt þar sem Steve Austin var að berjast við rússneskt könnunarfar ætlað 

Venusi sem lenti fyrir mistök á Jörðu. Sem sérfræðingur í ferðalögum milli reikistjarna get ég sagt 

ykkur að það eru engar vísindalegar skekkjur í þessari sögu. Það er mjög algengt að könnunarför 

lendi á vitlausum plánetum. Svo eru þau líka með stóran og flatan skrokk sem er fullkomið fyrir 

háþrýstiandrúmsloftið á Venus. Og eins og við öll vitum neita könnunarför oft að hlýða 

fyrirskipunum og kjósa hinsvegar að ráðast á allar mannverur sem þær sjá.   

  Hingað til hefur Pathfinder ekki reynt að drepa mig. En ég ætla að hafa auga með honum.  

 

Leiðarbókarfærsla: SOL 93 

Ég fann merkið frá Býlinu í dag. Engar líkur á að týnast núna. Samkvæmt tölvunni er ég 24.718 

metra í burtu.   

 Ég verð kominn heim á morgun. Jafnvel þó að bíllinn myndi lenda í algjöru stórslysi verður 

í lagi með mig. Ég gæti gengið í Býlið héðan.   

 Ég er ekki viss hvort ég hafi minnst á þetta áður en ég er orðinn helvíti þreyttur á að vera í 

þessum bíl. Ég er búinn að eyða svo miklum tíma sitjandi eða liggjandi að ég er að drepast í bakinu. 

Af öllum liðsfélögum mínum sakna ég núna Beck mest af öllum. Hann myndi lækna sársaukann í 

bakinu.   

 Hann myndi samt örugglega þræta við mig um hann. „Af hverju teygðir þú ekkert á? 

Líkaminn er mikilvægur! Borðaðu meiri trefjar,“ eða eitthvað.   

 Á þessum tímapunkti myndi ég fagna fyrirlestri um heilsu.   

 Á meðan á þjálfun stóð þurftum við að æfa hina ógnvekjandi en mögulegu atburðarás sem 

kallast „farbrautarframhjáflug“. Ef það hefði orðið bilun í öðru þrepi eldflaugarinnar við skot 

flugtaksþrepisins gætum við náð upp á braut en of lágt til þess að ná upp í Hermes. Við værum rétt 

yfir efra andrúmsloftinu þannig að braut okkar færi sífellt hnignandi. NASA myndi stýra Hermes 

úr fjarlægð og ná í okkur. Svo yrðum við að drífa okkur frá áður en Hermes lenti í of mikilli 

mótstöðu.  

 Til þess að æfa þetta vorum við látin vera í flugtaksþrepishermi í þrjá ömurlega daga. Sex 

manns í flugferju sem var upphaflega hönnuð fyrir tuttugu og þriggja mínútna flug. Það varð örlítið 

þröngt um okkur. Og með „örlítið þröngt“ meina ég „við vildum drepa hvert annað“.   

 Ég gæfi hvað sem er til þess að vera í þessu þrönga hylki með félögunum aftur.  

 Vá, hvað ég vona að ég fái Pathfinder til þess að virka aftur. 

 

Leiðarbókarfærsla: SOL 94 

Heima er best!   

 Í dag skrifa ég ykkur úr risastóra hellinum sem er Býlið!   

 Það fyrsta sem ég gerði þegar ég kom inn var að veifa höndunum brjálæðislega um á meðan 

ég hljóp í hringi. Það var geggjað! Ég var í þessum fjandans bíl í tuttugu og tvær sólir og gat ekki 

einu sinni gengið án þess að fara í búning.   

 Ég þarf að þola tvisvar sinnum meira en þetta til að komast að Ares 4 en það er seinni tíma 

vandamál. 

 Eftir nokkra fagnandi hringi um Býlið var kominn tími til þess að vinna.   

 Fyrst kveikti ég á súrefnisjafnaranum og loftþrýstingsstillinum. Ég kíkti á loftmælinn, allt 

leit vel út. Það var ennþá CO2 þannig að plönturnar höfðu ekki kafnað þrátt fyrir að ég hafi ekki 

verið að anda frá mér fyrir þær.   

 Auðvitað gerði ég ítarlega athugun á plöntunum mínum og þær voru allar hraustar.   

 Ég bætti skítapokunum mínum við mykjuhrúguna. Lyktaði yndislega get ég sagt ykkur. En 

eftir að ég blandaði smá jarðvegi við það minnkaði lyktin á þolanlegra stig. Ég henti úr pissuboxinu  

mínu í vatnsvinnslutækið.  

 Ég hafði verið í burtu í þrjár vikur og skilið Býlið eftir mjög rakt fyrir plönturnar mínar. 

Svo mikið vatn í loftinu gæti orsakað rafmagnsvandamál þannig að ég eyddi næstu stundum í að 

fara vandlega yfir öll kerfin.   

 Svo lá ég bara í leti í einhvern tíma. Mig langaði að eyða restinni af deginum í hvíld en það 

var meira sem ég þurfti að gera.   

 Eftir að hafa klætt mig í búning fór ég út í bíl og dró sólarsellurnar af þakinu. Næstu 

stundirnar setti ég þær aftur á sinn stað og tengdi þær við rafveitu Býlisins.   

 Að ná lendingarfarinu af þakinu var miklu léttara en að koma því upp á það. Ég leysti um 

fót úr palli flugtaksþrepisins og dró það að bílnum. Með því að halla því að skrokknum og grafa 

einn endann í jörðina til að ná stöðugleika var ég kominn með ramp.   

 Ég hefði átt að taka þennan fót með mér þegar ég náði í Pathfinder. Lifið og lærið.   

 Það er engin leið til þess að ná lendingarfarinu í gegnum loftþrýstingsklefann. Það er 

einfaldlega of stórt. Ég gæti kannski tekið það í sundur og tekið með mér einn hlut í einu en það 

er ein sannfærandi ástæða til að gera það ekki.   

 Þar sem það er ekkert segulsvið er Mars með enga vörn gegn slæmri sólargeislun. Ef ég 

yrði fyrir geislun myndi ég fá svo mikið krabbamein að krabbameinið fengi krabbamein. Þannig 



   

117 
 

að segldúkaskjöldur Býlisins verndar okkur fyrir rafsegulbylgjum. Það þýðir að Býlið sjálft myndi 

blokka hvaða merki sem er ef lendingarfarið væri inni.   

 Talandi um krabbamein, þá er kominn tími til þess að losa mig við RTG.   

  Það kvaldi mig að fara aftur inn í bílinn en ég varð að gera það. Ef RTG brotnar myndi 

hann örugglega drepa mig.   

 NASA hafði ákveðið að fjórir kílómetrar væri örugg fjarlægð og ég ætlaði ekki að draga 

það í efa. Ég keyrði aftur þar sem Lewis liðsforingi hafði upphaflega losað sig við hann, henti 

honum í sömu holuna og keyrði aftur í Býlið.   

 Ég ætla að byrja á lendingarfarinu á morgun.   

 Núna ætla ég að sofa lengi og vel á alvöru bedda. Það er uppörvandi að þegar ég vakna fer 

morgunpissið mitt ofan í klósett.  

 

Leiðarbókarfærsla: SOL 95 

Dagurinn í dag fór allur í viðgerðir.  

 Pathfinder-leiðangurinn endaði þegar lendingarfarið bilaði óvænt alvarlega. Þegar JPL 

missti allt samband við lendingarfarið vissu þeir ekkert hvað varð að Sojourner. Hann gæti verið í 

betra ástandi. Kannski þarfnast hann smá orku. Orku sem hann hefði ekki getað fengið með 

sólarsellurnar þaktar ryki.   

 Ég setti litla jeppann á vinnubekkinn og spennti upp þilið til þess að kíkja inn í hann. 

Rafhlaðan var úr litíumtíonýlklóríð og óendurhlaðanleg. Ég vann það út úr nokkrum flóknum 

vísbendingum: lögun tengipunktsins, þykkt einangrunarinnar og vegna þess að hún var með 

„LiSOC12 Ó-ENDURHL“ skrifað á sig.      

 Ég hreinsaði sólarsellurnar vandlega og beindi síðan litlum og sveigjanlegum lampa beint 

að þeim. Rafhlaðan var löngu dauð. En þilin gætu verið í lagi og Sojourner getur unnið beint af 

þeim. Við sjáum hvað setur.  

 Svo var kominn tími á að kíkja á pabba Sojourner. Ég fór í búning og svo út.   

 Veiki punkturinn á flestum lendingarförum er rafhlaðan. Hún er viðkvæmasti hlutinn og 

þegar hún deyr er engin leið til þess að endurheimta hana.   

 Lendingarför geta bara ekki slökkt á sér og beðið þegar þau eru með litla rafhlöðuhleðslu. 

Rafeindatækni þeirra virkar ekki nema þau séu á lágmarkshitastigi. Þess vegna eru þau með hitara 

til þess að halda raftækjunum heitum. Þetta er sjaldséð vandamál á Jörðu niðri en við erum á Mars.

  Tíminn leið og sólarsellurnar urðu þaktar ryki. Síðan kom vetur, sem þýddi kaldara hitastig 

og minna dagsljós. Þetta kemur allt saman í eitt stórt „eigðu þig“ frá Mars til könnunarfarsins þíns. 

Það endar með því að það notar meiri orku í að halda á sér hita en það fær úr því dagsljósi sem nær 

að komast í gegnum rykið.  

 Þegar rafhlaðan klárast kælist rafeindatæknin of mikið til þess að halda áfram að vinna og 

allt kerfið deyr. Sólarsellurnar endurhlaða það aðeins en það er ekkert sem segir kerfinu að 

endurræsa sig. Það sem gæti tekið þá ákvörðun væri rafeindatækni sem virkaði ekki. Að lokum 

myndu þessar ónýttu rafhlöður missa getu sína til þess að halda hleðslu.   

 Það er algengasta ástæða fyrir því að þau deyja. Og ég vona svo sannarlega að það hafi 

drepið Pathfinder.   

 Ég staflaði nokkrum aukaíhlutum úr lendingarþrepinu til þess að búa til bráðabirgðaborð 

og ramp. Síðan dró ég lendingarfarið upp á nýja útivinnubekkinn minn. Það er nógu pirrandi að 

vinna í marsgöngubúningi. Að vera boginn í honum allan tímann hefði verið pína.   

 Ég náði í verkfærasettið mitt og byrjaði að gramsa. Það var ekki of erfitt að opna ytra þilið 

og ég þekkti rafhlöðuna auðveldlega. JPL merkir allt. Þetta er 40 amperstunda Ag-Zn rafhlaða með 

kjörspennu sem telur 1,5 volt. Vá. Þeir fengu þessa hluti í alvörunni til þess að keyra á engu áður 

fyrr.  

 Ég losaði rafhlöðuna og fór aftur inn. Ég tékkaði á því með rafeindatæknibúnaðinum 

mínum og eins og ég hélt er það dautt, dautt, dautt. Ég gæti dregið fæturnar á teppi og fengið meiri 

hleðslu.  

 En ég vissi hversu mikið lendingarfarið þurfti: 1,5 volt.   

 Í samanburði við allt þetta bráðabirgðadrasl sem ég þurfti að líma saman síðan Sól 6 var 

þetta léttur leikur. Ég er með spennustilla í settinu mínu! Það tók mig bara fimmtán mínútur til 

þess að setja einn stilli á varaorkulínuna og síðan aðra klukkustund til þess að fara út og tengja 

línuna í rafhlöðuna.  

  Svo var það vandamálið með hitann. Það er góð hugmynd að halda rafeindatækninni yfir 

-40°C. Hitastigið í dag er frekar hressandi -63°C.  

 Rafhlaðan var stór og auðvelt að aðgreina frá öðru en ég vissi ekkert hvar hitararnir voru. 

Og jafnvel þótt ég vissi það væri það of áhættusamt að tengja þá beint við orku. Ég gæti 

auðveldlega steikt allt kerfið.  

 Þannig að í staðinn fór ég bara í gamla, góða „aukahluta“bíl 1 og stal umhverfishitaranum 

úr honum. Ég er búinn að rífa svo mikið innan úr honum að það er eins og ég hafi lagt honum í 

slæmu hverfi.  

 Ég dröslaði hitaranum að „útivinnubekknum“ mínum og tengdi hann við orkuna úr Býlinu. 

Síðan hvíldi ég hann í lendingarfarinu þar sem rafhlaðan hafði verið.   

 Nú er bara að bíða. Og vona.  

 

Leiðarbókarfærsla: SOL 96 

Ég vonaði í alvörunni að ég myndi vakna við fullvirkt lendingarfar en ég var ekki það heppinn. 

Hámögnunarloftnetið var á sínum stað. Hvaða máli skiptir það? Nú ég skal sko segja ykkur það...   

 Ef lendingarfarið kemst aftur í lag (og það er stórt ef) reynir það að hafa samband við Jörðu. 

Vandamálið er að enginn er að hlusta. Það er ekki eins og Pathfinder-hópurinn sé að hanga nálægt 

JPL til vonar og vara ef ske kynni að könnunarfarið sem var löngu dautt yrði lagað af veglausum 

geimfara.  

 Víðgeimsnetið og SETI eru líklegust til þess að ná merkinu. Ef annaðhvort þeirra fær eitt 

píp frá Pathfinder segja þeir JPL frá.   

 JPL myndi skilja fljótt hvað um væri að vera og þá sérstaklega þegar þeir reikna út að 

merkið komi frá lendingarstaðnum mínum.   

 Þeir myndu segja lendingarfarinu hvar Jörðin sé og það myndi stilla hámögnunarloftnetið 

á viðeigandi hátt. Þegar ég sé að loftnetið sé að færa sig veit ég að það hafi náð sambandi.   

 Hingað til er ekkert merki um það.   

 Það er enn von. Það geta verið margar ástæður sem gætu seinkað hlutum. Hitari bílsins var 

hannaður til þess að hita eitt andrúmsloft í einu og þunna loftið á Mars hindrar það verulega í að 

virka. Þannig að rafeindatæknin gæti tekið lengri tíma til þess að hita sig upp.  

 Fyrir utan það að Jörðin er aðeins sýnileg á daginn. Ég (vonandi) lagaði lendingarfarið í 

gærkvöldi. Það er morgunn núna þannig að mestur tíminn frá því hafði verið að nóttu til. Engin 

Jörð.  

 Sojourner sýnir engin merki um að vera á lífi heldur. Það er búið að vera þægilega hlýtt í 

Býlinu í alla nótt með nóg af ljósi til þess að lýsa á nýhreinsuðu sólarsellurnar. Kannski er hann að 

keyra umfangsmikið sjálfstékk þar til að hann heyrir frá lendingarfarinu eða eitthvað álíka.   

 Ég verð bara að hætta að hugsa um það í augnablikinu.  

 

 Pathfinder LEIÐARBÓK: SOL 0  

 RÆSILOTA HAFIN  

 TÍMI 00:00:00  

 GREINI ORKUTAP, TÍMI/DAGS. ÓÁREIÐANLEG  

 KEYRI STÝRIKERFI ...  

 

 VXWARE STÝRIKERFI © WIND RIVER KERFI FRAMKVÆMA HARÐADISKS 

SKOÐUN: 

 IN. HITASTIG: -34°C  

 ÚT. HITASTIG: ÓVIRKT  

 RAFHLAÐA: FULL  

 HÁMÖGNLOFT: OK  

 LÁGMÖGNLOFT: OK  

 VINDMÆLIR: ÓVIRKT  

 VEÐURFRÆÐI: ÓVIRKT  

 ASI: ÓVIRKT  

 MYNDAVÉL: OK  

 JEPPARAMPUR: ÓVIRKT  

 SÓLAR A: ÓVIRKT  

 SÓLAR B: ÓVIRKT  

 SÓLAR C: ÓVIRKT  

 HARÐADISKS SKOÐUN LOKIÐ   

 ÚTSENDI STÖÐU   

 HLUSTA EFTIR FJARMÆLINGAMERKI ...   

 HLUSTA EFTIR FJARMÆLINGAMERKI ...   

 HLUSTA EFTIR FJARMÆLINGAMERKI  

 MERKI NÁÐ ...  


